
MINUTI

Il-Minuti tal-Laqgħa Nru. 6, li saret fis-26 ta’ Awwissu 2013, ġew ikkonfermati.

THE CHAIRMAN (Onor. Jason Azzopardi):  Sur Mifsud, mill-Minuti joħroġ li jien tlabt lis-Sur Mercieca sabiex jipprovdi lill-Kumitat id-data ta’ meta ġiet impjegata mal-Enemalta s-Sinjura Janice Mercieca.  Jekk jogħġobkom, għandkom din l-informazzjoni?

IS-SUR KEITH MERCIECA (Head Special Audit and Investigation Unit, NAO):  Min-naħa tagħna, kkuntattjajna lill-Enemalta u tawna l-informazzjoni mitluba, li se ngħaddilkom issa stess.

THE CHAIRMAN:  Hawnhekk is-Sur Mercieca qed jippreżenta email li huwa rċieva mingħand Antoine Galea tal-Enemalta fis-27 ta’ Awwissu 2013, wara nofsinhar, fejn qed jinfurmak li l-impjegata Janice Mallia, date of employment 22 ta’ Mejju 2006, bħala Financial Risk Manager ġiet appuntata fit-23 ta’ Settembru 2009.  Grazzi, Sur Mercieca.  Ma nafx, però, għalfejn Mallia.

IS-SUR KEITH MERCIECA:  Qed nassumi li Mallia kunjomha ta’ xebba.  

THE CHAIRMAN:  L-Onor. Owen Bonnici.

ONOR. OWEN BONNICI (Segretarju Parlamentari għall-Ġustizzja):  Sur Chairman, xtaqt nagħmel rimarka żgħira fuq il-Minuti fejn hemm fl-aħħar paragrafu li peress li “għad fadal domandi li l-Membri tal-Kumitat xtaqu jagħmlu lill-Awditur Ġenerali, ġie maqbul li dawk ix-xhieda li kellhom msejħa nhar l-Erbgħa jiġu msejħa nhar il-Ġimgħa, u dawk li kienu ġew imsejħa nhar il-Ġimgħa, jiġu msejħa f’data aktar tard”.  Naturalment, qed nassumi li jekk inkunu għadna għaddejjin bid-domandi  lill-Awditur, dan mhux se jorbot.

THE CHAIRMAN:  Naturalment ma jorbotx.  Qabel ma ngħaddi l-kelma lin-naħa tal-Gvern, xtaqt ninforma lill-Kumitat li hawn talba mill-media li wrew ix-xewqa li jieħdu xi ritratti u filmati tal-ewwel parti tal-laqgħa.  Qed nitlob il-permess tal-Kumitat għaliex, kif tafu, il-qbil kien li jistgħu jittieħdu filmati fil-bidu tax-xiehda ta’ kull xhud ġdid.  F’dan il-każ mhuwiex xhud ġdida għax qed inkomplu dak li bdejna nhar it-Tnejn; però xorta waħda qed inġib għall-attenzjoni tal-Kumitat din it-talba, u l-Kumitat għandu dritt ovvjament joġġezzjona, għax il-ftehim mhux hekk kien.  Hawn diffikultà? (Onor. Membri:  No)  Mela nistieden lill-media li hawn li jixtiequ jieħdu xi filmati jew ritratti sabiex jidħlu u jagħmlu dan għal ftit minuti biss.

RAPPORT TAL-AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

THE CHAIRMAN:  L-Onor. Owen Bonnici.

ONOR. OWEN BONNICI:  Bonġu Sinjuri.  Fil-parti introduttorja tar-rapport, f’punt 1.1.4 li hemm f’paġna 45, hemm riferenza għar-rapport ta’ Standard and Poor’s, u hemm riferenza għad-diskors li kien għamel l-Onor. Leo Brincat li wassal għal dan ir-rapport.  L-Onor. Brincat isemmi r-rapport ta’ Standard and Poor’s tal-2011, fejn jgħid li hemm: 

“ ... weaknesses with respect to standards of good governance and transparency. More precisely, the Standard and Poor’s report specifically refers to these shortcomings in terms of the Corporation’s publication of its financial information, stating, ‘the significant delays to and infrequent publication of the company’s financial reports pose high information risk, reduce transparency, and indicate weak corporate governance practices’.”

Jiġifieri Standard and Poor’s kienu qalu li l-mod kif kienu jitmexxew ir-rapporti finanzjarji tal-kumpanija jindikaw “weak corporate governance practices”.  Issa Standard and Poor’s ma daħalx f’dak li dħaltu intom, għax intom dħaltu bil-microscope, fid-dettall; però, fuq dan li qalu Standard and Poor’s, fejn qalu li anke l-fatt li l-pubblikazzjoni tal-informazzjoni finanzjarja mhijiex ta’ livell li wieħed jixtieq – standards of good governance – ukoll tindika weak corporate governance practices.  Inthom dħaltu f’din il-ħaġa?  X’tista’ tgħidilna dwar dak li qalu Standard and Poor’s?

IS-SUR ANTHONY C. MIFSUD (L-Awditur Ġenerali):  Ovvjament, Standard and Poor’s ġabu l-informazzjoni f’laqgħat li kellhom mal-Enemalta, għax huma jiġu regolarment u jiltaqgħu mal-Ministeru għall-Finanzi u xi entitajiet oħra li ma nafx liema huma eżatt.  Aħna ħdima parallel mar-rapport ta’ Standard and Poor’s.  Huma jkollhom negozjati, u aħna nagħmlu dik li għedtilkom, performance audit.

ONOR. OWEN BONNICI:  Naqblu li Standard and Poor’s ma daħlux fil-livell li dħaltu intom?

IS-SUR ANTHONY C. MIFSUD:  Iva, naqblu, għax aħna ovvjament ħadna iktar ħin.

ONOR. OWEN BONNICI:  Allura meta Standard and Poor’s ikkonkludew li dawn jindikaw weak corporate governance practices, fuq xiex waslu għal dik il-konklużjoni?

IS-SUR ANTHONY C. MIFSUD:  Eżattament ma nafx, imma nista’ nassumi li, jekk kien hemm xi snin meta l-accounts tal-Korporazzjoni ma ġewx ippreżentati lill-Parlament, allura għal Standard and Poor’s dak huwa weak corporate governance.  

THE CHAIRMAN:  Għal liema snin irriżultalek li ma ġewx ippreżentati l-financial reports?

IS-SUR ANTHONY C. MIFSUD:  Nixtieq nagħmilha ċara li l-financial accounts ġew ippreżentati iktar tard.  Għal liema snin eżatt ikolli niċċekkja u niġbor dik l-informazzjoni.

IS-SUR KEITH MERCIECA:  Forsi nagħmel punt ta’ kjarifika.  Ir-riferenza ta’ Standard and Poor’s hija datata 2011, allura wieħed irid jassumi li għas-snin ta’ qabel l-2011.

ONOR. OWEN BONNICI:  Jiġifieri se ġġibulna l-informazzjoni attwalment ta’ meta ġew ippreżentati?

IS-SUR KEITH MERCIECA:  Nistgħu wkoll forsi nagħtu daqqa t’għajn lir-riferenzi tar-rapport stess, forsi jkun hemm hemmhekk.  L-iktar l-iktar nistgħu naraw ir-rapport ta’ Standard and Poor’s, u nerġgħu niġu lura bl-informazzjoni.

ONOR. LUCIANO BUSUTTIL:  Prattikament Standard and Poor’s qed jirreferi għall-istess snin li intom għamiltu l-performance audit, qabel l-2011.

IS-SUR KEITH MERCIECA:  Iva, dażgur; u għalhekk kien rilevanti għall-istudji tagħna.

ONOR. LUCIANO BUSUTTIL:  Allura qed issemmi dawn il-financial statements li ma ġewx ippreżentati fil-Parlament proprju fl-istess żmien fejn intom imbagħad skoprejtu li kien hawn dawn l-ineffiċjenzi u nuqqasijiet.

IS-SUR KEITH MERCIECA:  Hekk hu.

ONOR. JUSTYNE CARUANA:  Qegħdin naqblu li l-financial statements ġew ippreżentati tard, u kemm tard se tgħidulna intom iktar tard; però, l-fatt li huwa obbligu legali li l-financial statements jiġu ppreżentati f’ċertu perijodu u dan ma sarx, ikompli jaċċentwa l-konklużjonijiet tagħkom?

IS-SUR KEITH MERCIECA:  M’għandux x’jaqsam eżattament mal-objettivi tal-istudju tagħna.

ONOR. OWEN BONNICI:  Imma l-fatt li ma ġewx ippreżentati hija ħaġa tajba, jiġifieri?

ONOR. JUSTYNE CARUANA:  Issa qed nitkellmu fuq parametri legali, mhux ta’ governanza biss, fejn għandek korporazzjoni li kienet obbligata li, f’perijodu stabbilit mil-liġi, tippreżenta l-financial statements tagħha, bl-implikazzjonijiet kollha u l-konsegwenzi li dan iġib miegħu.  Il-fatt li dan ma sarx, u hawn dikjarazzjoni fir-rapport tagħkom stess li qed tirrappurtawha skont kif qed jgħidu Standard and Poor’s, intom kif taraw dan kollu fil-kuntest ukoll ta’ dak li qegħdin tgħidu intom fuq il-poor governance li rrelatajtu daqstant fid-dettall dwarha?

IS-SUR KEITH MERCIECA:  Iż-żewġ suġġetti huma relatati, però aħna ma dħalniex bħala audit f’dan is-suġġett.  Ma ħarisniex lejn jekk il-Finance Departiment tal-Enemalta huwiex jonora l-obbligi tiegħu li jissottometti r-rapporti.

ONOR. JUSTYNE CARUANA:  Però dan ġie stabbilit bħala fatt.

IS-SUR KEITH MERCIECA:  Minn Standard and Poor’s, mhux minna.

ONOR. JUSTYNE CARUANA:  Imma bħala fatt dan tafuh, u qiegħed irrappurtat fir-rapport tagħkom.

IS-SUR KEITH MERCIECA:  Hekk hu!

ONOR. JUSTYNE CARUANA:  Allura la qed tikkwotawh, sa ċertu punt qed taderixxu.

IS-SUR CHARLES DEGUARA (Deputat Awditur Ġenerali):  Biex inpoġġu l-affarijiet in context, hawnhekk qed nagħtu background.  Dan huwa bidu tar-rapport, u qegħdin nagħtu background għall-intervent tal-Onor. Leo Brincat.  Huwa stat ta’ fatt.

ONOR. LUCIANO BUSUTTIL:  Imma qiskom qed issostnu dak li sibtu hawnhekk minħabba l-fatt li Standard and Poor’s għamlu dawn il-findings tagħhom ukoll.

IS-SUR CHARLES DEGUARA:  Jekk tistaqsi lill-Uffiċċju tal-Awditur Ġenerali jekk hijiex good governance li entità – hi min hi – ma toħroġx audited accounts, ovvjament ma nistgħux ngħidu li hija xi ħaġa tajba.  Ebda awditur ma jista’ jgħid hekk.

ONOR. JUSTYNE CARUANA:  Jiġifieri mhijiex tajba, u tkompli ssostni l-konklużjonijiet tagħkom.

IS-SUR CHARLES DEGUARA:  Min-naħa ta’ awditjar ma tistax tgħid li hija tajba!  Ovvju!

ONOR. JUSTYNE CARUANA:  Jiġifieri mhijiex tajba.

IS-SUR CHARLES DEGUARA:  Hekk hu!

IS-SUR ANTHONY C. MIFSUD:  Biss, in all fairness, din id-domanda trid issir lill-Enemalta.

ONOR. JUSTYNE CARUANA:  Nagħmluha wkoll; però, for the time being, qed nistaqsu lilkom la qiegħda inkorporata fir-rapport tagħkom.  Naħseb li hija leġittima li nagħmluha lilkom ukoll.

IS-SUR ANTHONY C. MIFSUD:  Dan kien public knowledge.

ONOR. JUSTYNE CARUANA:  Hekk hu.

ONOR. OWEN BONNICI:  L-argument huwa li Standard and Poor’s għokrithom għajnejhom meta ma kienx hemm il-financial reports li jiġu ppreżentati fil-ħin.  Jiġifieri dak il-fatt  diġà wassal lil Standard and Poor’s jagħmel statement qawwi, għax qed jgħidu “indicate weak corporate governance practices”, u allura intom għamiltu x-xogħol tajjeb ħafna f’dan il-kuntest.

IS-SUR CHARLES DEGUARA:  Nixtieq nippreċiża ħaġa.  L-istudju tagħna jiffoka fuq ix-xiri taż-żejt.  L-audited accounts jinkorporaw l-attivitajiet kollha tal-Enemalta, jiġifieri jmorru beyond ix-xiri taż-żejt.  Dan naħseb li huwa punt importanti.

THE CHAIRMAN:  Kurżità.  La qed issemmu dan ir-rapport ta’ Standard and Poor’s li hemm riferenza għalih fir-rapport tagħkom, nista’ nistaqsi min kien talab li jsir dan ir-rapport?

IS-SUR ANTHONY C. MIFSUD:  Dan isir regolari biex abbażi tar-rapporti tagħhom tiġi stabbilita il-credit rating tal-Enemalta.

THE CHAIRMAN:  If I may, ħalli nifhem ftit iktar: l-external auditors tal-Enemalta, l-ewwel ħaġa kellek awdituri li kienu esterni u kienu PricewaterhouseCoopers (PwC).  Nafu jekk l-audited accounts tal-Enemalta li kienu jagħmlu PwC kienux ikunu kkwalifikati?

IS-SUR ANTHONY C. MIFSUD:  La ma ġewx ippreżentati, qed nassumu li kienu ikunu kkwalifikati; però, assolutament ma dħalniex f’dik, għax illimitajna ruħna għax-xiri.

THE CHAIRMAN:  Safejn naf jien, il-liġi tal-Enemalta tobbliga lill-Enemalta li l-accounts jiġu ppreżentati lill-Parlament f’time window partikolari, mingħalija fi żmien sitt xhur.  Veru li nista’ nagħmel din id-domanda lill-Enemalta, imma għalissa qed nistaqsiha lilek, Sur Mifsud, jew lill-Uffiċċju tiegħek: hemm xi indikazzjoni li xi darba ma ġietx segwita dan l-obbligu fil-liġi?  Safejn naf jien, dejjem ġie segwit u dejjem ġew ippreżentati lill-Parlament.  

IS-SUR ANTHONY C. MIFSUD:  Again, din id-domanda trid tagħmilha lill-Enemalta.

ONOR. OWEN BONNICI:  Ovvjament irridu nistaqsuha lill-Enemalta: imma xi ħaġa daqshekk bi ksur flagranti, fejn inti għandek obbligu ...  Ifhmu ftit: fl-aħħar seduta ilna nisimgħu fuq obbligi legali u mhux obbligi legali.  Issa hawn obbligu legali li kumpanija tippreżenta l-financial statements tagħha fil-ħin.  L-Enemalta ma tgħidx li m’għandhiex accountants magħha jew m’għandiex ir-riżorsi; imma xorta dawn il-financial statements, kull darba, ripetutament, ma ġewx ippreżentati fil-ħin, tant li wasslu biex Standard and Poor’s jgħidlu li dan il-fatt fih innifsu juri “weak corporate governance”.  Intom weġibtuni u għedtuli li din mhijiex ħaġa tajba.  Imma hekk biss jiġifieri?  Li mhijiex ħaġa tajba?  Bid-dovut rispett, intom għamiltu audit report eċċellenti, u mn’alla għamiltuh għaliex il-Bambin jaf kemm tejjibtu l-mod ta’ kif jimxu l-affarijiet; imma ma naħsibx li f’realtà bħal din għandna ngħidu li hija ħaġa ħażina u nieqfu hemm.  L-Uffiċċju tagħkom ra għaliex dawn ir-rapporti, fiż-żmien bejn l-2008 u l-2011 – m’iniex qed nitkellem outside the scope – kienu qed jiġu ppreżentati tard?  X’inhi r-raġuni?

IS-SUR ANTHONY C. MIFSUD:  Kif għedt inti, ir-raġuni hija li kienet outside the scope tal-eżerċizzju tal-performance audit tagħna.  Hemm ħafna affarijiet oħra fiex  tista’ tidħol fl-Enemalta, imma dan l-eżerċizzju kien fuq ix-xiri taż-żejt.  Ovvjament, l-Enemalta huma f’pożizzjoni ħafna aħjar li jweġbukom fuq din.

ONOR. OWEN BONNICI:  Kompletament inaċċettabbli!  Għax kieku tgħid darba, fiha u ma fihiex: li jkunu kull darba tard huwa inaċċettabbli.

IS-SUR KEITH MERCIECA:  Onor. Bonnici, kif qal is-Sur Mifsud, aħna ħarisna lejn żewġ aspetti, lejn ix-xiri taż-żejt u l-hedging.  Tkellimna fuq issues ta’ governanza, però mhux mil-lat tar-rapporti li messhom issottomettew l-Enemalta.

ONOR. OWEN BONNICI:  Imma qed nitkellmu fuq l-ABC!

ONOR. JUSTYNE CARUANA:  Fir-rapport stess intom tidħlu fihom.

ONOR. LUCIANO BUSUTTIL:  Fil-fatt, il-paragrafu ta’ wara, jiġifieri 1.1.5, intom tibdew hekk “in this context”, jiġifieri dħaltu imbagħad, kien neċessarju “to assess Enemalta’s fuel procurement processes”. Jiġifieri ġejtu prompted anke minn dan ir-rapport biex tidħlu f’dan id-dettall?

IS-SUR KEITH MERCIECA:  Dan huwa l-kuntest, il-backdrop, l-ispringboard minn fejn aħna mxejna għall-kumplament tal-audit, imma l-objettivi ta’ dan ir-rapport ta’ Standard and Poor’s u l-objettivi tal-audit tagħna huma differenti.

ONOR. LUCIANO BUSUTTIL:  Dik fhimniha; imma l-fatt li qed tagħmlu riferenza għar-rapport ta’ Standard and Poor’s kien wieħed mill-fatturi li ġiegħelkom tidħlu f’daqshekk dettall, imbagħad fejn jidħol l-fuel procurement?  

IS-SUR KEITH MERCIECA:  Ir-raġuni għalfejn ippreżentajna din l-informazzjoni hija li aħna qisu kellna bħal speċi niġġustifikaw jekk hemmx concerns dwar il-good governance tal-Enemalta.  Iva jew le.  U skont Standard and Poor’s hemm concerns għax huma ċari li hemm “weak corporate governance”.  Allura, fuq dik il-bażi, aħna ħarisna lejn fuel procurement mil-lenti wkoll ta’ good governance.  

ONOR. LUCIANO BUSUTTIL:  U wasaltu għall-istess konklużjoni, li kien hemm nuqqas ta’ trasparenza u weak corporate governance.

ONOR. BEPPE FENECH ADAMI:  Ħalli nifhem ftit ...

ONOR. OWEN BONNICI:  Ippermettuli.  Ejjew nimxu b’ċerta ordni. Onor. Fenech Adami, jien se nisimgħek kemm hemm bżonn, imma jekk jogħġbok stenna ftit għax imbagħad niġu derailed.  (Interruzzjonijiet) Ma nafx, imexxi ċ-Chairman, imma jien nixtieq li ...

THE CHAIRMAN:  Onor. Bonnici, għamilniha fil-laqgħat preċedenti, basta fil-qosor.  Onor. Fenech Adami, jekk hija kjarifika, mhux problema.

ONOR. BEPPE FENECH ADAMI:  Qed nifhem sew li r-rapport ta’ Standard and Poor’s għamel riferenza għalih l-Onor. Leo Brincat u mhux intom?

IS-SUR KEITH MERCIECA:  Hawnhekk qegħdin nibnu l-kuntest għalfejn aħna ħarisna lejn il-governance tal-Enemalta.

ONOR. BEPPE FENECH ADAMI:  Però, f’dan il-paragrafu hawn riferenza għar-rapport ta’ Standard and Poor’s, però qed ngħidu li l-Onor. Leo Brincat għamel riferenza għal dak ir-rapport u mhux intom, u b’konsegwenza tad-diskors tal-Onor. Leo Brincat, mortu għal dak ir-rapport.

ONOR. LUCIANO BUSUTTIL:  Fl-ewwel parti qed jagħmel riferenza li l-Onor. Leo Brincat semmieh, però  ...

ONOR. BEPPE FENECH ADAMI:  Ejjew naqrawh flimkien: “Furthermore, referring to the report compiled by Standard and Poor’s (2011), the Honourable Brincat indicated ...”

ONOR. LUCIANO BUSUTTIL:  Naf naqra.  Il-kwotazzoni li mbagħad għamel l-Uffiċċju tal-Awditur ħaduha mir-rapport innifsu, u mhux x’qal l-Onor. Leo Brincat.

THE CHAIRMAN:  Ħalli jirrispondi lis-Sur Mercieca fuq dan il-punt, imbagħad ikompli l-Onor. Bonnici.

IS-SUR KEITH MERCIECA:  Iż-żewġ interpretazzjonijiet jistgħu jeżistu t-tnejn flimkien fil-verità.  L-Onor. Brincat għamel riferenza għar-rapport ta’ Standard and Poor’s.  Aħna wkoll tlabna lill-Enemalta r-rapporti ta’ Standard and Poor’s, qrajnihom u servew bħala background information għall-audit tagħna. Jiġifieri ż-żewġ interpretazzjonijiet huma validi fil-verità.  Jistgħu jeżistu t-tnejn f’daqqa.

ONOR. JUSTYNE CARUANA:  Ħu paċenzja, għax jien m’iniex sodisfatta b’li qed tgħiduli.  Għandkom kapitlu sħiħ fuq il-credit limits tal-Enemalta li huma bbażati fuq il-financial statements.  Qed nirriferi għal paġni 238, 239, 240 u 241.  Din tal-financial statements, li qed tiġi kkwotata fil-bidu, mhijiex xi ħaġa iżolata; għandkom erba’ paġni oħra fejn qed titkellmu dwar il-financial statements tal-Enemalta, u qed tikkwotaw ukoll kif kien hemm żmien, minħabba l-mod kif kienu qed jiġu ppreżentati u miżmuma l-financial statements, kien qed jaffettwa l-performance tal-Enemalta stess, anke mill-mod ta’ kif kienet tinnegozja.  Jiġifieri, jien ma nistax naċċetta li inti qed tgħidli li qed nikkwotaw lil Standard and Poor’s, finito, punto e basta!  Le!  Għax dak li qed jgħid Standard and Poor’s imbagħad intom qed tissostanzjawh, qed tiddedikaw erba’ paġni fejn intom qed tallaċċjawhom ukoll minħabba l-istrateġija tal-Enemalta, u ma tistax tieqaf hemm!  Il-gravità tagħha mhix sempliċement għax qed tikkwotaw x’qalu Standard and Poor’s, imma l-effetti ta’ dak li qed jgħid Standard and Poor’s fuq il-performance tal-Enemalta, li jaqa’ wkoll fl-analisi li għamiltu, jiġifieri within the scope.  Intom qed tikkwotaw ukoll kif id-Diretturi tal-Enemalta kienu qed iżommu kontinwament aġġornat lil min kellu jiġi aġġornat bl-iżviluppi fil-financial statements.  Sadanittant, il-Parlament u l-poplu ma kienx qed jiġi nfurmat, għax il-financial statements apparentement żammewhom għalihom.  Qed ngħid sew jew le?

IS-SUR ANTHONY C. MIFSUD:  Imma din id-domanda trid tagħmilha lill-Enemalta!

ONOR. JUSTYNE CARUANA:  Le, skużi, nagħmilha lilkom għax ir-rapport għamiltuh intom, u hawnhekk hawn erba’ paġni, jiġifieri fejn qed tgħidu li fil-bidu hemm dak il-paragrafu għax qaluh Standard and Poor’s, fine, però intom ma waqaftux hemm.  Hemm erba’ paġni oħra, iktar ‘il quddiem, fejn jidħol il-paragrafu dwar il-hedging, u hemm kapitlu sħiħ dwar il-credit limits, għax ovvjament il-hedging u l-operat tal-Enemalta jiddependu ħafna fuq il-credit limits, u ma tistgħux tieqfuli hemm!  Tridu tagħtuni spjegazzjoni!

IS-SUR KEITH MERCIECA:  L-ispjegazzjoni hija sempliċi ħafna.  Ir-riferenza għar-rapport ta’ Standard and Poor’s huwa biss fil-kuntest tal-hedging.  B’mod limitat ħafna aħna utilizzajna, f’dan il-kuntest, li qed tirreferi għalih inti ... (Interruzzjonijiet)

ONOR. JUSTYNE CARUANA:  Erba’ paġni hawn!

IS-SUR KEITH MERCIECA:  Hemm is-section, mhux chapter, anzi sub-section 4.3.

ONOR. JUSTYNE CARUANA:  Imbagħad terġa’ tkompli fuq iċ-change in strategy.  Jiġifieri dan kollu li ktibtu hawnhekk, eventwalment wassal għal bidla fl-istrateġija!

IS-SUR KEITH MERCIECA:  Ir-raġuni għalfejn semmejna l-credit limits hija għax kien fattur influwenzali skont l-Enemalta.  Meta staqsejna ċerti mistoqsijet, ġew lura lejna fejn qalulna li ma ħadux ċerta azzjoni minħabba l-credit limits tagħhom, li kienu batuti.  F’dan il-kuntest biss nagħmlu riferenza.

ONOR. JUSTYNE CARUANA:  Imma l-credit limits li huma batuti hija l-financial situation tal-kumpanija li toħroġ mill-financial statements.

IS-SUR CHARLES DEGUARA:  Biex niċċaraw dan il-punt nistgħu mmorru fuq l-ewwel sentenza ta’ paragrafu 4.3.6 li hemm f’paġna 240, li tgħid hekk:

“This brief overview of Enemalta’s financial situation sets the context for the Corporation’s difficulties in operating within the market ...”

Hemmhekk aħna ppruvajna nġibu l-pożizzjoni tal-Enemalta vis-à-vis il-hedging policies tagħha.  That key sentence, li imbagħad tkompli:

“... as its poor financial situation effectively hinders and conditions the planning as well as execution of intended courses of action”,

tagħti spjegazzjoni tal-background tajjeb ħafna li qed issemmi inti, però aħna wżajnih biex nispjegaw is-sitwazzjoni vis-à-vis il-hedging policies.

ONOR. JUSTYNE CARUANA:  Però skużawni u ppermettuli.  F’paragrafu 4.3.5 qed tgħidu:

“Further evidence of Enemalta’s weakening state of affairs were the developments in connection with the Corporation’s going concern assumption, presented in the notes to the financial statements.  The following excerpt precisely captures this situation, 

‘ ... the Corporation has kept the Government of Malta, as sole owner and shareholder, fully informed about its deteriorating financial position.’”

IS-SUR CHARLES DEGUARA:  Sewwa qed tgħid, Onorevoli, u paragrafu 4.3.6 iwieġeb għal dan.

IS-SUR KEITH MERCIECA:  Ir-raġuni għalfejn qed nagħtu background fuq il-credit problems tal-Enemalta hija sempliċement għaliex ir-Risk Management Committee (RMC) għandu jdejh marbutin, sa ċertu punt, minħabba s-sitwazzjoni finanzjarja tal-Enemalta.  L-RMC ma jistax jagħmel eżattament li jrid: huwa kkundizzjonat mill-credit limits tal-Enemalta.  Jiġifieri dan qed nużawh bħala background għall-fatt li l-RMC huwa kkundizzjonat mis-sitwazzjoni finanzjarja tal-Enemalta.  Mhuwiex tort tal-RMC li l-Enemalta qiegħda fis-sitwazzjoni li hi, u ma dħalniex fis-sitwazzjoni finanzjarja tal-Enemalta.  Aħna ħarisna biss lejn l-RMC.  

ONOR. LUCIANO BUSUTTIL:  Qed nara li dejjem qed tagħmlu riferenza, dejjem fil-brackets, għall-Enemalta Corporation 2013.  Jekk immorru paġna 336, insibu li din l-informazzjoni was retrieved on 9th May 2013 mill-webpage.  Jiġifieri naqblu li din l-informazzjoni li tfajtu hawnhekk stajtu tarawha intom kważi xahar biss qabel ma effettivament ġejtu biex tagħlqu dan ir-rapport tagħkom, mhux hekk?

ONOR. JUSTYNE CARUANA:  U qed tikkwotaw tal-2011.

IS-SUR KEITH MERCIECA:  Le, effettivament dik hija d-data ta’ meta saret ir-riferenza fir-rapport.  Daqshekk biss.  

ONOR. LUCIANO BUSUTTIL:  Allura, s-sitwazzjoni finanzjarja li kienet f’dan l-istat inkrepattiv li anke beda ma jagħtihiex l-opportunità li taħdem kif xtaqet fis-suq, is-sitwazzjoni li sibtu intom fil-fuel procurement, in-nuqqas ta’ Minuti, l-abysmal situation, naqblu li kompliet aktar taggrava s-sitwazzjoni tal-Enemalta biex dik tista’ topera b’mod tajjeb fis-suq u tista’ tirkupra mid-difetti li kellha?

IS-SUR KEITH MERCIECA:  Ma nistgħux ngħidu li l-mod ta’ kif kien jopera l-Fuel Procurement Committee (FPC) mingħajr Minuti ta’ xejn huwa mod tajjeb.  Bla dubju ta’ xejn huwa mod ċarament ħażin, però ma tistax tagħmel konnessjoni bejn il-mod ta’ kif jaħdem l-FPC, l-credit limits, imbagħad il-hedging tal-Enemalta.

ONOR. LUCIANO BUSUTTIL:  Ma tistax taqbel, jiġifieri, li l-Enemalta ma kellhiex l-għajnuna, biex ngħidu hekk, biex ma tkomplix tegħreq iktar minħabba din is-sitwazzjoni?

IS-SUR KEITH MERCIECA:  Ma fhimtx il-mistoqsija.

ONOR. LUCIANO BUSUTTIL:  L-Enemalta ma setgħetx tirkupra minħabba s-sitwazzjoni ta’ kif kien isir il-fuel procurement.  Jekk rajna sitwazzjonijiet fejn il-fuel procurement ingħata b’tender lill-offerenti li ma kienux l-orħos, allura setgħet anke l-Enemalta tkompli tagħmel iktar telf; kif anke rajna wkoll li kien hemm snin li kompliet tagħmel anke telf fejn jidħol hedging u fejn jidħol ukoll il-procurement tal-fuel.  Naħseb li kompliet iżżid iktar is-sitwazzjoni finanzjarja prekarja f’dawn is-snin.

IS-SUR CHARLES DEGUARA:  M’hemmx konnessjoni bejn kawża u effett f’dawn iż-żewġ affarijiet.  Ħalli nerġa’ nirrepeti.  Il-financial accounts jagħtu stampa tal-attivtitajiet sħaħ tal-Enemalta.  Ix-xiri taż-żejt hija parti essenzjali, ħa nkunu onesti, imma l-attivitajiet tal-Enemalta go beyond; hemm attivitajiet oħrajn.  Il-financial statements jagħtu stampa tal-attivitajiet korporati tal-Enemalta.

ONOR. LUCIANO BUSUTTIL:  Fl-aħħar mill-aħħar, aħna rridu naħsbu n-nies hemm barra x’jinteressahom.  U n-nies hemm barra li jinteressahom huwa meta jiġi l-kont tad-dawl u tal-ilma.  Meta nħarsu lejn il-profitti kollha kif inħadmu, naraw li għamilna l-profitt għax xtrajna bid-dollaru, ovvjament imbagħad se tiġi tagħmel profitt meta se tbigħ is-servizz tiegħek bil-ewro lill-konsumatur.  Jiġifieri qed tagħmel il-profitt għax żammejt il-prezz tal-bejgħ lill-konsumatur għoli, biex inti tagħmel tajjeb għall-fatt li forsi qed tixtri bl-aħjar prezz possibbli.  

IS-SUR KEITH MERCIECA:  Le, il-hedging ma jimpattax fuq il-prezz tal-konsumatur bl-ebda mod.  Il-hedging huwa tip ta’ insurance, price protection.  M’għandu x’jaqsam xejn ma’ prezz.

ONOR. LUCIANO BUSUTTIL:  Però, meta qed ngħidu li l-Enemalta għamlet profitt, ifisser illi kieku m’għamlitx il-hedging kienet tħallas iktar dak l-ammont, jew effettivament daħħlet iktar flus meta mbagħad tbigħ is-servizz tagħha b’dak il-prezz lill-konsumatur?

IS-SUR KEITH MERCIECA:  Meta l-Enemalta spiċċat b’net gain f’dak li għandu x’jaqsam ma’ hedging, sempliċement spiċċat b’net gain f’waħda mill-varji funzjonijiet tagħha fuq dik it-transazzjoni partikolari.  Meta tgħaqqad il-funzjonijiet kollha flimkien, imbagħad tispiċċa bil-bottom line tal-Enemalta Corporation sħiħ.

ONOR. LUCIANO BUSUTTIL:  Qed nagħmel dan il-punt għax dejjem jingħad li t-tariffi tad-dawl u l-ilma kienu minn dejjem ekwivalenti għall-fatt li għola l-prezz li bih nixtru ż-żejt, u allura, one plus one, malajr tgħid li allura qed nagħmlu profitt għaliex qed ngħollu t-tariffi fuq ix-xiri taż-żejt.

IS-SUR KEITH MERCIECA:  Però punt importanti immens li għamel is-Sur Mifsud fl-ewwel laqgħa tagħna kienet li wieħed mill-affarijiet li ma ħarisniex lejha aħna huwa l-mod kif jiġu tradotti l-costs tal-Enemalta fil-prezz tal-konsumatur.  Ma dħalniex fiha għax ma kienitx parti minn din l-audit.

ONOR. JUSTYNE CARUANA:  Jekk tippermettili, jien qed naraha hekk: biex l-Enemalta tkun tista’ tagħmel hedging, hemm element ta’ credit limit.  Il-credit limit jiġi affettwat mir-rating.  Mhux hekk?

IS-SUR KEITH MERCIECA:  Hekk hu.

ONOR. JUSTYNE CARUANA:  Issa kemm-il darba għandna dawn il-problemi ta’ governance, awtomatikament qed jaffetwaw il-credit rating li awtomatikament jaffetwaw ukoll il-kapaċità tal-Enemalta biex tagħmel hedging u għalhekk tkun iktar effettiva.  Qed nifhem sew?

IS-SUR KEITH MERCIECA:  Iva,  kull ma għedt huwa minnu.  Hekk hu.

ONOR. LUCIANO BUSUTTIL:  Mela allura hemm link!  

IS-SUR KEITH MERCIECA:  Dik hija l-konnessjoni.

ONOR. LUCIANO BUSUTTIL:  Mela ma tistax tittrejdja tajjeb l-Enemalta minħabba l-fatt li għandha s-sitwazzjoni finanzjarja tagħha ħażina.
IS-SUR KEITH MERCIECA:  Il-credit rating tal-Enemalta tillimita l-mod kif il-Kumitat jista’ jagħmel il-hedging.  Dik hija l-link.

ONOR. JUSTYNE CARUANA:  Li intom dħaltu fihom.

IS-SUR KEITH MERCIECA:   Però, ma ħarisniex lejn il-mod kif tiġi stabbilita l-credit rating tal-Enemalta.  Ma dħalniex fid-dettall hemmhekk.

ONOR. JUSTYNE CARUANA:  Però, hawn dikjarazzjoni tagħkom f’paragrafu 4.3.8 f’paġna 240.

IS-SUR KEITH MERCIECA:  Eżatt.  Li għamilna aħna huwa eżatt kif qed tgħid inti; bnejna l-kuntest u semmejna fattur li jinfluwenza lill-Kumitat fil-hedging tiegħu.  Hekk hu.

ONOR. CHRIS AGIUS:  Fir-rapport jidher li huwa stat ta’ fatt li ma nafux għal kemm-il sena l-estimi finanzjarji tpoġġew tard.  Nixtieq nistaqsi jekk, fix-xogħol tagħkom, f’dan il-perijodu meta l-estimi finanzjarji tressqu tard, sibtux xi rapport jew inkella talba mill-Ministru responsabbli għal kull perijodu meta tpoġġew tard fuq għaliex dawn tpoġġew tard.  Fl-aħħar mill-aħħar l-Ministru huwa responsabbli mill-Enemalta.  Qattx sar rapport jew talba mill-Ministru dwar għaliex tpoġġew tard?

IS-SUR KEITH MERCIECA:  Aħna qatt ma ħarisna lejn dawn l-affarijiet, u allura qatt ma sibna dawn l-affarijiet.

ONOR. CHRIS AGIUS:  Voldieri ma ġietx allura a konjizzjoni tagħkom li l-Ministru talabhom spjega għalfejn qegħdin jitressqu tard?

IS-SUR KEITH MERCIECA:  Aħna assolutament ma ħarisniex lejn dan l-aspett u din il-funzjoni tal-Enemalta.

ONOR. CHRIS AGIUS:  Jiġifieri intom ma dħaltux fuq għaliex dawn bdew jitressqu tard?

IS-SUR KEITH MERCIECA:  Le.  Jista’ jkun li dan jagħmel aktar sens fil-kuntest ta’ audit li huwa financial and compliance, imma aħna performance audit għamilna fejn  ħarisna lejn il-mod kif jinxtara ż-żejt.

ONOR. CHRIS AGIUS:  Voldieri fid-dokumenti li ngħataw lilkom qatt ma sibtu xi nota mingħand il-Ministru responsabbli mill-Enemalta fejn jitlob iktar regolamentazzjoni fit-tpoġġija tal-estimi finanzjarji, hekk kif mitlub bil-liġi?

IS-SUR KEITH MERCIECA:  Qatt ma sibna dawn l-affarijiet, għax qatt ma fittixnihom u qatt ma ħarisna lejhom, u għalhekk qatt ma stajna nsibuhom.

ONOR. OWEN BONNICI:  Ngħaddi, jekk jogħġbok, għal paragrafu 1.3.3 li hemm f’paġna 54, ħalli imbagħad ngħaddu għat-tieni kapitlu – għax l-ewwel kapitlu nkunu dħalna fih sewwa.  Hemmhekk hemm riferenza għall-fatt li artiklu 35 tal-Att dwar l-Enemalta jispjega li l-procurement tal-fuels mill-Korporazzjoni huwa eskluż mill-General Public Procurement Rules.  Naħseb li hija xi ħaġa importanti ħafna li l-General Public Procurement Rules ma japplikawx għal procurement tal-fuel.  Napprezza jekk tagħtuna spjega, peress li m’aħniex tekniċi, ta’ x’inhuma l-konsegwenzi li l-fuel procurement ma jaqax taħt ir-regoli ġenerali tal-public procurement.

IS-SUR KEITH MERCIECA:  L-iktar li se niffoka huwa allura fuq l-implikazzjoni fuq dan l-audit.  Il-Public Procurement Regulations għandhom numru ta’ kundizzjonijiet li jistabbilixxu il-public procurement kif għandu jsir.

ONOR. OWEN BONNICI:  Skużani.  Procurement xi tfisser?

IS-SUR KEITH MERCIECA:  Xiri ta’ oġġett jew servizz.

ONOR. OWEN BONNICI:  Kull ħaġa li jixtri l-Gvern, sew jekk huwa servizz jew oġġett, huwa procurement, hux hekk?

IS-SUR KEITH MERCIECA:  Hekk hu.  Permezz ta’ artiklu 35, l-Enemalta hija eżentata mill-mod ordinarju ta’ kif jinxtraw l-affarijiet jew servizzi mill-Gvern.  Allura l-implikazzjonijiet għall-audit tagħna x’inhu?  Aħna li għamilna huwa li tajna importanza lill-fuel procurement policy tal-Enemalta stess.  L-Enemalta stabbilixxiet policy ta’ kif hi taħseb li l-aħjar li jinxtara l-fuel.  U allura aħna qabbilna l-mod ta’ kif l-Enemalta fil-fatt xtrat il-fuel mal-policy tagħha stess.

ONOR. OWEN BONNICI:  Biex nifhem jien: ix-xiri tal-fuel ma jaqax taħt il-General Public Procurement Rules.  Dawn ir-regoli ġenerali huma tassattivi immens.  Kemm ili fil-kariga li qiegħed fiha jien nista’ nifhem iktar, għax għandi l-istaff taċ-Ċivil li jgħiduli x’nista’ u x’ma nistax nagħmel, u mn’alla jkunu huma;  dawn huma regoli tassattivi immens.   Ladarba dawn ma japplikawx għal fuel procurement, irid ikun hemm xi policy fuq fuel procurement.  Hux hekk qed tgħid?

IS-SUR KEITH MERCIECA:  Hekk hu.  Imbagħad ir-responsabilità għall-kontroll effettiv u għall-governanza tajba taqa’ f’idejn l-Korporazzjoni Enemalta.   Fil-fatt, l-Enemalta Corporation għamlet fuel procurement policy proprju għal din ir-raġuni.
ONOR. OWEN BONNICI:   Il-fuel procurement policy tal-Enemalta meta bdiet titħaddem?

IS-SUR KEITH MERCIECA:   Skont l-informazzjoni li għandna, 1st January 2011 ħarġet version 1 tal-fuel procurement policy, u f’xi żmien f’Mejju ġiet riveduta u ħarġet allura version 2 ta’ din il-policy.

ONOR. OWEN BONNICI:  Min kien il-moħħ wara din il-policy?  Espert barrani? Persuni fl-Enemalta?  Min huma l-persuni li waslu biex iddraftjaw din il-policy?

IS-SUR KEITH MERCIECA:    Ma nistax nirrispondik issa; nista’ nara min huma forsi l-persuni indikati fil-policy stess u nagħtik risposta darb’oħra.

ONOR. OWEN BONNICI:  U biex saret din il-policy, x’għamlu?  Għamlu laqgħat?  Inkarigaw an external expert? Jiġifieri, fl-1 ta’ Jannar 2011 ġiet ippubblikata policy li mbagħad ġiet imtejba f’Mejju.  Biex waslu għal dik il-policy – din ma waqgħetx mis-sema, imma sar xogħol preparattiv – min kien involut u kif sar il-proċess?

IS-SUR KEITH MERCIECA:   Ma nafx nirrispondik, forsi aħjar li din il-mistoqsija ssir lill-Enemalta.   Aħna sibna l-policy lesta hemmhekk u ħadniha bħala stat ta’ fatt.  Ma kienx jinteressana min għamilha, imma aktar interessana x’hemm fiha.

ONOR. OWEN BONNICI:  Jekk tagħsarha, din il-policy xi tgħid?

IS-SUR KEITH MERCIECA:  Essenzjalment, hija stage based, jiġifieri tindikalek il-proċedura effettivament ta’ kif il-Korporazzjoni Enemalta, permezz tal-FPC, għandu jopera u jixtri ż-żejt.

ONOR. OWEN BONNICI:  Naqblu li din il-policy ma tgħidx lill-Enemalta biex tixtri mingħand “dak” jew mingħand l-“ieħor”?  

IS-SUR KEITH MERCIECA:  Le, assolutament!

ONOR. OWEN BONNICI:  Il-policy li tgħid hu kif għandu jsir it-tendering process, jekk ikunx hemm email account, jekk għandekx iżżomm l-envelopes u dawn l-affarijiet.  Naqblu?

IS-SUR KEITH MERCIECA: Fl-opinjoni tagħna, l-policy kienet tajba ħafna, u tant ħassejna hekk li fil-fatt użajniha bħala l-benchmark biex inkejlu l-performance tal-Enemalta stess.   

ONOR. OWEN BONNICI:  Mela se nerġa’ nirripeti.  Il-policy ma tgħidlekx biex tixtri mingħand “dak” u mingħand l-“ieħor”.  Il-policy tgħidlek li perżempju trid tibgħat email u mhux ittra, dettalji li però mportanti biex ikun hemm trasparenza.  Naqblu?

IS-SUR KEITH MERCIECA:  Nikkonferma.

ONOR. OWEN BONNICI:  Mela d-domanda ġejja waħedha.  Qabel l-1 ta’ Jannar 2011, ma kienx hemm il-General Public Procurement Rules li jġiegħeluk issegwi ċerta proċedura fuq xiri taż-żejt. Qabel l-1 ta’ Jannar 2011, ma kienx hemm fuel procurement policy.  Allura, meta intom qed tgħidu li dawn il-persuni li kienu qed jixtru l-fuel fil-miljuni kienu joperaw in a vacuum, qed ngħidu li dawn essenzjalment kienu jagħmlu li jridu?

IS-SUR KEITH MERCIECA:   Skont l-informazzjoni li tatna l-Enemalta, ma kien hemm l-ebda policy qabel din il-policy li ġiet fis-seħħ fl-1 ta’ Jannar 2011.  Jiġifieri, ma nafx kif kienu joperaw, għax ma kien hemm l-ebda policy; ma nafx x’policy framework kien jirregolahom dak iż-żmien għax m’hemm l-ebda policy li l-Enemalta tawna.  Issa, jekk policy l-Enemalta ma tawniex ma nistax nikkummenta fuqha; però aħna, allavolja għamilna talbiet lill-Enemalta, din il-policy biss tawna l-Enemalta.

ONOR. OWEN BONNICI:  Intom m’għedtux hekk fir-rapport.  Intom għedtu li kien hemm policy vacuum, bħala stat ta’ fatt ma kienx hemm policy.   Vacuum ifisser nuqqas ta’ ossiġnu, nuqqas ta’ arja,  nuqqas ta’ policy.

IS-SUR KEITH MERCIECA:  Under the assumption li l-Enemalta pprovdewlna l-informazzjoni kollha.   Wieħed irid jagħmel dik l-assumption.

ONOR. OWEN BONNICI:  Għandek xi dubju li ma pprovdewlkomx l-informazzjoni kollha?

IS-SUR ANTHONY C. MIFSUD:  Le, m’għandniex dubju, imma naħseb li dawn id-domandi huwa fair li jsiru lill-Enemalta.

ONOR. OWEN BONNICI:  Nifhmu.  Sur Mifsud, fir-rapport tagħkom hawn indikat li kien hemm policy vacuum.  Issa jien nixtieq nifhem xi jfisser “policy vacuum”.  Dak li qed nistaqsi.  M’iniex qed ngħid li intom m’għamiltux il-policy.  Anzi, nerġa’ ngħid li mn’alla kontu intom li bis-saħħa tal-ħidma kbira tagħkom – nixtiequ, ġenwinament, nirringrazzjakom – ara kemm sar xogħol ta’ ameljorament.  Però nixtiequ nifhmu: fejn tidħol l-fuel procurement policy, ma kienx hemm policy.   Jiġifieri ma kienx hemm ir-regoli ġenerali skont il-proċeduri, li forsi kull min kien fil-kariga li nokkupa jien jista’ jifhem kemm huma strinġenti, u ma kienx hemm policy interna tal-Enemalta.  Allura d-domanda hija x’kien hemm, u inti għedtli li kien hemm vacuum.   Issa d-domanda li xtaqt nagħmillek hija jekk mix-xogħol li għamiltu intom joħroġx li ma kienx hemm policy bejn l-2008 u l-2011, jew li qatt ma kien hemm policy.   Jiġifieri, mill-1.1.2011 lura ma kien hemm l-ebda fuel procurement policy?

IS-SUR ANTHONY C. MIFSUD:    Il-focus tagħna kien fuq dak il-perijodu.  Jista’ jkun hemm li kien hemm policy li ma kienitx miktuba wkoll.  

ONOR. OWEN BONNICI:  Intom tlabtu għall-policy, hux hekk?

IS-SUR ANTHONY C. MIFSUD:  Aħna tlabna għal ċerta informazzjoni, imma ma qagħadniex nidħlu fil-Minuti tal-Board Meetings tal-Enemalta ta’ dak il-perijodu kollu.   

ONOR. OWEN BONNICI:  Intom stabbilixxejtu bħala fatt, mhux maybe, li kien hemm a policy vacuum.  Dan il-policy vacuum kien temporanju jew kien perpetwu?   Qatt kien hemm fuel policy qabel?

IS-SUR ANTHONY C. MIFSUD:    Aħna ma rajna xejn fuq il-perijodu qabel l-2008, ma staqsejnix qabel l-2008.

ONOR. OWEN BONNICI:   Jiġifieri jista’ jkun li kien hemm policy, mbagħad ma baqgħux jimxu magħha.

IS-SUR ANTHONY C. MIFSUD:  Għalhekk qed nitolbok tistaqsi lill-Enemalta.

ONOR. OWEN BONNICI:  Iva, imma jien nifhem li jekk intom tlabtu l-fuel procurement policy, jgħidulek aħna għandna waħda li għamilniha fl-1 ta’ Jannar 2011 kif emendata f’Mejju, ma tistaqsux jekk kienx hemm oħra preċedentement għal din, għall-perijodu ta’ qabel?

IS-SUR KEITH MERCIECA:  Iva, staqsejna u ma kien hemm l-ebda policy oħra li pprovdewlna l-Enemalta għall-perijodu ta’ qabel mill-2008 sal-2010.

ONOR. OWEN BONNICI:  Jien tiġini naturali kieku li wara li nistaqsihom jekk għandhomx fuel procurement policy u jgħiduli li għandhom waħda li għamluha fl-1 ta’ Jannar 2011, jekk qabel l-2011 kellhomx oħra.    U r-risposta għal dik id-domanda, jekk dejjem saret, x’kienet?

IS-SUR KEITH MERCIECA:  Li ma kien hemm l-ebda policy qabel dak iż-żmien.

ONOR. LUCIANO BUSUTTIL:  Nimmaġina li kieku kien hemm anke bil-fomm, kienu jgħidulkom li kienu jsegwu policy mhux miktuba.  Ma qalulkomx dan id-diskors.

ONOR. BEPPE FENECH ADAMI:  Lanqas staqsewhom.

ONOR. OWEN BONNICI:   Le, staqsewhom.

ONOR. BEPPE FENECH ADAMI:  Imma staqsew lin-nies tal-lum, mhux ta’ dakinhar.

ONOR. OWEN BONNICI:  Ippermettuli ftit ħalli nerġa’ nagħmel id-domanda.  Bħala stat ta’ fatt stabbilixxejtu li kien hemm a policy vacuum sal-1 ta’ Jannar 2011.  Intom staqsejtu kienx hemm policy qabel l-1 ta’ Jannar 2011?

IS-SUR KEITH MERCIECA:   Aħna staqsejna lill-Enemalta x’policies kien hemm jirregolaw il-perijodu 2008 sal-2011, dak il-perjodu tal-interess tagħna, u l-Enemalta tatna policy li tkopri biss l-2011.   Dak kollox.    Jekk stess, meta tlabna għal iktar informazzjoni, l-Enemalta qatt ma pprovdewlna policy li tkopri mill-2008 sal-2010.    

ONOR. OWEN BONNICI:  La bil-miktub u lanqas bil-fomm.
 
IS-SUR KEITH MERCIECA:  Hekk hu.

ONOR. OWEN BONNICI:  U lill-Enemalta, kif għedna nhar it-Tnejn, intom kontu tibagħtulhom id-domandi kollha bil-miktub in time, u setgħu faċilment jiċċekkjaw ma’ min kellhom jiċċekkjaw.  Dak kien l-iskop.

IS-SUR KEITH MERCIECA:  Issa jista’ jkun li n-nies inbidlu, imma l-Enemalta baqgħet l-istess, jiġifieri l-auditee baqa’ wieħed,  għalhekk aħna ma ħassejniex li kellna nkellmu nies oħrajn.  

ONOR. OWEN BONNICI:  L-Enemalta mhux mortu hemmhekk at gun point, titolbuhom jgħidulkom dak il-ħin, imma kontu tibagħtulhom id-domandi; spjegajtilna l-aħħar darba, domt xi siegħa tispjega, dak il-punt ħareġ.   Jiġifieri l-Enemalta, wara li staqsejtuhom biż-żmien kollu li kellhom bżonn biex jagħtukom it-tweġiba, it-tweġiba kienet li huma li kellhom policy kien mill-1st January 2011 ‘il quddiem.   Jiġifieri aħna qed nitkellmu li ma kienx hemm policy li torbot idejn, jew tirregola b’xi mod, il-kuntratti li ngħataw qabel l-2011 mill-inqas mill-2008 ‘l quddiem.   Dak stabbilixxejtuh hux hekk?

IS-SUR KEITH MERCIECA:  Hekk hu.

ONOR. JUSTYNE CARUANA:  Qed naqblu li rigward il-fuel procurement kien hemm a policy vacuum, però f’partijiet oħra tar-rapport issemmu tipi ta’ proċeduri oħrajn fejn jidher li kien hemm policies oħrajn in place.  Il-fatt li kien hemm aspett regolat minn policy, u l-fuel procurement  li jinvolvi parti sostanzjali tal-attività tal-Enemalta u li ma kellhiex policy, din id-distinzjoni bejn naħa u oħra ma tarawhiex xi ħaġa iktar gravi?  Qisu kien hemm xi ħaġa selettiva bejn aspett li huwa regolat b’policy u din li mhijiex regolata b’policy, anzi a policy vacuum.

IS-SUR KEITH MERCIECA:   Ma naħsibx li hija kwestjoni li qisu tieħu l-importanza tagħha mir-relattività, fis-sens li ma jfissirx li ssir ħaġa iktar serja għax wieħed għandu u wieħed m’għandux.  Aħna ħarisna lejha in isolation, jiġifieri l-fatt li m’hemmx huwa diġà punt importanti biżżejjed li m’hemmx.  Daqshekk kollox.  Ma kienitx iktar gravi jew inqas gravi għax kumitati oħrajn għandhom.

ONOR. JUSTYNE CARUANA:   Qed nirreferi b’mod partikolari għall-aviation fuel fejn jidher li kien hemm policy, u anke l-proċedura kif jiġi mixtri l-fuel.  Il-FPC, fl-assenza ta’ policy, kif kien jixtri ż-żejt?  Jiġifieri free for all?

IS-SUR ANTHONY C. MIFSUD:   Ma rridux nispekulaw, u nappellalek, Onorevoli, biex dawn id-domandi tagħmilhom lill-Enemalta.

ONOR. LUCIANO BUSUTTIL:   Mela skoprejtu kif kien jinxtara ż-żejt bejn l-2008 u l-2011, meta għamiltu d-domandi lill-Enemalta?

IS-SUR ANTHONY C. MIFSUD:  L-FPC kien jieħu d-deċiżjonijiet; kienu jeħduhom nies responsabbli fl-interess tal-Korporazzjoni. 

ONOR. JUSTYNE CARUANA:  Imma lbieraħ, pereżempju, f’ħin minnhom  staqsejt fejn kienu jsiru dawn il-laqgħat ... (Interruzzjonijiet)  Le, mhijiex fishing expedition!   Fishing expedition min kien imur jixtri ż-żejt u m’għandux policy!

ONOR. OWEN BONNICI:  L-Onor. Busuttil qal “nassumu”, u għandu raġun għax l-esperjenza turina li kien hemm każijiet  fejn ittieħdu deċiżjonijiet dwar xiri ta’ żejt, u qed nirreferi għad-deċiżjoni li ttieħdet fil-laqgħa tat-18 ta’ Diċembru 2003 –  biex ħadd ma jaħseb li qed nibblaffja – fejn kien hemm żewġ persuni li qalu lill-Pulizija li meta taw il-kuntratt tal-FPC lil Trafigura, tawhulhom għax kienu tawhom il-flus fil-but.   Din hija xi ħaġa li ħarġet, jafha kulħadd, u saret.   Allura bilfors li meta nisimgħu lilkom sinjuri tgħidulna li bejn l-2008 u l-2011 il-fuel kien jinxtara – in millions dawn! – mingħajr policy meta għadna kemm rajna ...  Bħal dan l-eżempju li semmejtlek kien hemm erbgħa oħra fejn Trafigura ħadet il-kuntratt għax ċertu Tim Waters ta’ Trafigura ta l-flus allegatament lil ċertu Frank Sammut.   Dawn l-erba’ ċirkostanzi ġraw fl-2004, imbagħad niġu hawn nisimgħu li ma kienx hemm policy fuq xiri ta’ żejt! Dan huwa aċċettabbli, Sinjuri?  Ippruvaw ifhmu li aħna għandna d-dover li nagħmlu dawn id-domandi, kif intom għamiltu tajjeb ħafna li tagħmlu l-audit tagħkom.  Is this acceptable in a society li m’hemmx policy miktuba li tirregola dawn il-kuntratti?   Jien allaħares nixtri lapes mingħajr ma nobdi l-proċeduri!	     

IS-SUR CHARLES DEGUARA:   Jien naħseb li din id-diskussjoni torbot ma’ dak li qal tajjeb s-Sur Mifsud lbieraħ kif bdejna wara nofsinhar, meta inti, Onor. Bonnici,  staqsejtu x’inhi l-ikbar issue li ħarġet minn dan ir-rapport, u hu qallek il-bżonn tad-dokumentazzjoni adegwata, kemm dokumentazzjoni ta’ policy biex din tintuża benchmark għada pitgħada mill-awdituri kif ikunu saru l-affarijiet, u anke dokumentazzjoni  ta’ kif saru l-affarijiet, il-Minuti.   Jiġifieri jien naħseb li din id-diskussjoni torbot mal-punt tajjeb ħafna li qajjem is-Sur Mifsud lbieraħ wara nofsinhar fuq il-bżonn ... Issa to be fair,  ħalli nkun onest magħkom, minn esperjenza tiegħi fin-National Audit Office (NAO), kull meta nagħmlu xi audit, hija xi ħaġa komuni ħafna dan id-difett fis-sistemi tagħna ta’ governanza li ma jkunx hemm dokumentazzjoni adegwata.   M’iniex qed ngħid hekk biex innaqqas jew inżid, l-oġġettiv tagħna huwa li nirrappurtaw l-affarijiet kif insibuhom, u aħna rrappurtajna kif sibnihom, u kkumentajna b’mod negattiv fuq il-fatt li ma kienx hemm dokumentazzjoni adegwata.   U b’hekk is-Sur Mifsud aċċenna fuq l-bżonn li entitajiet, mhux biss l-Enemalta, imma entitajiet governattivi u Dipartimenti tal-Gvern, iżommu din id-dokumentazzjoni biex għada pitgħada meta jmur awditur, kemm intern u anke estern, hu min hu u anke intom fix-xogħol tagħkom ta’ skrutinju tkunu tistgħu tiskrutinjaw aħjar għax ikun hemm dokumentazzjoni.   Otherwise, jekk ma jkunx hemm dokumentazzjoni hija biss spekulazzjoni.  U aħna bħala awdituri ninkwetaw meta ma jkunx hemm dokumentazzjoni, dik hija l-pożizzjoni.

ONOR.  LUCIANO BUSUTTIL:  Bħala ammonti li nxtraw ta’ żejt fl-2012, kien hemm €578 miljun.  Issa, bejn l-2008 sal-2012, nafu kemm inxtara żejt, it goes into billions jekk tgħaqqadhom f’daqqa.   Jiġifieri dan kollu nxtara mingħajr ma kien hemm policy, hux hekk?

IS-SUR ANTHONY C. MIFSUD:  Li nafu biha aħna.

IS-SUR KEITH MERCIECA:   Eżatt, importanti dan l-istatement li għadu kif għamel is-Sur Mifsud issa.  Aħna tlabna lill-Enemalta l-informazzjoni, u aħna qegħdin at the mercy of Enemalta li jipprovdulna l-informazzjoni jew le.   
ONOR. LUCIANO BUSUTTIL:  Setgħu għażlu huma x’informazzjoni tawkom.

IS-SUR KEITH MERCIECA:   Biex inkunu iktar ċari, r-rapport kif inhu miktub eżatt kif qed tarawh intom għaddejnih lill-Enemalta; jiġifieri, jekk fil-verità kien hemm policy imma ma tawhilniex, naħseb li kien fl-interess tal-Enemalta li jgħaddulna din il-policy.   Jiġifieri meta aħna konna qed nirrapportaw li kien hemm policy vacuum meta għaddejnilhom ir-rapport, ma naħsibx li kien fl-interess tal-Enemalta li ma jagħtuniex din il-policy!

ONOR. JUSTYNE CARUANA:  Jiġifieri din it-triangulation li  għedtilna lbieraħ biha ma kkonfermajtuhiex?

IS-SUR KEITH MERCIECA:  Staqsejna lill-Enemalta diversi drabi għall-informazzjoni li kienet nieqsa.  

ONOR. OWEN BONNICI:   Jiġifieri, aħna qed ngħidu li proċess fejn il-pajjiż jonfoq €500 miljun f’sena waħda ma jkunx hemm policy li jgħidlek kif għandek tirċievi t-tendering eċċ.

IS-SUR CHARLES DEGUARA:    Staqsejnihom għal darba, darbtejn u tajnihom ...

ONOR. JUSTYNE CARUANA:  Jekk kien hemm, ma qalulkomx.

ONOR. OWEN BONNICI:  U staqsejtu abbażi ta’ xiex kien jinxtara ż-żejt?   Għax din naturali.  Li kieku jiġi xi ħadd jgħidli li ma kellux policy, jien li ma nifhimx kont nistaqsih kif allura kienu jixtru ż-żejt u b’liema regoli.  Staqsejtuhielhom din?

IS-SUR CHARLES DEGUARA:  Aħna għamilna x-xogħol tagħna, indagajna u rrappurtajna fuq dak li sibna.  Il-fatti, kif sibnihom u kif rriżultawlna kien jidher li ma kienx hemm policy u rrappurtajna hekk.   Dak huwa x-xogħol ta’ awditur.   

ONOR. OWEN BONNICI:  Allura d-domanda dwar kif kien jinxtara ż-żejt, għamiltuha lil dawn il-persuni?

IS-SUR KEITH MERCIECA:  Id-diffikultà f’dan il-każ, Onor. Bonnici, hija assoċjata wkoll mill-fatt li ma kien hemm l-ebda żamma ta’ Minuti kif suppost.     

ONOR. OWEN BONNICI: Dik se niġu għaliha.

IS-SUR KEITH MERCIECA:  Aħna dħalna fIl-mod kif jinxtara ż-żejt.  Il-fatt li ma kienx hemm policy, għedna ħa nħarsu lejn il-Minuti forsi nifhmu r-raġunament tal-Kumitat;  però hemmhekk ukoll il-Minuti kienu limitatissimi.

ONOR. JUSTYNE CARUANA:   Imma ma tarawhiex stramba li hawnhekk policy ta’ xejn u bnadi oħra kien hemm policy?   Din ma nistax nifhimha jien.   

ONOR. LUCIANO BUSUTTIL:    Kienu jinġabru l-Minuti bnadi oħra, u hawnhekk ma kienux jinġabru!

IS-SUR ANTHONY C. MIFSUD:  Onovevoli, nappellalek sabiex ma tasalx għall-konklużjonijiet qabel ma tkunu kellimtu lill-Enemalta.

ONOR. JUSTYNE CARUANA:   M’iniex qed nasal għall-konklużjoni imma qed nistaqsi jien ...  Hija ħaġa bażika li, fl-assenza ta’ procurement regulations, irid ikun hemm regolamentazzjoni mod ieħor.    Kif għedtu fir-rapport tagħkom stess, trid tkun iktar stretta minn meta jkun hemm il-procurement process normali bil-proċeduri normali, biex ikun hemm iktar trasparenza.   Allura meta inti biex ikollok din it-tip ta’ assikurazzjoni at least ta’ serħan tal-moħħ li qed isiru l-affarijiet in a basic way, ma tarawhiex stramba li ...  Kienu jafu li ried ikun hemm policy, tant li bnadi oħra kien hemm policy.

IS-SUR ANTHONY C. MIFSUD:    Imma f’dan it-tip ta’ xogħol wieħed irid joqgħod attent u jara l-urġenza tad-deċiżjonijiet li jridu jittieħdu.  Dan ma tistax timxi bil-proċeduri tal-kuntratti l-oħrajn, fejn tista’ tappella u ddum tliet xhur bl-appell għax  ikollok shipments u trid tilħqu.  Dan split second ...
 
ONOR. JUSTYNE CARUANA:   Granted, u qed tispjegawh fir-rapport; però jekk inti se twarrab dik it-tip ta’ proċedura minħabba n-neċessitajiet tal-urġenza, irid ikun hemm mekkaniżmu in place li at least joffri a basic safeguard li se jkun hemm a mininum level of transparency.

ONOR. OWEN BONNICI:  Fl-interess tagħhom stess wara kollox.

IS-SUR KEITH MERCIECA:  Fil-fatt aħna semmejna dan il-punt li qiegħda tagħmel inti, Onor. Caruana, u elaborajna ħafna fih u ma wżajniex kliem soft, jiġifieri deċiżivi ħafna fuq li din hija ċarament ħażina, u mhux ħażina ftit imma ħażina ħafna.

ONOR. JUSTYNE CARUANA:  Qed naqbel; però l-gravità tagħha hi – fl-opinjoni tiegħi u għalhekk qed nistaqsi lilkom jekk taqblux – li fi procurement ta’ tip ta’ fuel ieħor kien hemm  policy.  Mela allura, għaliex f’dan ma kienx hemm meta qed nittrattaw fuq xiri ta’ żejt f’ammonti ikbar, u hemm question marks kbar u Totsa u Trafigura u dawn l-affarijiet kollha?  

IS-SUR KEITH MERCIECA:  Però ma nafx għalxiex qed tirreferi.  X’tip ta’ fuel qed tirreferi għalih?

ONOR. JUSTYNE CARUANA:  Tal-aviation fuel.  Qrajtha fir-rapport tagħkom.

IS-SUR KEITH MERCIECA:   Jista’ jkun li, fil-każ tal-aviation fuel, l-obbligi tal-Enemalta jmorru oltre mill-Enemalta stess minħabba aviation safety.    Jiġifieri, jista’ jkun li jidħlu entitajiet u affarijiet oħrajn.   Naħseb li aviation fuel għandna nittrattawh b’mod differenti għax l-obbligi ta’ meta jinxtara l-aviation fuel huma differenti ukoll mill-gas oil li se taħraq il-Power Station.

ONOR. JUSTYNE CARUANA:  Mhijiex kwestjoni ta’ x’jinxtara.  Aħna qed nitkellmu fuq il-policy, mhux fuq l-obbligi.

IS-SUR KEITH MERCIECA:  Bla dubju wieħed ma jiġġustifikax l-ieħor, dak li huwa ħażin huwa ħażin, u aħna fil-fatt hekk rrimarkajna; li ma kienx hemm policy huwa ħażin.   

ONOR. JUSTYNE CARUANA:  Iva, imma l-ħtieġa ta’ policy hija a basic requirement.

IS-SUR KEITH MERCIECA:  Hekk hu.

ONOR. JUSTYNE CARUANA:  Naqblu li it is a basic requirement, imma kif kien hemm qisha xi ħaġa selettiva li naħa nagħmlu policy, u naħa oħra nħalluh sakemm xi ħadd jiġbdilna l-attenzjoni?    Għax jien, milli nista’ nifhem, intom qiskom l-Uffiċċju tagħkom l-ewwel darba li ġibed l-attenzjoni dwar din il-ħaġa.   Qisni qed nifhem hekk jien.

IS-SUR ANTHONY C. MIFSUD:  Aħna kkummentajna negattivament; issa further clarifications iridu jiġu mill-Enemalta. 

ONOR. LUCIANO BUSUTTIL:  Fuq dan il-punt ukoll nagħmel riferenza għal tabella 2 f’paġna 47 – imports in euro tal-fuel procurement.  Hawnhekk qed naraw il-figuri għall-2008, 2009, 2010, 2011 u 2012.  Jekk tgħoddhom issib li, bejn wieħed u ieħor, mill-2008 sa l-2010 qed nitkellmu fuq €1 biljun ta’ żejt mixtri mingħajr policy; però jekk tinnota, fl-2008 xtrajna €467 miljun, mbagħad fl-2009 u fl-2010, jiġifieri fl-eqqel ta’ dan il-vacuum ta’ policy, il-flus li ħallasna niżel kważi bin-nofs, imbagħad reġa’ żdied b’mod enormi fl-2011.  Naturalment, wieħed jista’ jargumenta fuq il-prezz taż-żejt; imma intom dħaltu għalfejn kien hemm din id-drastic change fl-ammont ta’ flus li ntnefqu vis-à-vis imbagħad bħala fuel li daħal, jekk daħalx kollu, jekk inxtarax tassew?  Id-domanda tal-pajjiż naqset b’daqshekk?

IS-SUR KEITH MERCIECA:  L-ispjegazzjoni qiegħda f’nota taħt it-tabella ta’ fuqha, tabella 1.  Essenzjalment, fl-2008 ir-reporting period kien ta’ 15-il xahar minflok 12-il xahar, u dak allura ovvjament ikabbar l-ammont.   

ONOR. LUCIANO BUSUTTIL:  Jiġifieri dħaltu fiha.

 IS-SUR KEITH MERCIECA:  Hekk hu.  Dak apparti l-fatturi li l-prezz taż-żejt fil-fatt naqas, jiġifieri kollox ma’ kollox.    

ONOR. LUCIANO BUSUTTIL:    Mela qed nitkellmu fuq aktar minn €1 biljun f’żejt li nxtara mingħajr policy.

IS-SUR KEITH MERCIECA:   Hekk hu.

ONOR. OWEN BONNICI: Ħalli neħodkom għal paragrafu 2.1.1 li hemm f’paġna 73, ħalli nagħlqu fuq dan il-punt u nħallu fl-idejn l-Oppożizzjoni biex tagħmel id-domandi tagħha.   F’dan il-paragrafu qegħdin tispjegaw li kien hemm policy li ġiet ippubblikata fis-26 ta’ Jannar 2011 –  din il-policy li għadna kif semmejna –  imbagħad rajtu l-verżjoni 2.0 li ħarġet mhux f’Mejju, kif għedtilna qabel, imma fis-26 ta’ Lulju, 2011. Imbagħad rrimarkajtu “that is, one month after Parliamentary sitting 373”.   Jiġifieri ħarġet il-policy f’Jannar, tkellem l-Onor. Brincat, xahar wara kien hemm an updated version of the policy, u intom għamiltu dan il-kumment.   Għamiltu dan il-kumment għal xi raġuni jew speċi per koinċidenza li ġara li sar xahar wara s-sitting fejn tkellem l-Onor. Brincat?

IS-SUR CHARLES DEGUARA:  Huwa sempliċement stat ta’ fatt, irrappurtajna stat ta’ fatt.

ONOR. OWEN BONNICI:  Fil-paragrafu ta’ wara, 2.1.2, hawn il-frażi “policy vacuum”, u qed jingħad li:

“Enemalta’s fuel procurement function was carried out in what could be termed as a policy  vacuum.”. 

Imbagħad hawnhekk hawn indikat li intom tlabtu dokumenti, guidelines jew policies, u kollha bdew jiġu risposti fin-negattiv mill-Enemalta.    Imbagħad għamiltu kumment fejn għedtu li dan mhux għax l-Enemalta ma rieditx tikkopera, imma għax ma kienux jeżistu.  Jiġifieri, mhijiex kwestjoni  li meta staqsejtuhom ma tawhomlkomx għax ma riedux jikkoperaw, jew għax riedu jaħbu, imma għax sempliċement ma kienux jeżistu.   Qed nifhem sewwa jien?

IS-SUR KEITH MERCIECA:  Hekk hu.

ONOR. LUCIANO BUSUTTIL:  Fir-rapport, l-iktar frażi li laqtitni kienet meta għedtu li you failed to comprehend li dwar ħaġa bħal din ma kienx hemm Minuti.   Dan il-fatt li intom ma stajtux tifhmu għalfejn, għax it stands to reason li meta għandek Kumitat bħal dan, jinżammu l-Muniti, iżid għall-fatt ukoll li l-istess persuni bħalma huma ċ-Chairman tal-Enemalta – li fil-Bord tiegħu jaf li għandu jżomm il-Muniti u fil-fatt iżomm il-Minuti – f’dan il-każ ma rax li għandhom jinżammu l-Muniti?

IS-SUR ANTHONY C. MIFSUD:  L-aħjar li tistaqsi lill-Enemalta.

ONOR. LUCIANO BUSUTTIL:  Imma għaliex għedtu “failed to comprehend”?  Għax dawn huma l-istess nies li jafu li suppost jieħdu l-Minuti, għax f’postijiet oħrajn jeħduhom u hawnhekk ma jeħduhomx?

IS-SUR ANTHONY C. MIFSUD:  Hija prassi normali li kull kimitat iżżomm il-Minuti tiegħu, speċjalment meta qiegħed tiddeċiedi ċerti affarijiet.    

THE CHAIRMAN:  Grazzi ħafna.  Xtaqt nagħmel xi domandi biex niċċara ftit u nifhem aħjar dak li ntqal issa, Sur Mifsud.  Huwa stat ta’ fatt, u m’iniex se nikkontestah, li s-sitwazzjoni finanzjarja tal-Enemalta ma kienitx u mhijiex waħda mill-iktar florida, però jekk jien ngħid li dik is-sitwazzjoni kienet dovuta għall-fatt li ma kienx hemm Minute taking kif suppost, naħseb li nkun qed nirriduċi l-argument għall-assurd.  Hemm causality bejn il-fatt ... M’iniex qed ngħid li huwa tajjeb li ma jkunx hemm Minuti miżmumin kif suppost, biex ħadd ma jifhimni ħażin.  Il-Minuti għandhom jinżammu kif suppost; però l-fatt li jekk jien nagħmel l-argument li l-premessa tiegħu hi li l-Minuti ma kienux jinżammu tajjeb, ergo għalhekk is-sitwazzjoni finanzjarja kienet waħda ...

IS-SUR ANTHONY C. MIFSUD:  Ma nistgħux naslu għal dik il-konklużjoni għax kien hemm mumenti meta Minuti ma nżammux, waqt li l-attività ta’ dak il-Kumitat rrendiet profitt.   
 
THE CHAIRMAN:  It-tieni domanda:  aħna tkellimna – u biex inkun ġust miegħek, inti kont korrett meta għedt għal diversi drabi li qed nistaqsuk domandi li hija l-Enemalta li trid twieġeb għalihom, partikorlament iċ-Chief Financial Officer (CFO), u se nistaqsuh dawk id-domandi lkoll kemm aħna – però safejn taf int –  jekk fhimtek sew, fil-każ ikkorreġini – l-audited accounts tal-Enemalta kienu jeżistu mill-PwC u qatt ma kienu b’xi kwalifika?   

IS-SUR ANTHONY C. MIFSUD:  Le, b’dik ma nafx.

THE CHAIRMAN:  Fair enough, la ma tafhiex nistaqsuha lil min huwa konċernat.  It-tielet domanda: forsi se nirriduċi argument ikkumplikat għall-aktar livell forsi bażiku, però forsi tgħini nifhem.  Il-prezz taż-żejt li matul iż-żmien – u mhux xhur, imma snin – l-Enemalta kienet tixtri bih, kien ekwivalenti għall-prezz tal-elettriku li l-Enemalta tbigħ?

IS-SUR ANTHONY C. MIFSUD:   Ma dħalniex f’dak l-aspett, assolutament kien outside the scope tal-audit tagħna.

THE CHAIRMAN:  Mela inti dik id-domanda inti tgħidli biex nindirizzaha lill-Enemalta?

IS-SUR KEITH MERCIECA:   Hija outside the scope tal-audit tagħna.

THE CHAIRMAN:   Ir-raba’ mistoqsija:   ġustament l-Onor. Bonniċi għamel riferenza għall-policy vacuum li hemm imsemmija fir-rapport.  Kemm inkun korrett jekk ngħid, mingħajr ma lanqas għal nofs mument innaqqas b’nemes il-validità, l-utilità u l-ġid li se joħroġ u li ħareġ minn dan ir-rapport, biex ma ninftehimx ħażin ...   Jekk fhimtek sew, Sur Mercieca, fuq domanda tal-kollegi dwar il-first version ta’ din il-fuel procurement policy li kienet f’Jannar 2011, inti wżajt il-frażi “tajba ħafna”.  Jiġifieri din il-fuel procurement policy li saret f’Jannar 2011, fi kliem l-NAO, kienet tajba ħafna?    

IS-SUR KEITH MERCIECA:  Aħna l-iktar li ffukajna kien fuq it-tieni verżjoni, jiġifieri dik ta’ Mejju.

THE CHAIRMAN:  Imma tiftakar tagħmel dak il-kumment? 

IS-SUR KEITH MERCIECA:  Iva, ta’ Mejju kienet tajba.

THE CHAIRMAN:  L-entry meeting li ta lok għax-xogħol tal-NAO fuq dan ir-rapport meta kien?

IS-SUR KEITH MERCIECA:  Jekk niftakar sew, f’Ottubru 2011.

THE CHAIRMAN:  Mela, f’Ottubru 2011 l-NAO beda l-ħidma tiegħu, li issa qed naraw il-frott tagħha.   

IS-SUR KEITH MERCIECA:  Hekk hu.

THE CHAIRMAN:  Però l-policy saret f’Jannar 2011.  Mela allura, ma nkunx korrett jekk ngħid li mn’alla kien hemm dan ir-rapport biex hemm il-policy?

IS-SUR KEITH MERCIECA:    Aħna fl-ebda punt fir-rapport m’għedna hekk.

THE CHAIRMAN:  Imma jekk xi ħaddieħor jgħid hekk, ikun qed ikun skorrett fil-konfront tagħkom, mhux hekk?

IS-SUR KEITH MERCIECA:  Aħna m’għedna hekk fl-ebda punt tar-rapport.

THE CHAIRMAN:  Il-ħames domanda:    ħalli niġu għall-policy vacuum.    Inti għedt li f’Jannar 2011 saret din il-policy.  B’dik id-dikjarazzjoni, xi ħadd jista’ jifhem – ngħolli subgħajja jien l-ewwel wieħed, u ma nlum lil ħadd – li qabel l-2011 kien hemm kważi kważi free for all, kien hemm anarkija, il-baħħ.   Tikkonfermaw li fl-2005 kien twaqqaf Fuel Procurement Advisory Committee (FPAC) ippresjedut mill-Professur Joe Falzon?

IS-SUR KEITH MERCIECA:  Hekk hu.  Familjari mal-operat tal-FPAC.

THE CHAIRMAN:  Naqblu li l-Professur Joe Falzon huwa persuna ta’ integrità, ta’ esperjenza u ta’ professjonaliżmu, u li huwa rispettat fil-qasam tiegħu.  Ma naħsibx li dan huwa kkontestat.  X’kien ix-xogħol tal-FPAC li kien twaqqaf fi Frar 2005?

IS-SUR KEITH MERCIECA:  Ma nafux għax kien outside the audit scope, u l-uniku kuntatt li kellna mal-FPAC kien fir-rigward tal-hedging, fejn aħna ħarisna lejn l-FPAC2.

THE CHAIRMAN:  Meta mbagħad is-sena ta’ wara, fl-2006, nbidel iċ-Chairman tal-FPAC u sar Roderick Chalmers, x’kien ix-xogħol ta’ dak l-extended version tal-FPAC?    Jew se tgħidli wkoll li kien outside the scope?

IS-SUR KEITH MERCIECA:  Iva, kien outside the scope tal-audit.

THE CHAIRMAN:  Sur Mifsud, dan li qed ngħid jien, li ovvjament se nistaqsih lil min huwa kkonċernat, inti tafu għax huwa public domain, għax huwa fatt magħruf jew għax dħaltu fih fl-iskop, fil-mori ta’ dan ir-rapport?

IS-SUR ANTHONY C. MIFSUD:  Aħna nafu minn dak li taqra fil-gazzetti.

THE CHAIRMAN:  Galadarba l-NAO jaf, stat ta’ fatt, li kien jeżisti dan l-FPAC,  għaliex fir-rapport m’hawnx il-fatt li mhux veru kien hemm a policy vacuum  jekk dan l-FPAC kien hu li eventwalment wassal biex f’Jannar 2011 saret il-policy miktuba?

IS-SUR KEITH MERCIECA:  L-FPAC għamel rakkomandazzjonijiet lill-Enemalta.  Kieku r-rakkomandazzjonijiet tal-FPAC kienu meqjusa bħala l-policy li kien jirregola l-operat tal-FPAC, għandi nifhem li l-Enemalta fid-diversi drabi li kkuntattjajniha u staqsejnihom għall-policy, kienet tgħidilna li l-FPAC huwa l-policy li jirregola x-xiri.  

THE CHAIRMAN:  L-Onor. Beppe Fenech Adami.

ONOR. BEPPE FENECH ADAMI:  Saret riferenza għall-Enemalta Act li teskludi lill-Enemalta mill-obbligi tal-public procurement, ċioè li mhemmx għalfejn tgħaddi mill-proċedura tal-kuntratti.    Nabqlu li din l-emenda għall-Enemalta Act  saret fl-1977.    L-NAO għandu opinjoni jekk hijiex xi ħaġa tajba jew ħażina li l-Enemalta mhijiex irregolata mill-proċeduri ġenerali tal-kuntratti?

IS-SUR ANTHONY C. MIFSUD:  Fin-natura ta’ dan ix-xogħol, inħossu li dik hija ħaġa tajba biex tagħti ftit flessibilità lill-Enemalta f’perijodu fejn iridu jittieħdu deċiżjonijiet ta’ malajr; ma tistax toqgħod tistenna xi tliet xhur  fl-appell.

ONOR. BEPPE FENECH ADAMI:  Però, l-kriterji ta’ award ta’ kuntratti jvarjaw minn kuntratti ġenerali pubbliċi?  Pereżempju, fil-kuntratti pubbliċi l-prezz li jiġi kkwotat huwa kważi l-iktar ħaġa rilevanti.

IS-SUR CHARLES DEGUARA:  Mhux neċessarjament. Jekk ikun hemm raġuni valida għaliex għandek tmur għand xi ħadd li jagħtik servizz aħjar ...

ONOR. BEPPE FENECH ADAMI:  Però, fil-każ tal-Enemalta, il-prezz ikkwotat naqblu li m’għandux jkun il-bidu u t-tmiem tal-valuation.  Allura naqblu li gvern, kwalunkwe gvern, għandu jkollu l-poter li jidħol f’negozjati għal procurement ta’ żejt jew enerġija oħra mingħajr ebda xkiel?

IS-SUR CHARLES DEGUARA:  Jiddependi xi tfisser bi xkiel.  Aħna enfasizzajna, u anke enfasizza s-Sur Mifsud ilbieraħ wara nofsinhar, il-bżonn ta’ dokumentazzjoni adegwata biex jiġi assigurat li d-deċiżjonijiet li jittieħdu jkunu l-aqwa deċiżjonijiet.  Aħna li jinteressana huwa biss li jkun hemm trasparenza sħiħa f’dawn id-deċiżjonijiet li, f’sena minnhom ,kienu jinvolvu ‘l fuq minn €500 miljun.

ONOR. BEPPE FENECH ADAMI:  Pereżempju, li jkollok ministru li jkun qed jinnegozja ma’ pajjiżi terzi fuq ix-xiri taż-żejt jew tal-gass, hija xi ħaġa commendable jew le?  

IS-SUR CHARLES DEGUARA:  Ma naħsibx li jien f’pożizzjoni li nikkummenta fuq xi ħaġa bħal din.  Bħala awdituri, aħna għamilna l-audit tagħna, aħna kkummentajna fuq l-istat ta’ fatt kif sibnihom: għamilna r-rakkomandazzjonijiet tagħna, u issa, jekk ir-rakkomandazzjonijiet jinħass li huma ta’ bżonn għaċ-ċittadini, għandhom jittieħdu on board.

ONOR. BEPPE FENECH ADAMI:  Imma l-NAO jirrakkomanda li jkun il-ministru li jmur jinnegozja x-xiri taż-żejt, jew issa iktar in voga, il-gass minn pajjiż terz?

IS-SUR CHARLES DEGUARA:  Naħseb li din il-mistoqsija iżjed għandha issir lil min jifhem f’dan is-suġġett fl-Enemalta, li huwa speċifikament ix-xiri taż-żejt.

ONOR. BEPPE FENECH ADAMI:  Bħala good governance u best practice qed ngħid.

IS-SUR CHARLES DEGUARA:  Good governance jien inħoss – u hija idea tiegħi personali, ma ddiskutejtha ma’ ħadd mill-kollegi tiegħi – li sakemm l-affarijiet isiru sew, ikunu dokumentati, ikun hemm trasparenza assoluta u jkun ta’ ġid għall-poplu Malti, naħseb li għandhom isiru.  Basta jkun hemm dokumentazzjoni adegwata u tiġi assigurata trasparenza sħiħa.

IS-SUR KEITH MERCIECA:  Biex ngħidu kollox, dan huwa outside the audit scope, ma ħarisniex lejn dawn l-affarijiet.

ONOR. BEPPE FENECH ADAMI:  Però saru mistoqsijiet fuq il-kwestjoni tal-public procurement u r-regoli li japplikaw għall-kuntratti ġenerali u għall-każ speċifiku tal-Enemalta.  

Intom għedtu li dan ir-rapport ġie ppreżentat lill-Enemalta u ma kellkomx feedback għax f’ħafna mill-aspetti li semma l-kollega Owen Bonnici  ...

IS-SUR KEITH MERCIECA:  Kellna feedback, u pprovdejnilkom dokument bil-feedback kollu; jidhirli xi 30 paġna ta’ feedback.

ONOR. BEPPE FENECH ADAMI:  Però feedback fuq il-kummenti tagħkom li għamel riferenza għalihom il-ħabib tiegħi dwar il-financial statements ma kellkomx.

IS-SUR KEITH MERCIECA:  Le.

ONOR. BEPPE FENECH ADAMI:  Ngħid sew li dan il-feedback intalab lill-Enemalta wara li ġie ppreparat ir-rapport?

IS-SUR KEITH MERCIECA:  Il-feedback intalab lill-Enemalta all along the report, u speċjalment fl-aħħar tar-rapport għax huwa l-aktar punt kritiku.

ONOR. BEPPE FENECH ADAMI:  Però, at one point in time, intom għalaqtu r-rapport u tajtuh lill-Enemalta.

IS-SUR KEITH MERCIECA:  Hekk hu.

ONOR. BEPPE FENECH ADAMI:  Tista’ tfakkarni d-data meta tajtu r-rapport lill-Enemalta?

IS-SUR KEITH MERCIECA:  19 Ġunju 2013, u l-Enemalta tatna r-risposta tagħha fit-3 ta’ Lulju.

ONOR. BEPPE FENECH ADAMI:  U dwar dawn l-aspetti, minn Ġunju ‘l hawn, qatt ma kellmitkom l-Enemalta?

IS-SUR KEITH MERCIECA:  L-Enemalta kellmitna fit-3 ta’ Lulju, però fuq dan l-aspett ma kellmitniex.

ONOR. BEPPE FENECH ADAMI:  Intom għedtu li kien hemm policy vacuum.  Naturalment nerġa’ nistaqsi l-mistoqsija li għamilt id-darba l-oħra: ma deherilkomx li għandkom tistaqsu lil min kien fil-Kumitat dak iż-żmien dwar jekk kellhomx policy, miktuba jew le?  

IS-SUR ANTHONY C. MIFSUD:  Din għandha tkun domanda lill-Enemalta.

ONOR. BEPPE FENECH ADAMI:  Imma l-NAO ma ħassx il-bżonn li jistaqsi lil min kien membru fl-FPC li, minħabba li llum, jiġifieri fl-2012, qed jirriżultalkom li dak iż-żmien ma kienx hemm policy, jekk għandhomx xi ħaġa x’jgħidulkom?  Jekk hux veru, jekk mhux veru jew jista’ jkun?

IS-SUR KEITH MERCIECA:  Ħalli nispjega ftit.  Meta aħna nkunu qed nagħmlu audit, jekk se nagħmlu audit fuq il-Korporazzjoni Enemalta, għandna auditee waħda, il-Korporazzjoni Enemalta.  Jiġifieri jekk jinbidlu n-nies, jekk jinbidlu l-impjegati tal-Enemalta, bħala norma aħna ma nħossux il-bżonn li għandna nistaqsu lill-individwi speċifiċi li ġew qabel l-individwi li hemm preżenti minħabba l-fatt li hija korporazzjoni waħda.  Ħalli nagħti eżempju.  Bħalissa qed nagħmlu audit fuq social benefit fraud.  Id-Direttur Ġenerali tad-Dipartiment għadu kif inbidel, u l-audit period ikopri d-Direttur ta’ qabel: imma jien xorta lid-Direttur preżenti qed nistaqsi għal kjarifikazzjoni fuq il-perijodu ta’ qabel.  Ma nistenniex li jiġi kritikat l-auditor għax ma staqsiex lid-Direttur responsabbli ta’ dak iż-żmien.  Dak jarawh id-Dipartiment stess.  Jiġifieri jien nistenna li, jekk stess, l-Enemalta kellha tivverifika hi stess internament man-nies ta’ qabel.

ONOR. BEPPE FENECH ADAMI:  Jiġifieri, jekk ngħidlek li l-Enemalta jew lil min kellimtu intom, naqas li jagħmel riferenza għall-FPAC ...

IS-SUR ANTHONY C. MIFSUD:  Mr Chairman, ħa nerġa’ nirrepeti.  Irrid infakkar li f’performance audit, wieħed irid jistabbilixxi l-best practice, mhux ta’ min hi l-ħtija.  Billi tintervista nies tal-passat, li għandhom mnejn kellhom interess biex jiġġustifikaw il-pożizzjoni li ħadu, tista’ tfixkel l-analisi tagħna.

ONOR. BEPPE FENECH ADAMI:  Għaliex?

IS-SUR ANTHONY C. MIFSUD:  Trid tkellem lin-nies tal-preżent għax huma qegħdin hemm f’dik il-kariga, wirtu l-uffiċċju bil-pros u cons tiegħu.

ONOR. BEPPE FENECH ADAMI:  Jien m’iniex qed nifhem għalfejn, jekk tistaqsi lil min kien involut dakinhar, tkun qed tfixkel u mhux tgħin l-analisi.  Din hija l-mistoqsija tiegħi.  Jekk jien nistaqsi lil min kien involut, qed infixkel?

IS-SUR ANTHONY C. MIFSUD:  Mhux ovvju li hu se jiddefendi l-pożizzjoni tiegħu?

ONOR. BEPPE FENECH ADAMI:  It doesn’t occur to you li jkun hemm min għandu interess li ma jipproteġix il-pożizzjoni ta’ dak li kien hemm qablu?

IS-SUR KEITH MERCIECA:  Essenzjalment hawnhekk qed nitkellmu fuq kwestjoni ta’ reliability.  Il-metodoliġija tista’ tqisha li għandha żewġ aspetti importanti: il-validità u r-reliability.  B’validità qed ngħidu: dak li ħarisna lejh fil-verità kejjilna dak li ridna nkejlu?  Jiġifieri aħna morna nkejlu l-effettività taż-żejt, kejjilna l-effettività taż-żejt?  Naħseb li sa ċertu punt kejjilnieh.  Imbagħad għandek l-element l-ieħor, li huwa r-reliability.  Kieku nerġgħu nistaqsu l-istess mistoqsijiet għal darb’oħra, darbtejn, tliet darbiet, inġibu l-istess riżultat?  Issa aħna ħassejna li l-iktar mod kif nistgħu nistaqsu l-mistoqsijiet b’mod effettiv kien billi naraw id-dokumenti, għax hemmhekk m’għandekx l-element ta’ recall, dak li tiftakar, jew tal-inqas dak li ħsibt li ġara, imma għandek il-fatti bil-miktub.  Wara dak, kellimna lill-Enemalta, jiġifieri ppruvajna nikkonfermaw dak li kien bil-miktub.  Issa intom qed tgħidulna li aħna nqasna għax ma kellimniex nies oħrajn.  Aħna ħassejna li meta kellimna lill-Enemalta kellna informazzjoni reliable biżżejjed, u tatna kunfidenza biżżejjed li dan kien il-mod ta’ kif ġraw l-affarijiet.  Stajna kellimna iktar nies u konna nżidu r-raliability; però ħassejna li konna wasalna sa punt fejn kien biżżejjed.  Dan l-audit domna sena u nofs fuqu, u fil-verità nistgħu nagħmlu tliet snin jekk tridu fuqu, però at some point in time trid tkun effettiv inti stess.  Aħna qed ngħidu li għandna informazzjoni u stampa ċara biżżejjed.

ONOR. BEPPE FENECH ADAMI:  Jien li qed ngħid hu li, fil-fehma tiegħi, kellkom tistaqsu lil min kien involut dakinhar biex forsi jilluminakom u jagħtikom raġuni dwar ċerti deċiżjonijiet li ttieħdu, u dwar il-fatt li ma kienx hemm policy.  Jien qed nissuġġerilek li effettivament kien hemm policy.  Fil-fatt, kien hemm l-FPAC li kien fassal policy u kienet qed titħaddem.  Allura t-teżi li huwa kien ġo vacuum jista’ jkun li mhux minnu.  Jien qed nissuġġerixxi li filwaqt li qegħdin tgħidu li kien hemm vacuum, effettivament mhux veru kien hemm vacuum, għax kien hemm rapport tal-FPAC, li twaqqaf fis-sena 2005, u f’dan ir-rapport ta’ 300 paġna mkien ma ssir riferenza għal dan il-Kumitat, li nerġa’ ngħid, seta’ fassal dokument li jistabbilixxi kriterji, policy li jirregolaw il-fuel procurement.  Jiġifieri, jien qed nistaqsi jekk jistax ikun li m’intix korrett meta qed tgħid li kien hemm il-baħħ.

IS-SUR ANTHONY C. MIFSUD:  Fuel Procurement Advisory Committee ismu miegħu - advisory committee - ma jfissirx li ġie approvat u implimentat.

ONOR. BEPPE FENECH ADAMI:  Però jista’ ifisser li ġie effetwat u implimentat?

IS-SUR KEITH MERCIECA:  Għamilt statement żbaljat meta tgħid li l-FPAC mhu msemmi mkien fir-rapport, għax fil-fatt huwa msemmi fir-rapport.  Apparti minn hekk, huwa l-obbligu tal-Enemalta li jindikawlna li r-rakkomandazzjonijiet li għamlu permezz tal-FPAC fil-fatt ġew meqjusin bħala policy.  Ladarba l-Enemalta qatt ma qaltilna li dawk ir-rakkomandazzjonijiet li għamel il-Kumitat ġew attwati bħala policy ...  Diġà semmejt u spjegajt b’mod ċar ħafna d-diversi drabi u opportunitajiet li tajna lill-Enemalta biex jagħtuna dik il-konferma.  Fl-opinjoni tagħna it’s enough evidence li ngħidu li ma kienx hemm policy.

IS-SUR CHARLES DEGUARA:  Jekk jiġi stabbilit – u jekk with a capital J – li kien hemm policy, kontra dak li ġejna nfurmati aħna, naħseb li l-Enemalta trid twieġeb għaliex kien hemm policy meta qalulna li m’hemmx policy.  Aħna rrapurtajna fedelment l-evidenza li sibna fuq id-dokumentazzjoni li sibna.  Issa jekk xi ħadd qalilna li ma kienx hemm policy, u effettivament hemm policy, iwieġeb min tana dik l-informazzjoni, li nixtieq ngħid dejjem ħadem magħna b’koperazzjoni sħiħa.

ONOR. BEPPE FENECH ADAMI:  Naqblu.  M’iniex qed nitfa’ t-tort fuqkom.

IS-SUR CHARLES DEGUARA:  Imma lilna qed isiru l-mistoqsijiet.

ONOR. BEPPE FENECH ADAMI:  Għax illum hawn inti quddiemna.  Ikollna mumenti meta jkun hawn ħaddieħor.

IS-SUR CHARLES DEGUARA:  Iva, imma fuq ir-rapport inwieġbuk u fuq is-sustanza inwieġbuk kemm hemm bżonn; imma fuq ...

ONOR. BEPPE FENECH ADAMI:  Inkun korrett jekk ngħid li intom wasaltu għall-konklużjoni li kien hemm baħħ f’dak li għandu x’jaqsam policy fuq in-nies li intervistajtu ...?

IS-SUR CHARLES DEGUARA:  Mhux wasalna għall-konklużjoni in aria, iltqajna filgħodu u hekk, imma abbażi tad-dokumentazzjoni u tal-evidenza.

ONOR. BEPPE FENECH ADAMI:  Abbażi tad-dokumentazzjoni li sibtu u lil min kellimtu.  Però lil min kien responsabbli minn dan kollu f’dan il-perijodu ta’ baħħ intom ma kellimtuhx?

IS-SUR CHARLES DEGUARA:  Ma ħassejniex il-bżonn.

IS-SUR ANTHONY C. MIFSUD:  Ma ninsewx li ma kienitx investigazzjoni.

ONOR. BEPPE FENECH ADAMI:  Imma li ngħidu li għax ma kienitx investigazzjoni lil min qed inpoġġu fl-iżbarra ma nkellmuhx ...

IS-SUR ANTHONY C. MIFSUD:  Aħna ma poġġejna lil ħadd fl-iżbarra għax kieku konna mmorru għand il-Pulizija.  Il-media forsi poġġiet lin-nies fl-iżbarra.

ONOR. BEPPE FENECH ADAMI:  Mela fl-iżbarra metaforika!

IS-SUR KEITH MERCIECA:  Forsi punt ieħor li wieħed irid jagħmel huwa li dan huwa l-fuel procurement policy tal-Enemalta.  Jien nassumi illi li kieku dan ma kienx l-ewwel verżjoni tad-dokument, għalfejn tagħmel “version 1.0”?

IS-SUR CHARLES DEGUARA:  Dan li għandi f’idejja huwa l-fuel procurement policy tal-Enemalta fejn hemm il-version history tad-dokument stess.

THE CHAIRMAN:  Fuq dan il-punt, is-Sur Deguara – jekk fhimtu sew – qal li ma’ min tkellimtu fil-passat dejjem ikkopera.  Nixtieq inkun naf min hu dan il-bniedem ħalli nkun nista’ nagħmillu dawn id-domandi jiena. 

IS-SUR CHARLES DEGUARA:  Iċ-CFO, Antoine Galea.  Mhux hu biss, imma n-nies kollha tal-Enemalta li tkellimna magħhom, dejjem ħadmu b’kooperazzjoni magħna.

THE CHAIRMAN:  Grazzi, ħalli hekk inkun naf lil min għandi nistaqsi din l-informazzjoni.  

ONOR. KRISTY DEBONO:  Jiġifieri intom tkellimtu ma’ Antoine Galea, infurmakom li hemm l-FPAC li twaqqaf fl-2005, infurmakom ukoll li hemm l-FPAC 2, u ma nfurmakomx li dawn kienu fasslu strateġija.  Qed inkun korretta?

IS-SUR KEITH MERCIECA:  Aħna konna speċifiki ħafna fil-mistoqsijiet tagħna.  Aħna staqsejna jekk kienx hemm policy qabel dan id-dokument li għadna kif iċċirkolajna issa, u ma kien ebda risposta pożittiva f’dak is-sens.

ONOR. KRISTY DEBONO:  Meta semma l-FPAC, fuq liema skop semmihulkom?

IS-SUR KEITH MERCIECA:  Hedging.

ONOR. KRISTY DEBONO:  U qatt ma nfurmakom li kien hemm strateġija imposta minnhom fl-2006?  Din qatt ma ħarġet meta intom kellimtu lil Antoine Galea?

IS-SUR KEITH MERCIECA:  Mhux Antoine Galea biss, għax ma jkunx ġust fuq Antoine Galea li nillimitaw ir-responsabilità lejh biss.  Aħna bgħatna dan id-dokument lill-Enemalta Corporation, jiġifieri lill-management kollu konċernat tal-Enemalta.  Jiġifieri kienet responsabilità tal-Korporazzjoni sħiħa li tgħidilna jekk hemmx xi dokumenti oħrajn.

ONOR. KRISTYDEBONO:  Jiġifieri l-istrategy document tal-FPAC intom qatt ma smajtu bih?

IS-SUR KEITH MERCIECA:  Le, smajna bih u rriferejna għalih fil-kuntest tal-hedging; però m’għandna mkien bil-miktub li d-dokument tal-FPAC li kien ’Recommendations to the Board of Directors’ huwa meqjus bħala policy.  Ċert li hemm diversi rakkomandazzjonijiet li jsiru lill-Bord tad-Diretturi, imma mhux kull rakkomandazzjoni hija fil-fatt policy.  U dan fil-fehma tagħna hekk kif fhimna d-dokument.

THE CHAIRMAN:  Jekk ma’ min kontu qegħdin titkellmu ma kienx qed jagħti l-informazzjoni sħiħa – m’iniex qed ngħid b’intenzjoni, forsi bi traskuraġni jew b’oversight – li fil-fatt kien jeżisti dan l-Advisory Committee, x’kien l-irwol tiegħu, x’kien ix-xogħol tiegħu, għalxiex wassal ix-xogħol tiegħu, ovvjament intom ma stajtux tirriferu għalih fir-rapport.

IS-SUR ANTHONY C. MIFSUD:  Imma lanqas nistgħu nassumu dak li qed tgħid inti.

THE CHAIRMAN:  Imma, bħala stat ta’ fatt, jekk dan il-FPAC kien jeżisti, kien jeżisti għal xi ħaġa, xi ħaġa kien jagħmel, in-nies fuqu kienu nies ta’ ċerta clout – is-Sur Mifsud qed jgħidli speċjalment iċ-Chairman – mela allura dawn ma kienux qed isaħħnu s-siġġu.  Xi ħaġa kienu qed jagħmlu.  U xi ħaġa li hija fil-line tal-fuel procurement.  Sinċerament għadni ma fhimtx kif l-NAO ma ħassx li jġib l-informazzjoni ...  Aħna se nistaqsu lil min huwa konċernat mill-Enemalta għalfejn ma takomx din l-informazzjoni, ħa nkun ċar; però kont nistenna li l-NAO jidħol fl-oriġini ta’ dan l-FPAC u x’kien ix-xogħol tiegħu.  Għax li mbagħad tagħmel dikjarazzjoni ta’ policy vacuum, meta fil-fatt kien hemm Advisory Committee li kien qed jagħmel xogħol, ma naħsibx li kien korrett.

IS-SUR KEITH MERCIECA:  L-FPAC jissemma fir-rapport.  Aħna rajna dan id-dokument u nafu x’hemm ġo fih, però at no point in time l-Enemalta ma qaltilna li d-dokument tal-FPAC huwa policy.  Aħna ħdimna taħt il-premessa li dak mhuwiex policy.  Jiġifieri ma naħsibx li nqasna bl-ebda mod f’dak is-sens, għax aħna konna qed naħdmu b’dik il-premessa.  

THE CHAIRMAN:  Ippermettuli nagħmel domanda żgħira.  Jiena nħares lejn l-Uffiċċju tal-Awditur Ġenerali, Sur Mifsud, bħala l-uffiċċju li it tries to set to bar għal good governance, għat-trasparenza, għall-mod kif għandhom isiru l-affarijiet.

IS-SUR ANTHONY C. MIFSUD:  Mhux l-uffiċċju tagħna biss; hemm l-Uffiċċju tal-Ombudsman, il-Management Efficiency Unit u diversi oħra.

THE CHAIRMAN:  Qed nitkellem fuq dak li għandu x’jaqsam finanzjarjament.  Rightly so, fir-rapport – u mhux f’dan ir-rapport biss imma anke f’oħrajn – issir ħafna enfasi fuq jekk kienx hemm jew le good governance, jekk kienx hemm jew le trasparenza, jekk kienx hemm jew le best practice.  Ġustament issir għax inti trid tkejjel l-għemil ta’ Tizju ma’ standard.  Jien ma nistax ma nagħmillekx din id-domanda, filwaqt li nieħu spunt minn dak li kien qed jistaqsi l-Onor. Fenech Adami.  F’dan il-Kumitat, s’issa huwa stabbilit – staqsejna fuq dan il-punt ilbieraħtlula, u m’għandix dubju li se nistaqsu lilu direttament meta jkun hawn Austin Gatt – il-Ministru li kien responsabbli mill-Enemalta għamel użu minn dritt, anzi dover, li tagħtih il-liġi tal-Enemalta, kif ġie stabbilit, u mhux kontradett mingħandkom, għax inti kont preċiż u għedt li l-liġi tagħtih dak id-dritt.
  
IS-SUR ANTHONY C. MIFSUD:  Hu għandu jidħol fil-policy u mhux fl-istrateġija.

THE CHAIRMAN:  Mela inti qed tgħid li huwa dritt tiegħu u għandu dover li joħroġ mil-liġi, m’intomx qed tgħidu li l-liġi kienet tipprojbih dan, però qed tgħidu li ma kellux jidħol f’dak id-dettall, ma kellux jidħol f’dak il-livell ta’ strateġija.  Dak li għedt inti, biex inkun leali mal-kliem tiegħek.  Però this I find very difficult to comprehend.  Mela, f’dak il-każ l-NAO uża l-kliem “undue interference” għal Ministru li kien qed isegwi x’tgħidlu l-liġi.  Però d-domanda tal-Onor. Fenech Adami lilek, Sur Deguara, kienet jekk huwiex good practice, trasparenza u good governance li jkollok ministru tal-gvern, u qed nirriferi għall-Ministru tal-Gvern preżenti responsabbli mill-enerġija, li jinnegozja mingħajr tender u mingħajr regolamentazzjoni ta’ xejn ix-xiri taż-żejt u tal-gass minn terzi pajjiżi.  Għax what’s sauce for the goose is good sauce for the gander!

IS-SUR ANTHONY C. MIFSUD:  Din mhijiex domanda li l-Uffiċċju tagħna jista’ jwieġeb at this point in time.

THE CHAIRMAN:  Nirringrazzjak.  Aħna min-naħa tagħna nieqfu hawnhekk, u ngħaddu l-kelma lin-naħa tal-Gvern.

ONOR. OWEN BONNICI:  Nirringrazzjak.  Inkomplu dwar ir-rapport.  F’paragrafu 2.1.4 li hemm f’paġna 74, qed jingħad li biex jagħmel il-funzjoni ċentrali tal-fuel procurement, jiġifieri mhux biex l-Enemalta tixtri l-iskrivaniji, imma biex tixtri l-fuel, Enemalta Corporation set up the FPC through a Board of Directors’ resolution. Taf tgħidilna meta ġie oriġinarjament set up l-FPC?  

IS-SUR KEITH MERCIECA:  M’għandix l-informazzjoni hawnhekk, inkun irrid niċċekkja.  

ONOR. OWEN BONNICI:  Ejjew ngħidu li ma tkunx preċiż fuq l-annu, imma taqbel miegħi li l-FPC, kif qal l-Onor. Fenech Adami f’waħda mid-domandi nhar it-Tnejn, ilu magħna minn kważi wara ftit li bdiet l-Enemalta?

IS-SUR KEITH MERCIECA:  Li nista’ ngħidlek huwa li fl-2008 żgur li kien jeżisti, għax dak kien il-bidu tal-audit period tagħna.  Iktar minn hekk ma nistax nikkummenta.  Il-perijodu kien bejn l-2008 u l-2011.

IS-SUR ANTHONY C. MIFSUD:  Nassumu li kien hemm.

ONOR. BEPPE FENECH ADAMI:  Għall-korrettezza, mill-1987 kien hemm.

ONOR. OWEN BONNICI:  Kollox sew, mela għandna lill-Onor. Fenech Adami  qed jgħid ...

ONOR. BEPPE FENECH ADAMI:  Qed ninfurmak li l-FPC twaqqaf fl-1987, għax qabel kien l-ex Prim Ministru Dom Mintoff li jmur jixtri ż-żejt personalment.

ONOR. OWEN BONNICI:  Dottore, żomm il-kalma ħalli nkomplu. Nirringrazzjak tal-ġentilezza tiegħek.  Mela ġie stabbilit, bl-għajnuna tal-ħabib tiegħi, li l-FPC ilu magħna mill-1987 mill-inqas.  Mela, meta hawnhekk hawn indikat li “Enemalta Corporation set up the FPC through a Board of Directors’ resolution”, qed immorru lura għal meta jien u inti konna għadna tfal.  Ara kemm ilu!  Fl-aħħar sentenza ta’ paragrafu 2.1.5, l-Uffiċċju tiegħek qed jgħid li d-data għal qabel Mejju 2011 kienet limitata, u fil-fatt innutajtu li l-Enemalta lanqas kellhom record tal-persuni – mhux policy issa – li kienu jiffurmaw parti mill-FPC, u li “the information gleaned in this regard was largely based on what one of the Committee’s longest serving members recalled”.  Jiġifieri biex intom stabbilixxejtu min kienu l-persuni li jiffurmaw parti mill-FPC, kellkom tistaqsu lil persuna li ilha ħafna hemmhekk u li tiftakar min kienu l-membri.  Fhimt sew jien?

IS-SUR KEITH MERCIECA:  L-Enemalta stess utilizzat persuna li kienet ilha hemmhekk għal żmien twil biex tidentifika min kienu l-membri.

ONOR. OWEN BONNICI:  Jiġifieri ma kienx hemm sitwazzjoni li kien hemm record sena b’sena min serva, u kif mortu jew bgħattu d-domandi, ħarġet l-informazzjoni, imma kellhom jistaqsu lil xi ħadd li kien ilu hemmhekk żmien biex speċi jgħinhom u jgħidilhom min kienu l-membri.  Addirittura kellhom imorru fuq in-nies biex jistaqsuhom jekk jiftakrux min kienu l-membri.  Fhimt sew jien?

IS-SUR KEITH MERCIECA:  Hekk hu.  Fhimt sew.

ONOR. OWEN BONNICI:  Min kien dan il-longest serving member?

IS-SUR KEITH MERCIECA:  Irrid niċċekkja, ma nafx ngħidlek bl-amment.

ONOR. BEPPE FENECH ADAMI:  X’kienet il-mistoqsija?

ONOR. OWEN BONNICI:  Ħalli nerġa’ nispjegaha għax forsi m’iniex qed inkun preċiż.  L-NAO staqsew lill-Enemalta jekk jistgħux jagħtuhom il-lista tal-membri li servew fuq il-Kumitat.  L-Enemalta qalulhom li ma kellhomx, però qalulhom li se jistaqsu lil Mr “X” għax dak ilu ħafna hemm u abbli jgħidilhom.  Issa jien qed nistaqsih min hi din il-persuna.  

IS-SUR KEITH MERCIECA:  Nista’ ngħidilkom ir-risposta issa.  Il-persuna kienet Ms. Janice Mercieca li bagħtitilna email fejn qaltilna “from what I recall, the following were the committee members for period 2008-2011”.  L-email l-oriġinali fejn aħna qed nagħmlu talba lill-Enemalta għall-informazzjoni m’għandix hawnhekk, però nipprovdulkom kopja tagħha wkoll.

THE CHAIRMAN:  Nistgħu jkollna kopja tal-email meta tlesti taqraha?

IS-SUR KEITH MERCIECA:  Fil-verità din l-informazzjoni ġibniha permezz ta’ meeting, kellna meeting magħhom, imbagħad they followed it up u bagħtulna email, jiġifieri l-email oriġinali tagħna m’aħniex se nipprovduhielkom għax m’hemmx.  Din hija email interna bejn Janice Mercieca lil Antoine Galea:  

“Antoine, 

From what I recall the following were the committee members for period 2008-2011:

2008
Chairman
Deputy Chairman
Chief Executive Officer (Mr. David Spiteri Gingell up to June 2008/Ing. Karl Camilleri as from November 2008)
External Consultant (Dr. Godwin Debono)
Chief Financial Officer  

The following were the non-members (observers)

Financial Analyst
Assistant Manager Petroleum”

Triduni nkompli l-email kollha?  Hemm l-istess ħaġa għal kull sena.

ONOR. OWEN BONNICI:  Jiġifieri, biex kien hemm il-lista tal-ismijiet kellhom jirrikorru għand din is-sinjura li ilha hemmhekk mill-2006, u qalet li from what she recalls il-persuni kienu dawk.  X’għandek xi tgħidli dwar għaliex il-livell ta’ record-keeping kien daqshekk medjokri?  Jekk lili tistaqsini min kien fil-kumitat tal-banda ta’ ma nafx fejn, naħseb li joħorġulek print out, u jgħidulek “dawn” huma l-membri.  Inti se tgħidli biex nistaqsi lill-Enemalta – issa drajt – però inti, bħala bniedem li għamilt dan l-istudju kollu, x’għandek xi tgħid fuq dan il-fatt?

IS-SUR KEITH MERCIECA:  Punti dwar dan il-fatt diġà għamilna.  Dan in-nuqqas ta’ record-keeping qisu jnaqqar il-good governance tal-Korporazzjoni.  Il-fatt li ma kienx hemm Minuti u l-fatt li f’dawn il-Minuti ma kienux identifikati l-persuni li qed jipparteċipaw fil-meeting mhijiex xi ħaġa tajba.  

ONOR. CHRIS AGIUS:  Nista’ norbot xi ħaġa ma’ li staqsa l-Onor. Bonnici?  Aħna sabiex stabbilixxejna min kienu l-membri tal-FPC staqsejna persuna li tiftakar mill-memorja, voldieri informazzjoni m’hemm xejn bil-miktub.  Allura la m’għandniex dik l-informazzjoni, nifhem jien li lanqas informazzjoni ta’ kemm kien ikollna attendenza għal-laqgħat tal-FPC ma jeżistu.

IS-SUR KEITH MERCIECA:  Meta bdew jiġu ffirmati l-Minuti, huwa faċli li wieħed jistabbilixxi l-attendenza  ...

ONOR. CHRIS AGIUS:  Allura ma stajniex sibna min kienu l-membri meta għandna dik il-lista?  
IS-SUR KEITH MERCIECA:  Però mill-Minuti ta’ qabel, fl-2008, il-Minuti ma jinqrawx, huma hand written.

ONOR. CHRIS AGIUS:  Allura ma nafux min kien jattendi.  Nistgħu allura naħsbu jew nimmaġinaw li seta’ kien hemm laqgħat fejn jittieħdu dawn id-deċiżjonijiet tant importanti fejn lanqas kien hemm quorum?

IS-SUR ANTHONY C. MIFSUD:  Dik hija assumption.

ONOR. CHRIS AGIUS:  Imma jista’ jagħti l-każ li kien hemm laqgħat fejn lanqas quorum ma kien.  Voldieri setgħu ttieħdu deċiżjonijiet bejn tlieta minn nies.

IS-SUR ANTHONY C. MIFSUD:  Ma nistgħux ngħiduha dik. Spekulazzjoni.

ONOR. JUSTYNE CARUANA:  Li qed nara stramba u gravi hu li, biex stajtu tistabbilixxu min huma n-nies, kellkom tistaqsu lil xi ħadd.  Fir-rapport tagħkom qed tgħidu li hemm qisu tip ta’ struttura ta’ dan il-Kumitat; irid ikun hemm iċ-Chairman, irid ikun hemm iċ-CFO, irid ikun hemm iċ-Chief Commercial Officer (CCO), irid ikun hemm ir-Risk Manager, eċċ.  Allura meta lill-Enemalta staqsejtuhom dawn l-affarijiet lanqas kienu kapaċi jgħidulkom jew jagħtukom din l-informazzjoni, fis-sens skont ir-resolution? Għax hawnhekk hawn li “l-FPC was set up by the Board of Directors by means of a resolution”.  Nimmaġina li r-resolutions, il-Board of Directors almenu jżommu kopji tagħhom.  Jiġifieri allura ma setgħux jagħtukom l-informazzjoni huma?

ONOR. LUCIANO BUSUTTIL:  Jiġifieri ma tawkomx din ir-riżoluzzjoni, sempliċement kif ftakret Janice Mercieca?  Ma ġewx bir-riżoluzzjoni u qalulkom li appuntaw lil ċerti persuni permezz tagħha?

IS-SUR KEITH MERCIECA:  Aħna ma ħassejniex li din ir-riżoluzzjoni fiha nnifisha kienet ta’ importanza peress li saret outside of the audit scope, u aħna konna qed inħarsu mill-2008 ‘l hemm.

ONOR. JUSTYNE CARUANA:  Ma spjegajtx ruħi sew.  Il-kompożizzjoni tal-FPC sirtu tafu x’inhuwa għax staqsejtu lil din Janice Mercieca.  Però, l-appointment tal-FPC essenzjalment isir mill-Bord tad-Diretturi b’riżoluzzjoni.  Jiġifieri dan suppost sar bil-miktub.  Allura l-Enemalta ma kellhiex din l-informazzjoni li setgħet tfornilkom?  Minflok, kellkom bilfors toqogħdu fuq hearsay, sort of evidence ta’ Janice Mercieca.

ONOR. LUCIANO BUSUTTIL:  Jiġifieri meta lill-Enemalta tlabtuhom min huma l-persuni, ma ġabulkom l-ebda riżoluzzjoni.  Intom ma staqsejtuhomx għar-riżoluzzjoni biex tkunu tafu min huma dawk appuntati bejn l-2008 u l-2011?

IS-SUR KEITH MERCIECA:  Aħna staqsejnihom min kienu l-membri fuq l-FPC bejn l-2008 u l-2011, u r-risposta tal-Enemalta inizjalment kienet li ma kienux jafu min huma l-membri; imbagħad wara ftit kellna laqgħa oħra fejn aħna għednilhom li kellna bżonn inkunu nafu min huma, imbagħad ...

ONOR. JUSTYNE CARUANA:  U Janice Mercieca qaltilkom!

ONOR. LUCIANO BUSUTTIL:  Tenut kont tal-fatt li l-Awditur Ġenerali jaf, għax hekk hawn fir-rapport, li dawn ġew appuntati permezz ta’ riżoluzzjoni tal-Bord tad-Diretturi, meta qalulkom li ma jafux, ma staqsejtuhomx biex jagħtukom dik ir-riżoluzzjoni ta’ min skont il-liġi ġie appuntat, anke biex taraw jekk hemmx jew le din ir-riżoluzzjoni?
IS-SUR KEITH MERCIECA:  Le, ma staqsejnihomx.

ONOR. JUSTYNE CARUANA:  Iktar tard, fir-rapport, tgħidu li hemm letter of appointment tar-rappreżentant tas-Central Bank of Malta (CBM).  

IS-SUR KEITH MERCIECA:  Iva, bil-limitazzjonijiet kollha tagħha, kif insemmu fir-rapport stess.

ONOR. JUSTYNE CARUANA:  X’jiġifieri?  X’limitazzjonijiet?

IS-SUR KEITH MERCIECA:  Jiġifieri l-letter of appointment kienet tkopri perijodu speċifiku, ma kienitx tkopri l-audit period kollu.

ONOR. JUSTYNE CARUANA:  Min kien joħroġ din il-letter of appointment?  

IS-SUR KEITH MERCIECA:  Irrid nivverifika.

ONOR. JUSTYNE CARUANA:  Jiġifieri, l-FPC jiġi chaired miċ-Chairman tal-Enemalta?

IS-SUR KEITH MERCIECA:  Hekk hu.

ONOR. JUSTYNE CARUANA:  Jiġifieri, bħala ismijiet stabbilixxiethom Janice Mercieca, imma bħala kompożizzjoni tal-FPC?

IS-SUR KEITH MERCIECA:  Kompożizzjoni f’liema sens?

ONOR. JUSTYNE CARUANA:  Jiġifieri Chairman, Deputy Chairman, CFO, CEO, CCO ...

IS-SUR KEITH MERCIECA:  Fil-verità l-Enemalta tawna d-designations tal-uffiċjali li kienu jiffurmaw parti mill-FPC, u mhux l-ismijiet speċifiki.

ONOR. JUSTYNE CARUANA:  Allura ma setgħux jaslu biex jgħidu min huma?  Għax anke min jaqra l-gazzetti jaf li ċ-Chairman tal-Enemalta for a given period of time huwa Mr “X” jew Mr “Y”!  La tawkom id-designations kif ma tawkomx l-ismijiet ukoll?

IS-SUR KEITH MERCIECA:  Wieħed jassumi li jafu l-ismijiet ukoll.  Hekk hu.

ONOR. JUSTYNE CARUANA:  Allura għalfejn ma tawhomkomx?

IS-SUR ANTHONY C. MIFSUD:  Dak li semmejt inti fuq il-gazzetti li jkun hemm l-isem taċ-Chairman tal-Enemalta tifhimha, imma mhux id-dettalji ta’ dawn il-kumitati li tuża l-Enemalta.

ONOR. JUSTYNE CARUANA:  Imma jekk għandek key positions bħal Chairperson, Deputy Chairperson, CFO, CCO, CEO ...

IS-SUR KEITH MERCIECA:  Forsi se nagħtik risposta li diġà tajt ad nauseum; l-aħjar li tistaqsu lill-Enemalta.  Aħna konna sodisfatti bid-designations tagħhom u stajna naħdmu bid-designations tagħhom.  Almenu konna nafu x’karigi kellhom l-persuni.

ONOR. JUSTYNE CARUANA:  Imma kont taf lill-persuni mhux għax qalulek l-Enemalta, imma għax kont taf from your background information, imbagħad eventwalment ġiet din Janice Mercieca u qaltilkom.

IS-SUR KEITH MERCIECA:  Mill-email ta’ Janice Mercieca, sirna nafu min huma l-persuni.

IS-SUR ANTHONY C. MIFSUD:  U aħna konna sodisfatti b’dik ir-risposta.

ONOR. JUSTYNE CARUANA:  Jien għalija stramba li l-Enemalta ma tafx min huma dawn in-nies.

ONOR. BEPPE FENECH ADAMI:  Jekk tidħlu fl-istqarrijiet tad-Department of Information (DOI) – li huma public knowledge – tara l-listi tal-membri kollha tal-FPC mill-1987...

ONOR. JUSTYNE CARUANA:  Dak li qed nistaqsi jien!  Allura kif in-nies jafu u l-Enemalta ma jafux?  Aħseb u ara kif kienu jimxu fil-proċeduri!

ONOR. BEPPE FENECH ADAMI:  Jiġifieri meta ngħidu li donnu kien xi sigriet ta’ Fatima min huma l-membri, ma huwa veru xejn.  Idħol fid-DOI u ssib il-lista tan-nies kollha f’dawn il-kumitati.

ONOR. JUSTYNE CARUANA:  Jien qed ngħid biex wieħed jara l-gravità tas-sitwazzjoni!  

ONOR. BEPPE FENECH ADAMI:  Imma li tagħti l-impressjoni li min kienu l-membri kien xi sigriet hija gidba mill-bidu sal-aħħar!

ONOR. JUSTYNE CARUANA:  Għax ma qalulhomx mela?

ONOR. BEPPE FENECH ADAMI:  Idħol fid-DOI  u tarahom!

THE CHAIRMAN:  Għalxejn qegħdin titkellmu għax m’intomx tinftehmu.  Ħalli nagħmel domanda sempliċi ħafna ħalli nifhem ftit.

ONOR. OWEN BONNICI:  Imma, Mr Chairman ...
THE CHAIRMAN:  Se nagħmel domanda fuq dan il-punt.  Konna prattiċi ħafna.  Ara d-debates tal-BWSC u tara li dejjem hekk ġara.  Domanda fuq l-istess linja tagħkom se nagħmel, ħalli nifhem aktar.  Jien iċ-Chairman u għandi dritt nifhem!  Ejjew inkunu prattiċi bejnietna!

ONOR. OWEN BONNICI:  Kien hemm elf ċirkostanza fejn xtaqt nintervjeni u ma intervjenejtx!  Meta semma l-Professur Falzon kelli ħafna xi ngħid; meta semma l-kwestjoni tal-1987 taż-żejt, hemm ħafna xi tgħid, għax hemm it-trattament preferenzjali maż-żejt li kien mixtri mil-Libja, eċċ, u ma dħaltx fih għax jidhirli li għandna nimxu b’ċertu ordni.  Issa jekk hemm xi ħaġa żgħira biex wieħed jikkjarifika, m’għandix diffikultà; imma imbagħad inkomplu.

THE CHAIRMAN:  Fuq id-domanda tal-Onor. Caruana, l-NAO ma rax il-Minuti tal-Bord tad-Diretturi tal-Enemalta li permezz tiegħu kienu ġew innominati along the years l-membri tal-FPC?  Dik hija d-domanda.  Sempliċi ħafna!

IS-SUR ANTHONY C. MIFSUD:  Aħna rajna dak li kellna bżonn naraw.  Staqsejna għall-informazzjoni lill-Enemalta, u b’li tawna mxejna. 

THE CHAIRMAN:  Imma l-Onor. Caruana ġustament qed tagħmel din id-domanda.   Kif ma nistgħux inkunu nafu?  Il-Minuti tal-Bord tad-Diretturi tal-Enemalta l-NAO rahom?  Talabhom?  Talabhom u ma riedux jagħtuhomlu?  Għax fil-Minuti tal-Bord tad-Diretturi żgur hemm in-nomina tan-nies tal-FPC.

ONOR. JUSTYNE CARUANA:  Mhux biex ninterrompik, però d-domanda tiegħi mhux dik kienet.  Id-domanda tiegħi kienet illi, kemm-il darba dawn l-ismijiet joħorġu mill-Bord tad-Diretturi u l-NAO staqsew lill-Enemalta, l-Enemalta għaliex ma qalulhomx?  Mhux l-NAO riedu jmorru jistaqsu lill-Bord tad-Diretturi.

IS-SUR ANTHONY C. MIFSUD:  Aħna staqsejna għal dik l-informazzjoni, u dak huwa li tawna.

IS-SUR KEITH MERCIECA:  Ħa nippreżentawlkom excel spreadsheet bl-informazzjoni li tawna l-Enemalta meta tlabnihom għal-lista ta’ min kienu l-membri fuq il-FPC.  

ONOR. BEPPE FENECH ADAMI:  Nista’ nagħmel mistoqsija sakemm jaraw id-dokument?

ONOR. OWEN BONNICI:  Ħa nerġgħu!  Ħu paċenzja, Onor. Fenech Adami.  Hawn dan id-dokument li tana s-Sur Mercieca fejn hawn: FPC – date of setting up 2005-2010; function – to procure different kinds of fuel for the power stations; reporting line – Chairman; Committee Chairperson – no data found; members – vojt; appointment date – vojta; resignation date – vojta; reporting sub committee – FPAC.  Xi jfisser meta l-Enemalta jgħidulna 2005-2010 no data found, u l-kaxxa fejn hemm il-membri hija vojta?  Xi tfisser din?

IS-SUR KEITH MERCIECA:  Biex nagħtu stampa kompluta ħalli nkun fair mal-Enemalta, l-informazzjoni imbagħad ġiet.  Aħna stennejna li l-informazzjoni għandha tkun readily available.  Fil-fatt, kif semmejt fl-email, l-informazzjoni imbagħad eventwalment ġiet.  Però ma deheritx tajba min-naħa tal-Enemalta li kitbulna “no data found”.

ONOR. OWEN BONNICI:  Li l-Enemalta tgħidlek “Committee Chairperson – no data found”!  

ONOR. JUSTYNE CARUANA:  Jidher li rrispondiet f’temp ta’ minuti jekk qed nara tajjeb.  Jiġifieri ma nistax nifhem kif intom għamiltu talba lill-Enemalta u ġiet daqshekk bit-twila, u din, Alla jbierek, ftakret fi żmien qasir!

ONOR. OWEN BONNICI:  Ara jekk iniex nifhem sewwa.  F’paġna 76 hemm tabella 4 fejn fiha lista li tibda 25 ta’ Frar 2008 u tibqa nieżla sat-22 ta’ Diċembru 2011.  Nifhem sewwa li fil-kuntest tal-iscope tax-xogħol tagħkom, dawn kienu l-laqgħat kollha tal-FPC għall-perijodu 2008-2011?  

IS-SUR KEITH MERCIECA:  Nikkonferma.

ONOR. OWEN BONNICI:  Fil-fehma tiegħi, f’paragrafu 2.1.10 għamiltu l-iktar statement qawwi f’iktar minn 300 faċċata ta’ rapport, fejn qed tgħidu:

“The minutes of all FPC meetings presented in Table 4 ...”

għall-benefiċċju ta’ min m’għandux din it-tabella qed nikkalkula li hawn kważi 30 laqgħa,

“...several significant and critical shortcomings were noted while analysing these minutes, most specifically with reference to those meetings held in 2008 and 2009 ...”

Jiġifieri għandek 11-il meeting fejn l-iktar li nkwetajtu ruħkom. Imbagħad:

“Minutes taken during meetings held in 2008 and 2009 were lacking the most rudimentary level of detail, were mostly handwritten and with no summary of the meeting discussions and decisions taken.  To this effect, no records of formal meeting documents were found.  These minutes also lacked a basic record of names of Committee members present during the respective meetings, or members absent. The majority of these minutes were not signed by those members present during the meeting. This extremely poor form, in terms of record keeping, rendered it impossible ...”,

u hawnhekk il-qofol ta’ kollox:

“...for NAO to effectively audit what actually happened during these meetings, making it difficult to deduce what was discussed and ultimately decided upon.”

Hawnhekk qed jingħad li minħabba l-mod ta’ kif kienu ma jittieħdux il-Minuti, huwa impossibbli għall-Uffiċju tagħkom li l-ewwel nett jaraw x’seta’ ġara f’dawk il-laqgħat, u t-tieni li tiddeduċu x’kien ġie diskuss u x’ġie deċiż.  Illum il-ġurnata veru responsabbli mill-ġustizzja, u aħna nafu li l-ġustizzja trid issir u trid tidher li qed issir, għaliex jekk inti timxi sew ukoll wieħed jista’ jagħmel domandi fuq l-operat tiegħek, aħseb u wara jekk ma timxix sew!  Meta għandek dan in-nuqqas lampanti ta’ trasparenza fil-mod kif kienu jsiru l-affarijet, jien, bħala ċittadin li nħallas it-taxxa, għandi moħħi mistrieħ li jekk jien irrid nistaqsi għalfejn ittieħdet deċiżjoni u mhux oħra, nistgħu b’xi mod nagħmlu kostruzzjoni ta’ x’wassal għal dik id-deċiżjoni?

IS-SUR KEITH MERCIECA:  Mill-informazzjoni li kien hemm ikkunsidrata bħala l-Minuti tal-laqgħat, jiġifieri l-informazzjoni li pprovdewlna l-Enemalta, li nerġa’ ngħid kienet issiġillata u ffirmata mis-safe fl-uffiċċju taċ-Chairman, li għaddiethilna l-Assistenta Personali taċ-Chairman ...  Nagħmel riferenza speċifika għal Appendix A.1 f’paġna 310 fejn hemm eżempju tal-Minuti.  U dik ma kienitx l-agħar waħda.  Kif tistgħu taraw, bl-ebda mod ma tista’ tasal għall-ebda sens mit-tħażżiż li hemm.  Fl-opinjoni tagħna, dawn mhumiex Minuti ta’ laqgħa, u dawn ġew ippreżentati lilna mill-Enemalta bħala l-Minuti tal-laqgħa.  Aħna tlabna l-Minuti tal-laqgħa, mhux għan-notamenti.  Dawn ġew mill-Personal Assistant taċ-Chairman, kienu siġġillati f’envelope u l-envelope kien iffirmat.  U l-envelope ftaħnih aħna.

ONOR. OWEN BONNICI:  Intom iċċekkjajtu meta bdiet din il-prattika, jiġifieri li l-Minuti jeħduhom hand written?

IS-SUR KEITH MERCIECA:  Li nista’ ngħidlek huwa li mill-ewwel laqgħa li hawn hawnhekk, jiġifieri 25 ta’ Frar 2008, il-Minuti kienu hekk.

ONOR. OWEN BONNICI:  Imma jekk ikolli nistaqsik: mill-1987, minn meta twaqqaf l-FPC, ‘il quddiem intom iċċekkjajtu jekk dejjem kienitx din il-prassi?  Jekk ngħidlek li, sat-18 ta’ Diċembru 2003, il-Minuti kienu jiġu kollha ttajpjati fejn ikun hemm l-ismijiet kollha tal-persuni kif suppost, x’tgħidli?

IS-SUR KEITH MERCIECA:  Ma nistax nikkummenta għax jien ħarist lejn il-Minuti ta’ 25 ta’ Frar 2008 u tal-laqgħat kollha li saru wara dik id-data sat-22 ta’ Diċembru 2011.  Li ġara wara u li ġara qabel ma naf xejn dwarhom.

ONOR. OWEN BONNICI:  Imma ifhmu ftit lili wkoll.  Meta rajtu dan il-poor level of Minute keeping – lanqas ma huma Minuti fil-fatt, taħżiż indeċifrabbli – ma staqsejtux jekk ilhomx karriera jagħmlu dawn it-tip ta’ Minuti?  Ma staqsejtux minn meta bdew jiktbu hekk?

IS-SUR CHARLES DEGUARA:  Naħseb li konna ċari fil-paragrafu 2.2.10.  Ma naħsibx li nistgħu nkunu ċari iżjed minn hekk!

ONOR. OWEN BONNICI:  Jiġifieri, fl-2008 u fl-2009 kienu jiġu scribbled.  Fis-snin ta’ qabel, intom ikkonstatajtu jekk kienux jiġu wkoll imħażżin b’din il-manjiera?

IS-SUR KEITH MERCIECA:  Kien outside of the scope.  Ma ħarisniex lejhom għax ma kienx ta’ interess għalina.

ONOR. OWEN BONNICI:  Din hija xi ħaġa li mn’alla kontu intom li ħarġet.  Allura meta ħarġet xi ħaġa bħal din – li hija xokkanti – fejn qed nitkellmu fuq kuntratti ta’ €500 miljun f’sena bit-tħażżiż, ma mortux lura biex taraw jekk kienux joqogħdu jħażżu mill-1987, jew jekk bdewx iħażżu riċentement?  Jien qed ngħidlek li t-taħżiż beda wara t-18 ta’ Diċembru 2003, fejn koinċidentalment f’dik il-laqgħa, fejn kollox kien ittajpjat u minuted, Trafigura kienu ħadu l-kuntratt taż-żejt, anke jekk lanqas biss kienu tefgħu l-offerta tagħhom.  Dak iż-żmien kien hemm 16-il bidder; dawn lanqas biss kienu tefgħu bid, u fit-18 ta’ Diċembru 2003 Trafigura kienu ħadu l-kuntratt taż-żejt li llum hemm proċeduri kriminali dwaru, u dwar tliet kuntratti oħra ta’ Trafigura.  Minn dak iż-żmien ‘il quddiem, kollox ġie miktub bl-idejn.  Dan il-fatt, iva jew le, tafuh?

IS-SUR KEITH MERCIECA:  Ma nafux.  Ma ħarisniex lejn dan il-perijodu.  L-audit scope huwa definit b’mod ċar, mill-2008 sal-2011.  Ħarisna lejn dak biss, u qegħdin f’pożizzjoni li nikkummentaw kemm tridu, però fuq dak il-perijodu biss.

IS-SUR ANTHONY C. MIFSUD:  U again mhux investigazzjoni għamilna.  Ma rridux ninsew li dan kien a performance audit.  Aħna s-sodisfazzjon tagħna hu li wara li dħalna, bdew jitranġaw l-affarijiet, grazzi għall-Enemalta.

ONOR. CHRIS AGIUS:  Jien ili nservi bħala membru fil-PAC għal numru ta’ snin, u servejt f’ħafna kumitati oħra anke meta kont iżgħar, u allura naf il-proċedura ta’ kif għandhom jinżammu l-Minuti.   Matul is-snin li ilu mwaqqaf l-Uffiċċju tal-Awditur Ġenerali, saru ħafna analisi ta’ dan it-tip, anke fuq affarijiet iktar minuri, mhux bħall-Enemalta.  Dan il-każ ta’ nuqqas ta’ żamma ta’ informazzjoni daqshekk importanti nstab f’analisi ta’ entitajiet oħra li għamel l-Uffiċċju tal-Awditur Ġenerali matul dawn is-snin kollha?  

IS-SUR ANTHONY C. MIFSUD:  Jiena li nista’ nirrispondi għal dawn l-aħħar ħames snin kemm ili fil-kariga jien, qatt ma rajna dan il-livell ta’ Minuti.

ONOR. LUCIANO BUSUTTIL:  Il-membri ta’ dan il-Kumitat li qed jiddeċiedu fuq dawn il-miljuni kollha, hemm xi livell ta’ personal liability f’deċiżjonijiet li jistgħu jkunu ħżiena?  Kunsillier, jekk jieħu deċiżjoni li tolqot €100, jista’ jkun personally liable għal dik id-deċiżjoni.  Nhar it-Tnejn issemmiet ukoll kwestjoni, jekk m’iniex sejjer żball meta konna qed nitkellmu fuq min qed jinnegozja bit-telefon, li dawn jistgħu jkunu personally liable.  Hemm xi personal liability fuq dawn il-persuni tal-FPC?

IS-SUR ANTHONY C. MIFSUD:  Din hija kwestjoni legali.  Safejn nafu aħna, mhemmx personal liability, imma dejjem safejn nafu aħna.  L-aħjar huwa li tistaqsi lil-legal adivisors tal-Enemalta.

ONOR. LUCIANO BUSUTTIL:  Jekk hemm, ħadd ma jista’ jkun brought to liability għax ma nafux min kienu l-persuni li kienu fuq l-FPC għax m’hemmx recorded, mhux hekk?

IS-SUR ANTHONY C. MIFSUD:  Fil-perijodu li eżaminanja aħna.

ONOR. LUCIANO BUSUTTIL:  Eżatt.  Kif intqal qabel, ir-rapport qed jgħid:

“...rendered it impossible for NAO to effectively audit what actually happened during these meetings, making it difficult to deduce what was discussed and ultimately decided upon.”

L-ewwel għamilna kummenti li l-prezz mhux bilfors ikun l-element prinċipali li fuq xiex wieħed għandu jiddeċiedi.  Ngħid sew li mid-dokumenti neqsin li hawn, l-NAO ma setax jiddeduċi jekk dik id-deċiżjoni li jirbaħ “X”, “Y” u “Z” kienitx l-aħjar deċiżjoni, vis-à-vis anke forsi li l-prezz kien ogħla minn dak li ħaddieħor tilef għax kien irħas?

IS-SUR KEITH MERCIECA:  Id-diffikultà tagħna hija li ma stajniex naslu għall-konklużjoni minħabba l-limitazzjoni tal-informazzjoni.

ONOR. LUCIANO BUSUTTIL:  Ma stajtux taslu għall-konklużjoni li min rebaħ, li forsi seta’ jidher li kellu l-prezz iktar ogħla, għalfejn intagħżel u x’raġunijiet ingħataw għalfejn intagħżel.  

IS-SUR KEITH MERCIECA:  Kien diffiċli li nagħmlu l-analisi tagħna.  Ma kellniex is-supporting documentation li wieħed ikollu bżonn biex jerġa’ jgħaddi mill-proċess li għadda mill-Kumitat ta’ dak iż-żmien.

ONOR. JUSTYNE CARUANA:  Mis-sample tal-Minuti li għandna hawnhekk –  ovvjament intom rajtu iktar – jidher li l-handwriting hija differenti, jiġifieri jidher li kien hemm input ta’ nies differenti, għax anke jekk tqabbel kif inhu miktub in-numru 2 ma’ kif inhu miktub in-numru 2 ieħor pereżempju, jidher li hemm input ta’ iktar minn persuna waħda.  Issa dan x’qed jidher lili.  Lilkom irriżultalkom jekk effettivament kienx hemm iktar minn persuna waħda tikteb fuq dawn il-karti?  Stajtu f’xi punt tistabbilixxu min kiteb fuq dawn il-karti?

IS-SUR KEITH MERCIECA:  Naħseb li huwa impossibbli li tistabbilixxi min kiteb.  Il-Minuti nfushom mhumiex iffirmati, u ma hemm l-ebda indikazzjoni ta’ min kien hemm preżenti, u allura huwa diffiċli biex tasal għal min kiteb xiex.

ONOR. JUSTYNE CARUANA:  Il-firem ovvjament bdew isiru at a later stage; però dak is-sample li pprovdejtu intom, fejn hemm it-taħżiż u fejn hemm dawk iċ-ċrieki u kaxxi qisu xi ħadd ma kellux x’jagħmel u qagħad jaħli l-ħin, il-handwriting tidher, speċjalment fejn hemm in-numri, li saru minn żewġ persuni differenti għax, jekk tqabbel numru ma’ numru, tara li huma miktubin b’mod differenti.  Intom stajtu tistabbilixxu, fuq dan is-sample li għandkom intom u fuq oħrajn, jekk kienx hemm input ta’ iktar minn persuna waħda, u jekk fil-każ min kienet il-persuna li kitbet?

IS-SUR KEITH MERCIECA:  Fil-verità, l-Enemalta pprovditilna dik il-lista li semmejt qabel ta’ min kienu l-persuni fl-2008; però m’għandna l-ebda mod kif nkunu ċerti li f’meeting minnhom fl-2008, il-membri kollha li kien hemm fuq il-lista fit-fatt kienu preżenti.  Ma nistgħux nistabbilixxu dan.  L-uniku mod kif stajna nistabbilixxuha kieku kien hemm Minuti tal-meeting u ġew iffirmati minnhom kollha.  Minn dawn il-Minuti li kellna available ma kienx possibbli li nistgħu nistabbilixxu ...
ONOR. LUCIANO BUSUTTIL:  Ħadd ma ħa r-responsabilità tal-handwriting ta’ din is-sample?

IS-SUR KEITH MERCIECA:  M’għamilniex dawk it-tip ta’ mistoqsijiet.

ONOR. JUSTYNE CARUANA:  Normalment f’kull kumitat it-teħid tal-Minuti hija r-responsabilità tas-segretarju jew segretarja, imma milli jidher hawn m’hawn xejn normali!  F’dan il-każ kien hemm xi ħadd li qalilkom li dawn ittieħdu mis-segretarju jew segretarja?  Ma nafux min kitibhom?

IS-SUR CHARLES DEGUARA:  M’għandniex informazzjoni f’dan is-sens.  Aħna l-iżjed finding importanti kien li dan il-livell ta’ Minuti mhux aċċettabbli!

ONOR. JUSTYNE CARUANA:  Appuntu!

IS-SUR CHARLES DEGUARA:  Issa, for our intentions, kitibhomx Joe, Peppu jew xi ħadd ieħor, għalina huwa sekondarju.  Li huwa importanti huwa li meta tqis id-deċiżjoni nvoluta, misshom inżammu Minuti li jirriflettu s-sitwazzjoni.  Dak huwa l-aktar punt importanti tal-findings tagħna.

ONOR. JUSTYNE CARUANA:  Dik il-Minuta li hija esebita hawnhekk, fejn hemm it-taħżiż tal-kaxxi, stajtu tistabbilixxu ta’ liema meeting hi?

IS-SUR CHARLES DEGUARA:  Hemm id-data tas-26 ta’ Mejju 2008.

IS-SUR KEITH MERCIECA:  Fil-fatt, it-titlu ta’ dan l-appendix huwa “FPC Meeting Minutes dated 26 May 2008.”

ONOR. JUSTYNE CARUANA:  Skużani, ħarbitli.  U l-handwriting hija differenti.

IS-SUR KEITH MERCIECA:  Il-handwriting hija ta’ persuna mill-Uffiċċju tagħna; però, li stabbilixxejna l-link bejn dawn il-Minuti u li fil-verità sar dakinhar huwa għax fuq l-envelope kien hemm miktub id-data tal-meeting.  Jiġifieri li kien hemm ġo l-envelope jikkorrispondi ma’ dak li hemm ġewwa.  Fuq il-karta stess, oriġinarjament, ma kien l-ebda indikazzjoni tad-data.

ONOR. OWEN BONNICI:  Ħalli nara iniex qed nifhem sew: kull Minuta, dan it-taħżiż, kienet inserita f’envelope.

IS-SUR KEITH MERCIECA:  Eżatt.

ONOR. OWEN BONNICI:  U l-envelope kien fis-safe tal-uffiċċju taċ-Chairman.

IS-SUR KEITH MERCIECA:  Eżatt.

ONOR. OWEN BONNICI:  U l-envelope kif tawulkom lilkom?  Miftuħ?  Magħluq?

IS-SUR KEITH MERCIECA:  Irrid nikkonsulta.

ONOR. LUCIANO BUSUTTIL:  Fir-rapport hemm miktub “sealed envelopes”.

IS-SUR KEITH MERCIECA:  Il-Personal Assistant taċ-Chairman tatna kaxxa b’numru ta’ envelopes ġo fiha, kull envelope kien isiġġillat bid-data u aħna neħħejna t-tape minn fuq l-envelopes.

ONOR. BEPPE FENECH ADAMI:  U kien one envelope per meeting?

IS-SUR KEITH MERCIECA:  Iva, bid-data tal-meeting indikata fuq l-envelope.

ONOR. OWEN BONNICI:  Jiġiferi kien hemm 35 envelope.  

ONOR. BEPPE FENECH ADAMI:  Kien hemm jiġifieri il-minute box?  

ONOR. JUSTYNE CARUANA:  Il-black box naħseb jien!

IS-SUR KEITH MERCIECA:  Id-dokumenti kienu fis-safe taċ-Chairman.  L-Assistenta Personali taċ-Chairman nassumi li ħarġithom mis-safe taċ-Chairman, tefgħathom fil-kaxxa u tathomlna.

ONOR. LUCIANO BUSUTTIL:  Tassumi.

IS-SUR KEITH MERCIECA:  Ma rajnihiex tagħmilha, imma hekk nassumi li ġara.

ONOR. OWEN BONNICI:  Fuq l-envelope ta’ barra fejn kien hemm it-tape, kien hemm firma taħt it-tape?

IS-SUR KEITH MERCIECA:  Kien hemm firma taħt it-tape u apparti l-Minuti, kien hemm kopji tat-tender bids ukoll.

ONOR. OWEN BONNICI:  Il-kopji tat-tender bids kienu ttajpjati, hux hekk?

IS-SUR KEITH MERCIECA:  Iva.

ONOR. OWEN BONNICI:  Il-firma taħt it-tape ta’ min kienet?

IS-SUR KEITH MERCIECA:  Ma nafx.  Ma kienx hemm miktub ta’ min hi kull firma.  

ONOR. OWEN BONNICI:  L-envelopes illum fejn qegħdin?

IS-SUR KEITH MERCIECA:  Lura għand l-Enemalta.

ONOR. OWEN BONNICI:  Jiġfieri intom at some point tajtuhom lura lill-Enemalta.

IS-SUR KEITH MERCIECA:  Aħna morna l-Enemalta, u ħdimna l-Enemalta.

ONOR. OWEN BONNICI:  Jiġifieri lanqas ħriġtuhom minn hemmhekk!  Ftaħtuhom quddiemhom.

IS-SUR KEITH MERCIECA:  Hekk hu.

ONOR. OWEN BONNICI:  Is-siġill tat-tape ftaħtuh u ħadtu li kellkom tieħdu?
 
IS-SUR KEITH MERCIECA:  Ħadna fotokopji u tajnihomlom lura.

ONOR. OWEN BONNICI:  U dawk il-Minuti baqgħu l-Enemalta.

IS-SUR KEITH MERCIECA:  Hekk hu.

ONOR. OWEN BONNICI:  Perfett.  Għandek idea min waħħal it-tape, is-siġill?

IS-SUR KEITH MERCIECA:  Ma nistax ngħidlek.

ONOR. OWEN BONNICI:  Kien hemm firma taħt it-tape, però ma tafx ta’ min hi.

ONOR. BEPPE FENECH ADAMI:  Imma staqsejtu ta’ min kienet il-firma?

IS-SUR KEITH MERCIECA:  Le, ma staqsejniex.

ONOR. OWEN BONNICI:  Issa nġibu l-envelope u niċċekkjaw.  

Fl-2008 u 2009 kien hemm 11-il laqgħa.  F’dawn il-laqgħat, lil liema soċjetajiet ġew awarded il-kuntratti?

IS-SUR KEITH MERCIECA:  Nirriferik għal figure 3 li hemm f’paġna 86.  Hawnhekk għandek analisi ta’ liema huma s-soċjetajiet li ngħataw it-tender u f’liema perijodu.  

ONOR. OWEN BONNICI:  Jiġifieri dak li huwa iswed huwa tal-2008.  Jiġifieri l-iktar żewġ kumpaniji li ħadu kuntratti fl-2008 u fl-2009 kienu Totsa u Trafigura.  Qed nifhem sew?

IS-SUR KEITH MERCIECA:  Fl-2008 il-kuntratti ingħataw hekk: BB Energy ħadet kuntratt wieħed; Petrodeal ħadet kuntratt wieħed, u Totsa ħadu ħames kuntratti.

ONOR. OWEN BONNICI:  U Trafigura?

IS-SUR KEITH MERCIECA:  Trafigura ma ħadu xejn fl-2008.  Fl-2009 Totsa ħadu erbgħa ...  Ħalli nirriferikom għal tabelli 5, 6, 7 u 8 f’paġna 80.  Kull tabella tikkorrispondi ma’ kull sena tal-audit period.  Tabella 5 tikkorrispondi mal-2008.  Mela, fl-ewwel meeting, 25 ta’ Frar 2008, Totsa ħa l-kuntratt għax min-negotiated contract price tistgħu taraw ...

ONOR. OWEN BONNICI:  Però, kif kont qed tgħidhomlna qabel naħseb li huwa aktar faċli.  Jien nixtieq, pereżempju fl-2009, kemm ħadu BB Energy, kemm ħadu Totsa, eċċ.

IS-SUR KEITH MERCIECA:  Irridu nerġgħu naraw it-tabella mela.

IS-SUR CHARLES DEGUARA:  Fl-2008 BB Energy 1, Petrodeal 1 u Totsa 5.  Dawk.

ONOR. OWEN BONNICI:  U Trafigura xejn.  U fl-2009?

IS-SUR CHARLES DEGUARA:  Fl-2009 BB Energy 2 ...  Aħjar niċċekkjawha u nibagħtulkom l-informazzjoni.

ONOR. OWEN BONNICI:  Jien nixtieq inkun naf fl-2009 is-soċjetajiet kemm ħadu kuntratti.  Ħudu l-ħin li għandkom bżonn, m’aħniex mgħaġġlin.  Hemm bżonn nieqfu ftit.

THE CHAIRMAN:  Mela nipproponi li nissospendu għal ħames minuti biex intom tkunu tistgħu tagħmlu l-verifiki tagħkom.  

Il-Kumitat kien sospiż fil-11.22 a.m. u rriżuma għaxar minuti wara.


THE CHAIRMAN:  Sinjuri, il-laqgħa tista’ tkompli.  L-Onor. Bonnici.

ONOR. OWEN BONNICI:  Ħalli nerġa’ nirrepeti d-domanda ħalli jkun aktar faċli għal dak li jkun biex isegwi.  Jekk jogħġbok, Sur Awditur, fis-snin 2008 u 2009, meta allura ma kienux jittieħdu Minuti u kien hemm tħażżiż u mhux Minuti, liema kienu s-soċjetajiet li ġew awarded il-kuntratti?  Nixtieq li inti taqrahom waħda waħda u tgħidli l-ammont ta’ kuntratti li kull wieħed ġie awarded.

IS-SUR ANTHONY C. MIFSUD:  Se jaqrahomlok il-Manager.

ONOR. OWEN BONNICI:  Napprezza.

IS-SUR KEITH MERCIECA:  Fl-2008, kien hemm ħames tenders, li ngħataw lil Totsa.  Fl-2009 ingħataw erba’ tenders lil Totsa, wieħed lil BB Energy, u ieħor lil Petrodeal.

ONOR. OWEN BONNICI:  Jekk jogħġbok, tista’ tgħidli jekk iniex korrett li ngħid li Totsa hija sussidjarja tat-Total?
IS-SUR KEITH MERCIECA:  Ma nafx nirrispondik għax ma dħaltx f’dik il-kwestjoni.

ONOR. OWEN BONNICI:  Fair enough.  Taf tgħidli jekk iniex korrett meta ngħid li iktar kmieni din is-sena, f’Jannar 2013, Trafigura u Totsa – u allura Total – ġew blacklisted mill-Enemalta, fis-sens li ttieħdet deċiżjoni biex ma jingħatawx iktar kuntratti, lanqas biss jiġu mistiedna biex jagħmlu l-offerti tagħhom?

IS-SUR KEITH MERCIECA:  Vis-à-vis l-audit tagħna, li ġara wara l-2011 ma jimpattax fuq l-aġġudikazzjoni tat-tenders tal-2011.

ONOR. OWEN BONNICI:  Imma bħala stat ta’ fatt tista’ tikkonfermali ...

IS-SUR KEITH MERCIECA:  Skont dak li ġie rappurtat fil-media, iva; però aħna fl-audit tagħna ma kkonċernaniex.

ONOR. OWEN BONNICI:  Kollox sew.  Però, fil-media ġie rrappurtat li, f’Jannar tal-2013 meta faqqgħet il-kwestjoni taż-żejt, id-deċiżjoni tal-Gvern preċedenti kienet li Totsa, u allura Total, kif ukoll Trafigura, ma jiġux mistiedna iktar li jitfgħu l-offerti tagħhom.

IS-SUR KEITH MERCIECA:  Hekk hu.

ONOR. OWEN BONNICI:  Taf tgħidli jekk iniex korrett meta ngħid li Totsa u Trafigura, l-aġent tagħhom Malta huwa s-Sur George Farrugia?

IS-SUR KEITH MERCIECA:  Din hija kwestjoni li ma dħalniex fiha assolutament.

ONOR. OWEN BONNICI:  Imma milli taf inti, hekk huwa?

IS-SUR KEITH MERCIECA:  Jista’ ikun li ġie rrapurtat hekk fil-media, però aħna ma dħalniex f’din il-kwestjoni.

ONOR. OWEN BONNICI:  Nifhem; il-mistoqsija mhijiex jekk dħaltux, imma jekk jafx l-Uffiċċju.  L-Uffiċċju jaf min huwa l-aġent ta’ Totsa, Total u Trafigura?  Inkun korrett jekk ngħid li huwa s-Sur George Farrugia, li eventwalment ħa maħfra presidenzjali, eċċ?

IS-SUR ANTHONY C. MIFSUD:  Skont il-media iva, imma aħna ma nistgħux nikkonfermaw.

ONOR. OWEN BONNICI:  Napprezza.  F’dan l-istadju m’għandix aktar domandi.

ONOR. LUCIANO BUSUTTIL:  Biex nagħmluha ċara, fl-2008 u l-2009, meta Totsa ħadet ħames kuntratti minn ħamsa, u fl-2009 erbgħa minn sitta, huwa proprju dak iż-żmien li ma kienx hemm policy u kien hemm dan il-vacuum fil-policy?

IS-SUR KEITH MERCIECA:  Il-perijodu huwa l-istess.

ONOR. JUSTYNE CARUANA:  L-ewwel irreferejtuna għal paġni 80, 81, 82, 83, 84 u 85, fejn għandna t-tabelli dwar bids received and negotiated by FPC fis-snin rispettivi.  Dan it-tip ta’ informazzjoni suppost li kien hemm fil-Minuti?

IS-SUR KEITH MERCIECA:  Naħseb li tajjeb li ngħid hawnhekk li din hija analisi limitata tagħna abbażi tal-informazzjoni limitata ħafna li kien hemm għad-dispożizzjoni tagħna.  Aħna stajna għedna li m’hemmx informazzjoni, m’hemmx sens ta’ loġika fil-Minuti u allura se nieqfu hemm; imma aħna ppruvajna nanaliżżaw it-tender bids oriġinali biex naraw x’kienu s-sottomissjonijiet.  Imbagħad, fil-verità,  skont informazzjoni oħra pprovduta mill-Enemalta, x’kien l-arranġament, x’kien il-ftehim finali, x’kien in-negotiated contract price.  Jiġifieri l-analisi tagħna hija skont li sibna ...

ONOR. LUCIANO BUSUTTIL:  Għax eżaminajtu t-tender bids.

IS-SUR KEITH MERCIECA:  Eżattament.

THE CHAIRMAN:  Sur Mercieca, jekk fhimt sew, l-interlokutur prinċipali fuq din il-kwestjoni kien Antoine Galea,  CFO tal-Enemalta, u li ilu f’din il-kariga mill-2009.

IS-SUR KEITH MERCIECA:  Iva, kien hu; però m’għandix id-dettalji ta’ meta Antoine Galea ġie impjegat mill-Enemalta.

THE CHAIRMAN:  Biex inkun ċar, jien konvint li intom staqsejtu u qed titkellmu u rrappurtajtu fuq l-informazzjoni li ngħatajtu – jien lil dan il-bniedem ma nafux minn Adam – però  nistaqsi x’garanzija u x’serħan il-moħħ għandna li hu, jew mingħand min talab l-informazzjoni hu, għaddielkom l-informazzjoni kollha li fil-fatt kellu jgħaddi, u mhux għadda informazzjoni parzjali li affettwat imbagħad il-findings tal-NAO?

IS-SUR ANTHONY C. MIFSUD:   Għall-iskop tal-eżerċizzju tagħna, aħna kellna l-contact person indikat mill-Enemalta, iċ-CFO, li għandi impressjoni li qabel kien CFO tal-Water Services Corporation (WSC), u l-informazzjoni ħadniha mingħandu.  

THE CHAIRMAN:  Jiġifieri ma ħassejtux il-ħtieġa li tikkorroboraw l-informazzjoni li għaddielkom dan iċ-CFO, li ma kienx hemm qabel l-2008, in kwantu ta’ fuel procurement policy?

IS-SUR ANTHONY C.  MIFSUD:   Meta CFO is a very senior officer, ovvjament aħna naċċettawh.

IS-SUR KEITH MERCIECA:  Il-prassi li juża l-Uffiċċju tagħna s-soltu huwa li meta jagħmel mistoqsija lid-Dipartiment, ma joqgħodx jidħol fid-dettall ta’ min kien inkarigat f’dak il-perijodu partikolari, imma jagħmel mistoqsija lill-uffiċċju u jistenna risposta waħda li hija uffiċjali, li tirrappreżenta l-fehma tal-uffiċċju along the years,  at a point in time.

THE CHAIRMAN:  Fuel procurement policy tal-Enemalta għandha titkellem dwar jekk hemmx jew le il-bżonn ta’ hedging minħabba l-volatilità tas-swieq?  Għandha titkellem dwar il-cost, il-pricing policies tal-Enemalta?  Fuel procurement policy għandha tipprovdi għal dan?

IS-SUR KEITH MERCIECA:  Nassumi li hedging policy għandha tkopri jekk għandhiex tidħol f’hedging il-Korporazzjoni Enemalta.   Imbilli fil-fuel procurement policy tagħmel riferenza għal dan il-fatt m’hemm xejn ħażin, però għandha tkun fil-hedging policy.

THE CHAIRMAN:  Il-fuel procurement policy għandha titkellem dwar l-aktar procurement appropriate fl-Enemalta?

IS-SUR KEITH MERCIECA: Skont xi trid tfisser b’”appropriate”.

THE CHAIRMAN:   Jiġifieri, biex hija tissapportja l-pricing policies tagħha, liema huma dawk il-fuel procurement policies li għandha taddotta l-Enemalta. Fuel procurement policy għandha tipprovdi għal dawn?  Il-loġika hekk tgħidli, imma qed nistaqsi l-ovvju.   

IS-SUR KEITH MERCIECA:  Naturalment.  Aħna ħadna l-fuel procurement policy tal-Enemalta bħala tajba.

THE CHAIRMAN:   Il-fuel procurement programme tal-Enemalta u l-financial infrastructure biex jissapportjah għandu jkun ipprovdut f’policy li hija denja li tissejjaħ policy ta’ fuel procurement fl-Enemalta?    

IS-SUR KEITH MERCIECA:  Iva, dażgur.

THE CHAIRMAN:  Sur Mercieca u Sur Mifsud, kindly take note.  Jekk ngħidilkom li fis-seduta tal-Parlament tat-3 ta’ April, 2006 fis-seduta 373, il-Ministru responsabbli mill-Enemalta dak iż-żmien kien poġġa fuq il-Mejda tal-Kamra – allura m’iniex qed nikxef sigrieti – Fuel Procurement Advisory Committee Recommendations to the Board of Directors – March 2006.   Fl-ewwel faċċata ta’ dan id-dokument jgħid li Advisory Committee as currently constituted is made up of Prof. Chalmers bħala ċ-Chairman u membri oħra, fosthom il-Prof. Falzon.   Dan intom, bħala NAO ġejtu pprovduti bih?

IS-SUR KEITH MERCIECA:   Iva, rajnih id-dokument.

THE CHAIRMAN:  Naqblu li f’paragrafu 2 hemm li l-ewwel fażi tal-ħidma tal-FPAC2  should be:

“(a) to review the current cost and pricing policies and strategies in place at  Enemalta Corporation (EMC), and to advise thereon;

(b) to make recommendations to the Board of EMC as to the most appropriate procurement policies that should be put in place to support its various pricing policies; and to comment on the relationships thereof;

(c) to advise the Board on the various procurement, financial and other methodologies and instruments that are available to secure the adopted procurement policies;

(d) to review and advise on the financial and management infrastructure that should be put in place for the management and administration of the EMC fuel procurement programme ...”

U fih jidħlu fid-dettall dwar volatility u mhux volatility, jekk għandux ikun hemm hedge in whole or in part for the long term, how to develop a policy, eċċ.   Jidħlu f’ċertu dettall.  Fil-fatt, fid-debate tal-Parlament – ma nafx jekk rajtuhx – tas-seduta li qed insemmi, jiġifieri seduta numru 373 tat-3 ta’ April 2006, il-Ministru dak iż-żmien – se naqra mid-dibattitu ħalli nkun leali – kien qal hekk:

“Il-Kumitat preżenti presedut minn Roderick Chalmers issa kkonkluda r-rapport tiegħu.  Jien lanqas dħalt fih, għalkemm rajtu u qbilt miegħu, imma finalment huwa l-Bord li jiddeċiedi u, għax jien m’għandix x’naħbi, se nagħmel il-policy li biha se taħdem l-Enemalta kif approvata mill-Bord tal-Enemalta.” 

Dan li qed ngħid ġejtu nfurmati bih?   

IS-SUR KEITH MERCIECA:    Dokumentazzjoni li tgħidilna li r-rakkomandazzjoni tal-FPAC saru policy tal-Korporazzjoni aħna ma ġejniex ipprovduti biha.
THE CHAIRMAN:  Ġejtu infurmati minn ma’ min kontu qegħdin titkellmu li l-Ministru li politikament kien responsabbli minn din l-imbierka Korporazzjoni Enemalta kien tkellem fil-Parlament u kien qal “din” hi l-policy, se jaddottaha, ma daħalx fiha, se jiffirmaha u dik hija policy għax hekk tawh parir, ġejtu nfurmati?

IS-SUR KEITH MERCIECA:   Aħna ma ġejna nfurmati fl-ebda punt li l-FPAC 2 għandha titqies bħala l-policy li tirregola l-fuel procurement fl-Enemalta.

THE CHAIRMAN:   Taqbel miegħi li allura dan in-nuqqas –  genuinely on your part, biex ma tifhmunix ħażin –  it distorted the final outcome, the final conclusions or your observations, because you would have referred to it?

IS-SUR KEITH MERCIECA:   Not necessarily.  Jekk hemm informazzjoni available li fil-verità dawn ir-recommendations saru policy huwa mod, u jekk baqgħu recommendations huwa mod ieħor.   Issa peress li aħna ma rajniex din il-kwestjoni, qed nitkellem issa dan il-ħin stess, ma nistax nikkonferma jew mod ieħor.

THE CHAIRMAN:  Għandek raġun u ma nlumkomx, però imissu jistħi min kellimkom li ma takomx l-informazzjoni kollha, qed jitkellem mal-NAO!  Dan uffiċjal għoli tal-Enemalta!

IS-SUR KEITH MERCIECA:  Biex inkun iktar ċar, ir-riferenza li għamel FPAC 2 għal hedging ...  U f’dak il-kuntest, l-Enemalta qalulna li l-FPAC 2 fejn għandu x’jaqsam ma’ hedging huwa effettivament ...   Aħna dehrilna li dawk it-tliet paġni li hemm hemmhekk ma jkoprux dak li wieħed jifhem li għandha tkun hedging policy, kif fil-fatt nagħmlu riferenza f’paragrafu 4.1 ta’ x’qed nistennew aħna li tkun policy.   Aħna ħassejna li r-riferenza tal-FPAC 2 għall-proċeduri tal-hedging huma proċedurali, jiġifieri sempliċement x’għandha tuża l-Enemalta u dawn it-tip ta’ affarijiet.  Dak li aħna nifhmu biha hedging policy.    

THE CHAIRMAN:    Ħalli nieqfu hawn għalissa fuq dan il-punt.

ONOR. BEPPE FENECH ADAMI:   Ħalli nerġa’ naqbad fuq dan ir-rapport.   Intom kontu tafu bl-eżistenza ta’ dan ir-rapport?

IS-SUR KEITH MERCIECA:   Iva.

ONOR. BEPPE FENECH ADAMI:  U l-eżistenza ta’ dan ir-rapport inġibdet l-attenzjoni għalih minn min?

IS-SUR KEITH MERCIECA:  Is-Sur Antoine Galea li għamel riferenza għalih bħala bażi tal-hedging policy tal-Korporazzjoni.

ONOR. BEPPE FENECH ADAMI:   Però meta taqra dan ir-rapport ma jirreferix għall-hedging biss.

IS-SUR KEITH MERCIECA:     Le, jirreferi għall-fuel procurement ukoll.

ONOR. BEPPE FENECH ADAMI:   Mela, minkejja li Antoine Galea qalilkom li ma kienx hemm policy, u minkejja li donnu qalilkom li dan jirreferi għall-hedging, effettivament meta taqra dan ir-rapport ma jirreferix għall-hedging jew ma jirreferix għall-hedging biss, imma jirreferi għall-procurement ukoll.

IS-SUR KEITH MERCIECA:  Jirreferi għall-procurement ukoll; però fl-ebda punt mhu indikat li dak huwa l-procurement policy.

ONOR. BEPPE FENECH ADAMI: Mela ejja naqblu li kieku dan id-dokument ġie addottat, inkunu nistgħu ngħidu li hemm policy.

IS-SUR KEITH MERCIECA:  Inkunu nistgħu ngħidu li hemm policy, però mbagħad ix-shortcomings tal-Enemalta jieħdu żvolta differenti għax ma jkunux qed jimxu mal-policy tagħhom stess.

ONOR. BEPPE FENECH ADAMI:  Imma altru tgħid li ma kienx hemm policy, u altru tgħid li kien hemm policy u ma ġietx segwita.  Mela qegħdin naqblu li kieku dan ġie addottat, l-istatement li kien hemm a vacuum, li kien hemm il-baħħ, li ma kien hemm xejn, ma jibqax statement korrett.   

IS-SUR CHARLES DEGUARA:  Mhux neċessarjament, u se nispjegalek.

ONOR. BEPPE FENECH ADAMI:   Issa mbagħad we go one step further. Ġie addottat?   Imma rridu nistabbilixxu dan x’inhu.

IS-SUR CHARLES DEGUARA:   Aħna għamilna mistoqsija importanti, għax meta l-Enemalta nfurmatna li fl-2011 beda f’Jannar u ġie addottat f’Mejju 2011, beda jinkiteb policy document, wieħed għandu jassumi li ma kienx hemm policy document, għax kieku ma jinkitibx policy document ieħor.    Kieku jiġi rivedut se mai.

ONOR. BEPPE FENECH ADAMI:  Tista’ toħroġ document 1, mbagħad ikollok it-2, it-3, imbagħad tarmi li kellek u ddaħħal policy ġdida eċċ.

IS-SUR CHARLES DEGUARA:  Imma ta’ Jannar kien il-1!  Aħna ddiskutejnih dan kemm-il darba mhux sempliċement qbadna niktbu r-rapport!

IS-SUR KEITH MERCIECA: Biex inkompli mas-Sur Deguara, il-fatt li d-dokument li għaddejtilkom li huwa l-Fuel Procurement Policy tal-Enemalta datat 2011, hemm miktub version 1, u fl-ambitu tal-fatt li l-liaison officer tagħna mal-Enemalta, il-point of contact tagħna mal-Enemalta, tgħidilna li m’hemm l-ebda policy oħra, aħna ħdimna fuq dik il-premessa.

ONOR. BEPPE FENECH ADAMI:  Però jista’ jkun li ma ngħatajtux l-informazzjoni korretta mill-Enemalta.  Jien qed ngħidilkom li hawn dan ir-rapport, u qegħdin naqblu illi, kieku jiġi addottat, allura l-istatement li għandna l-baħħ ma jibqax korrett.   

IS-SUR KEITH MERCIECA:   Wieħed irid jgħid jekk ġiex addottat jew le.

ONOR. BEPPE FENECH ADAMI:  Jekk dan id-dokument jiġi addottat, allura l-istatement li hemm vacuum, baħħ, ma jibqax korrett.  Allura ejja mmorru pass oltre u naraw jekk ġiex addottat.   U l-mistoqsija tiegħi allura tkun jekk intom staqsejtux lil xi ħadd jekk dan id-dokument ġiex addottat.   

IS-SUR KEITH MERCIECA:  Aħna li staqsejna lill-Enemalta huwa jekk hemmx policy bejn l-2008 u l-2011.  Ma staqsejnix speċifikament fuq l-FPAC 2, jekk l-FPAC 2 huwiex policy.   Aħna fil-fehma tagħna l-ewwel mistoqsija tkopri t-tieni mistoqsija wkoll.

ONOR. BEPPE FENECH ADAMI:   Jiġifieri intom ma staqsejtux jekk dan id-dokument ġiex addottat.

IS-SUR ANTHONY C. MIFSUD:  Naħseb li rridu nagħmlu distinzjoni żgħira bejn addottat u implimentat, għax jista’ jkun addottat u mhux implimentat.  

ONOR. BEPPE FENECH ADAMI:  Tista’, jekk jogħġbok, tagħmilli din id-distinzjoni?

IS-SUR ANTHONY C. MIFSUD:  Jista’ jkun li l-Ministru jkun approvah jew ippreżentah, u l-Korporazzjoni ma implimentatux. 
 
ONOR.  BEPPE FENECH ADAMI:   Mela ejja nimxu pass pass.   Kien hemm ir-rapport.  Staqsejt ġiex addottat?

IS-SUR KEITH MERCIECA: Aħna staqsejna jekk kienx hemm policy li tirregola l-Enemalta f’dak il-perijodu.

ONOR. BEPPE FENECH ADAMI:  Imma aħna qegħdin naqblu li dan kieku ġie implimentat – anzi ħalli nagħmel id-distinzjoni fina – kieku ġie addottat, kienet tkun one step forward milli kieku baqa’ fuq l-ixkaffa.   Mela ejja nimxu pass pass.  Qed naqblu li jeżisti dan id-dokument, u qed naqblu li dan id-dokument huwa a policy document.  Issa the next question li rrid nistaqsi jien hija jekk staqsejtux jekk dan id-dokument ġiex – ħalli nuża l-kelma tal-Awditur – addottat?

IS-SUR  CHARLES DEGUARA:  Skont  il-findings tagħna, ma ġiex addottat.

ONOR. BEPPE FENECH ADAMI:  U allura jekk nagħmillek riferenza għad-diskors tal-Ministru fil-Parlament fejn qed jgħid li għall-finijiet ta’ adozzjoni ...  Għandna l-Ministru responsabbli li mar fil-Parlament, ippreżenta dan id-dokument, tkellem fuq l-adozzjoni ta’ policy, qal li dak ir-rapport qed jistabbilixxi policy – qed naqblu aħna u qed taqblu intom ukoll – qal li hu ma jidħolx fin-nitty gritty tiegħu, però ta struzzjonijiet lill-Enemalta ...  

IS-SUR KEITH MERCIECA:  But the nitty gritty is the crux of it all.  If you look at page 9 of the document, tara li this is not a policy.  Lanqas biss hemm il-kelma “policy” quddiem, imma t-title huwa “The Way Forward - Developing a policy”.  Jiġifieri this is not a policy.  

ONOR. BEPPE FENECH ADAMI:  Agreed.  Mela this is making proposals for a policy.  Il-Ministru jmur l-Parlament u jgħidilhom li dawk ir-rakkomandazzjonijiet qed jaddottahom.   Dan ir-rapport fih ir-rakkomandazzjonijiet, Onor. Bonnici.   L-Enemalta tista’ taddottahom, però ma tkunx qed tivvinta r-rota mill-ġdid, imma tkun qed taddotta xi ħaġa li hija miktuba hawnhekk.    Mela mar il-Ministru fil-Parlament, u qal li hawn “dawn” ir-rakkomandazzjonijiet u hu, f’isem l-Enemalta, qed jgħid li għandhom jiġu addottati.   Hekk jew mhux hekk jirriżulta?

IS-SUR KEITH MERCIECA:  Jekk wieħed iħares fid-dettall lejn x’fih dan id-dokument jara li mhuwiex policy.  Dan id-dokument huwa recommendations ta’ Advisory Committee, jirrakkomanda li għandu jiġu żviluppat policy.   Imbilli wieħed jgħid li għandu jiġi żviluppat policy, ma jfissirx li issa għandek policy!  Dan id-dokument jekk xejn jivvalida l-findings tagħna li qed jidentifika lakuna ta’ policy fl-Enemalta.  Dan id-dokument huwa rubber stamp tal-findings tagħna għax qed jgħid li l-Enemalta għandha bżonn policy.   Fl-opinjoni tiegħi, l-istatements tiegħek huma kompletament żbaljati.   Jien nistiedinkom taqraw dan id-dokument u taraw kif mhuwiex policy, huwa the way forward, developing a policy.  Issa jekk l-Ministru qal li dan huwa policy, kien qed jiżbalja.

ONOR. BEPPE FENECH ADAMI:  U allura, meta qed ngħidu li l-Ministru informa lill-Parlament u poġġa dan id-dokument fuq il-Mejda tal-Kamra, u qal li se jiġi addottat mill-Enemalta ...?      

IS-SUR KEITH MERCIECA:  Dak huwa s-sens tiegħu: għandu jiġi addottat mill-Enemalta, għandhom jiżviluppaw policy.

ONOR. BEPPE FENECH ADAMI:  Nistgħu naqblu jekk ġiex addottat kollu, jew parti minnu jew injorawh, però l-istruzzjoni min-naħa tal-Ministru kienet li jiġi addottat.   

IS-SUR KEITH MERCIECA:  Hekk hu.  Good intentions.

ONOR. BEPPE FENECH ADAMI:  Però your attention was never drawn to you by Mr Galea għall-fatt tal-preżentazzjoni tal-Ministru ta’ dan ir-rapport fil-Parlament u l-istatement uffiċjali tal-Ministru, u allura tal-Gvern ta’ dak iż-żmien, fil-Parlament fuq dan ir-rapport. 

IS-SUR KEITH MERCIECA:   Mr. Galea drew our attention to this report, and when we reviewed this report irrealizzajna li dawn huma recommendations tal-Advisory Committee lill-Board of Directors.   Li għedt għall-hedging japplika għall-fuel procurement; dan id-dokument, fl-opinjoni umli tal-NAO, ma jikkostitwixxix policy document li għandu jkopri x-xiri ta’ żejt li jitla’ għal miljuni ta’ ewro.   Jiġifieri dan, by no stretch of the imagination, m’għandu jitqies bħala policy document.  

ONOR. BEPPE FENECH ADAMI:  Why?

IS-SUR KEITH MERCIECA:   Għax mhuwiex policy document.  Aqra d-dokument u tara kif dan mhuwiex policy document.   Aħna ħadna d-dokument tal-Enemalta stess, li huwa dokument tajjeb ħafna.  “Dan” huwa fuel procurement policy, u “dan” u “dan” mhumiex l-istess ħaġa.  

ONOR. BEPPE FENECH ADAMI:  Però li titkellem fuq li għandek tqabbad konsulenti, li  għandek ...

IS-SUR KEITH MERCIECA:   Huma rakkomandazzjonijiet validi ħafna; imma dak huma, rakkomandazzjonijiet.

ONOR. BEPPE FENECH ADAMI:  Qed naqblu.  Fih rakkomandazzjonijiet, imbagħad ġiex addottat jew le hija kwestjoni oħra.   Però naqblu li fih rakkomandazzjonijiet li jaffettwaw policy? Jgħidlek jiena nirrakkomanda li l-Enemalta, meta tiġi biex tagħmel ix-xiri, għandha tikkonsidra l-hedging.  Hija policy dik?

IS-SUR CHARLES DEGUARA:   Waħda mir-rakkomandazzjonijiet hija li tiġi żviluppata policy, jiġifieri ma kienx hemm policy.

ONOR. BEPPE FENECH ADAMI:   U jgħid x’għandu jsir fil-policy.  Id-dokument jirrakkomanda li meta l-Enemalta tiġi biex tixtri, it should engage professional ... Hija deċiżjoni ta’ policy dik?   

IS-SUR CHARLES DEGUARA:  Iva.   

ONOR. BEPPE FENECH ADAMI:  Mela s’issa tnejn.  Dan fih rakkomandazzjonijiet, u ladarba r-rakkomandazzjonijiet jiġu addottati, ma jibqgħux rakkomandazzjonijiet, imma jsiru policy.

IS-SUR KEITH MERCIECA:  F’paġna 15 tad-dokument hemm li l-Bord qed jirrakkomanda li l-policy għandha tkun xi ħaġa along “these” lines.    Issa, meta nħarsu lejn paġna 16, naraw li hemm il-policy li qed jipproponi l-Bord fejn hemm paragrafu wieħed dwar il-petrol u d-diesel.  Jiġifieri, paragrafu wieħed  as opposed to “this”.  This is a policy!  U rrid ngħidilkom li f’dan il-perijodu l-petrol u d-diesel li kien jinxtara mill-Enemalta kien jiswa over a €100 million, jiġifieri “this” justifies the purchase of a €100 million, not “this” paragraph!     

THE CHAIRMAN:  Mela skont inti, dan l-Advisory Committee ippresjedut minn Roderick Chalmers ... Qabel xejn, naqblu li qed nitkellmu fuq persuna li għandu ammont kbir ta’ rispett across the board minn kulħadd?

IS-SUR CHARLES DEGUARA:  Mingħajr dubju.   

THE CHAIRMAN:  Jien li se nagħmel huwa li nitlob lill-Kumitat sabiex isejjaħ lil Roderick Chalmers ħalli naraw kif inti, Sur Mercieca, qed tgħid li f’dan id-dokument hemm biss paragraph wieħed li jitkellem fuq policy, meta fil-fatt, il-Kumitat kompost minn nies ta’ stoffa fosthom Roderick Chalmers u l-Prof. Falzon, għamlu dokument ta’ 19-il faċċata li minnhom, fl-opinjoni tiegħek, paragrafu minnhom biss jikkostitwixxi se mai policy.   

IS-SUR KEITH MERCIECA:    Fil-verità, 14-il faċċata minnhom huma preamble għat-tliet paġni tal-aħħar, u t-tliet paġni tal-aħħar fil-verità jikkostitwixxu dawk li huma qed isejħu bħala policy, u li jinkorpora l-hedging ukoll.  Jiġifieri 1.5 pages għall-fuel procurement, u 1.5 pages għall-hedging.   

ONOR. BEPPE FENECH ADAMI:   Però ejjew nagħmlu din id-distinzjoni ...

ONOR. OWEN BONNICI:  Ippermettuli ftit, għax qed jintqal diskors bħal “issa naraw”.   Hu qiegħed jixhed jew jagħti d-depożizzjoni, jitla’ jixhed is-Sur Chalmers bla problemi ta’ xejn, imbagħad wieħed ...  Imma ċerti kummenti bħal “issa naraw” u hekk, nimmoderawhom ftit.

ONOR. BEPPE FENECH ADAMI:  Ejjew nikkalmaw ftit.  Naqblu li altru tgħid li ma kien hemm xejn u altru tgħid li hawn dan id-dokument: però għalija mhux sodisfaċenti.   

IS-SUR KEITH MERCIECA:  Bl-istess mod li aħna dehrilna li dawk il-Minuti mhumiex Minuti, dan il-policy mhuwiex policy.  Imbilli wieħed joqgħod iħażżeż il-figuri tat-tenders, m’intix qed tieħu l-Minuti.  U bl-istess linja ta’ argument jien qed ngħid li dan mhuwiex policy denju ta’ xiri ta’ żejt li jiswa €500 miljun.

ONOR. BEPPE FENECH ADAMI:  Għadu kif sar paragun, u qed ngħidu li r-rapport ippreparat minn Roderick Chalmers huwa kważi tal-istess livell tal-Minuti mħażżin li għandna hawnhekk.

IS-SUR CHARLES DEGUARA:  Le, m’aħniex qed ngħidu hekk.   Aħna qegħdin ngħidu li fir-rapport ippreparat mis-Sur Chalmers, li huwa bniedem kompetentissimu, hemm rakkomandazzjoni biex tiġi żviluppata policy.  Hekk biss qed ngħidu aħna.

ONOR. BEPPE FENECH ADAMI:   Le, huwa mar pass oltre għax qal li fil-fehma tiegħu l-policy kellha tiġi elaborata iżjed.

IS-SUR KEITH MERCIECA:   Ir-rapport tal-Professur Chalmers huwa recommendations to the Board of Directors.   Hemm ħafna rakkomandazzjonijiet oħrajn oltre mill-policy,  u jekk tara d-dokument sħiħ, id-dokument huwa validu.   Parti mid-dokument tgħid li għandha tiġi artikolata policy.   Issa dik il-parti setgħet ġiet żviluppata iktar.   

ONOR. BEPPE FENECH ADAMI: Mela dalgħodu bdejna minn sitwazzjoni fejn għedna li ma kien hemm xejn, imbagħad bit-trabixù ħriġna li kien hemm ir-rapport tal-FPAC, imbagħad wara ftit ieħor bdejna ngħidu li dak mhuwiex procurement policy, imbagħad wara ftit ieħor issa qegħdin ngħidu li huwa procurement  policy  però mhuwiex sodisfaċenti.   What’s next?

IS-SUR KEITH MERCIECA:   Ħalli nispjega xi ħaġa li kkonċernatna ħafna.  Aħna ridna nkunu fair mal-Enemalta u ħsibna li l-aħjar mod kif inkunu fair kien li naqbdu l-policy tagħhom, u nkejlu l-performance tagħhom mal-policy tagħhom stess.   Issa, f’dan il-każ, l-eżerċizzju kien sempliċi għax kellhom policy robusta, li tagħmel sens u li jekk – wieħed jista’ jgħid – li jekk imxew ma’ din il-policy imxew b’mod sew.  Jien bħala awditur ma nsib l-ebda comfort ta’ xejn inkejjel il-performance tal-Enemalta ma’ dan il-paragrafu.    Dan il-paragrafu ma jagħmel ebda riferenza ta’ xejn għall-mod kif għandu jopera l-Kumitat.   Jien nistedinkom taqraw il-paragrafi li qed nirreferi għalihom.   Dawn mhumiex, fl-opinjoni tagħna, policy.   

IS-SUR CHARLES DEGUARA:   Jien konvint, mingħajr ma ddiskutejtha miegħu, li s-Sur Chalmers b’dan id-dokument xtaq biss juri l-bżonn li tiġi żviluppata policy, u ta biss guidelines fuq kif għandha tiġi żviluppata.   Dan huwa dokument tajjeb ħafna – u ħadd minna mhu qed jgħid li mhuwiex – u nimmaġina li meta żviluppaw il-policy fl-2011 ħaduh into consideration.   Imma b’daqshekk ma tistax tgħid li dan huwa policy document.

ONOR. BEPPE FENECH ADAMI:  Għaliex?
  
IS-SUR KEITH MERCIECA:  Għax f’section 4.1 tar-rapport nidentifikaw numru ta’ punti li, b’konsulenza mal-konsulenti esperti tagħna, naħsbu li għandhom jikkosistwixxu policy document, plus li jekk nieħdu l-benchmark tal-Enemalta stess, jiġifieri qed inkejlu l-Enemalta mal-Enemalta,  nies li kienu joperaw fi żmien ma’ nies li kienu joperaw fi żmien ieħor fl-istess kariga, naħsbu li hemm baħar jaqsam.  Il-Fuel Procurement Policy tal-Enemalta tal-2011 huwa denju ta’ fuel procurement policy, imma dan mhuwiex l-istess.

ONOR. BEPPE FENECH ADAMI:   Jien nikkondividi miegħek li tal-2011 huwa dokument aħjar mill-ewwel dokument, però l-mistoqsija tiegħi mhijiex jekk l-Enemalta għamlitx improvements, għamlet u jalla tibqa’ tagħmel.  Where I beg to differ hu meta nagħtu l-impressjoni li ma kien hemm xejn.   Fl-ewwel siegħa tal-lum, in-naħa tal-Gvern damet tipprova tagħmel il-punt li was operating in a vacuum.   Dik hija l-istorja ta’ dalgħodu.   Issa aħna ġbidna l-attenzjoni ta’ dan il-Kumitat għal dan ir-rapport; bdejna f’sitwazzjoni fejn ma kien hemm xejn, imma ġiet l-eżistenza ta’ dan ir-rapport, imbagħad bdejna ngħidu li mhuwiex policy document, u issa l-aħħar verżjoni hija fejn qed ngħidu li huwa policy document però ma jissodisfakx.

IS-SUR CHARLES DEGUARA:  Jien naħseb li dan inkiteb appożitament għax ma kienx hemm policy, u ssuġġerixxa li jkun hemm policy.

ONOR. BEPPE FENECH ADAMI:  Mela 2005 mhux 2011!  Dak hu l-argument.

IS-SUR KEITH MERCIECA:  Mela skont dan id-dokument li qed tgħidu li huwa policy, l-FPC kif għandu jevalwa t-tenders?  Għax jekk huwa policy. għandu jgħini biex nifhem kif il-Kumitat għandu jevalwa t-tenders.    Ikkwotawli minn din il-policy kif il-Kumitat għandu jevalwa t-tenders.   Jekk taqrawh, ma ssibux il-mod kif il-Kumitat għandu jevalwa t-tenders.   Għalhekk jien qed ngħid,  u nerġa’ nsostni, li dan mhuwiex policy.   Dan id-dokument mhux se jgħina nifhmu l-mod kif l-FPC kellu jopera, u lanqas jgħidlek kif kellu jevalwa t-tenders.   Min-naħa l-oħra, “dan” id-dokument jispjega kif għandu jevalwa t-tenders.   

ONOR. BEPPE FENECH ADAMI:  Hawn dokument li qed ifassal il-policy, fil-fatt jgħidlek fil-bidu tiegħu li wieħed mir-remits tiegħu huwa li jfassal policy, tajjeb jew ħażin hemm dan id-dokument, però fil-fehma tiegħek ma jissodisfax ...

IS-SUR KEITH MERCIECA:  Imma ma tistax tgħid “tajjeb jew ħażin hemm dan id-dokument”!  Dan id-dokument ma jipprovdix gwida, parametri għal kif l-FPC għandu jieħu d-deċiżjonijiet.

ONOR. BEPPE FENECH ADAMI:  Jiġifieri fil-fehma tiegħek dan id-dokument ma jagħtix direzzjoni.

IS-SUR KEITH MERCIECA:  Mhux ma jagħtix direzzjoni, imma mhuwiex biżżejjed biex il-fuel procurement policy jiddistingwi kif għandu jopera.   

ONOR. OWEN BONNICI:    Onorevoli, biex nifhem id-domanda, tista’ tgħidilna skont dak id-dokument, x’inhi l-policy?

ONOR. BEPPE FENECH ADAMI:   Issa nġibu ‘l-membri tal-FPAC, inġibu lis-Sur Chalmers u jispjegalna hu, mela jien!

ONOR. OWEN BONNICI:  Ippermettili, biex nifhem.  Inti tgħid lis-Sur Mercieca li din hija policy, u kkwotajt ...

ONOR. BEPPE FENECH ADAMI:  Jien qed ngħid li s-Sur Mercieca jista’ jkun li ma ngħatax l-informazzjoni tajba.   Ma jien qed nitfa’ ebda dell fuq is-Sur Mercieca, anzi naħseb li they’re doing a wonderful job.

IS-SUR KEITH MERCIECA: Ħalli naqralkom mis-section “Petrol and Diesel” li hemm f’paġna 16:   

“Petrol and diesel products are supplied to the consumer market at prices adjusted on a monthy basis to reflect actual costs incurred the previous month.”    

Żommu f’moħħkom li dan suppost qed jiggwida l-mod kif se jevalwa t-tenders.  

“In order to mitigate short term volatility, it is recommended that EMC should, by reference to a rolling three month time horizon, purchase or otherwise cover forward ...”

ONOR. BEPPE FENECH ADAMI:  Allura dik mhijiex policy?

IS-SUR KEITH MERCIECA:  Kif dan qed jirregola l-FPC?   Dan jirrelata ma’ hedging, jiġifieri mal-RMC.  Lill-FPC mhu qed jgħinu xejn billi qed jgħidlu hekk.   

ONOR. BEPPE FENECH ADAMI:  Meta jitkellem fuq   “a rolling three month time horizon, purchase or otherwise cover forward” dak mhux ...?

IS-SUR KEITH MERCIECA:  Imma fuq hedging.

ONOR. BEPPE FENECH ADAMI:  Jien m’iniex l-espert, issa nġibu lil dawn il-persuni  jgħidulna huma.

IS-SUR KEITH MERCIECA:  Hemm “on either the swap/futures or derivative  market”, jiġifieri clearly hedging.

ONOR. BEPPE FENECH ADAMI:   Jien qed ngħid li issa jiġu huma u jispjegawlna, però ma nistgħux qisna dan id-dokument ma jeżistix.  Bħala fatt, inti ħadd ma ġibidlek l-attenzjoni li l-Gvern b’mod uffiċjali kien iddikjara fil-Parlament li se jaddotta – taqbel jew ma taqbilx, hija sekondarja at this stage –  r-rakkomandazzjonijiet li hemm f’dan ir-rapport.  

IS-SUR KEITH MERCIECA:  Ma tagħmel differenza ta’ xejn fuq il-findings tal-istudju, jiġifieri, kemm jekk ngħidu li dan huwa policy u kemm jekk ngħidu li dan mhuwiex policy, ma tagħmel differenza ta’ xejn għax dan objettivament mhuwiex policy.    

ONOR. BEPPE FENECH ADAMI:  Però, lilek ħadd ma ġibidlek l-attenzjoni li dan id-dokument ġie addottat mill-Gvern.  Issa tgħidli li l-Gvern addotta xi ħaġa fażulla, imma xorta ħadd ma ġibidlek l-attenzjoni.   

IS-SUR CHARLES DEGUARA:  Le, ħadd.

IS-SUR KEITH MERCIECA:  Ir-riferenza għal dan id-dokument kien li dan kien il-bażi tal-mod kif ġiet żviluppata l-policy tal-RMC.

ONOR. BEPPE FENECH ADAMI:   Imma li, b’konsegwenza tal-preżentazzjoni ta’ dan id-dokument, kien hemm azzjoni mill-Gvern ... Issa tista’ tgħidli li dan addotta dokument li ma jiswix karlin, però li kien hemm deċiżjoni li dan id-dokument jiġi addottat u sar statement fil-Parlament dwar hekk, lilek, min hu inkarigat mill-Enemalta taħt l-ebda mument ma deherlu li għandu jiġbidlek l-attenzjoni għalih.

IS-SUR KEITH MERCIECA:  Għamlulna riferenza għall-FPAC 2.

ONOR. BEPPE FENECH ADAMI:  Qegħdin naqblu.   Mela għamlulek riferenza għal dan id-dokument, però fl-ebda mument ma qalulek li kien sar dan id-dokument, u dan id-dokument minflok ħallejnih fuq l-ixkaffa jew armejnih, mar għand il-Ministru, il-Ministru mar l-Parlament, tkellem fuq dan id-dokument, ippreżentah fil-Parlament u qal li r-rakkomandazzjonijiet li fih – issa tista’ tgħidli li mhumiex tajbin and leave much to be desired – se jiġu addotati.  Dan ħadd ma ġibidlek l-attenzjoni għalih?  

IS-SUR CHARLES DEGUARA:  Ħalli nkun ċar fuq ħaġa waħda.  Aħna awdituri u nimxu u nirrappurtaw fuq dak li nsibu.  Aħna mkien ma sibna dokumentazzjoni waħda, email, messaġġ, komunikazzjoni oħra, fejn xi ħadd, il-Ministru, ċ-Chairman jew ma nafx min …

ONOR. BEPPE FENECH ADAMI:  Sar statement fil-Parlament, l-ogħla istituzzjoni!  

IS-SUR CHARLES DEGUARA:  Mhux biżżejjed.  Jien nemmen li xi ħadd fl-Enemalta ...

ONOR. BEPPE FENECH ADAMI:  Allura li l-Ministru jagħmel statement fl-ogħla istituzzjoni tal-pajjiż hija xi ħaġa inqas minn email?  

IS-SUR CHARLES DEGUARA:  M’iniex qed ngħid hekk.  Jien qed ngħid li f’każ ta’ best practice, iċ-Chairman għandu joħroġ komunikazzjoni uffiċjali li tgħid li minn issa ‘l quddiem “din” hija l-policy.  Aħna din ma sibnihiex.  Kieku sibniha konna ngħiduha.  

ONOR. BEPPE FENECH ADAMI:  Jiena bl-ebda mod ma jien qed ngħid li l-Awditur naqas. Jien qed ngħid li kien hemm min naqas li ma nfurmax lill-Awditur li, konsegwenza ta’ dan ir-rapport, ġara li l-Ministru mar fil-Parlament u informa lill-Parlament – mhux b’email – li dak id-dokument – li tista’ ma taqbilx mal-kontenut tiegħu – l-Enemalta se taddottah.  Dan il-fatt ma ġiex a konjizzjoni tagħkom u allura, ġustament, l-Awditur la ma ġiex a konjizzjoni tiegħu ma setax jikkummenta fuqu.  

IS-SUR CHARLES DEGUARA:  Jiena nħoss li xorta kien hemm il-bżonn, bl-ikbar rispett lejn il-Ministru konċernat, komunikazzjoni interna biex ikun hemm prova.  Dik hi r-riferenza li għamel is-Sur Mifsud ilbieraħ għad-dokumentazzjoni.  Xi ħaġa importanti bħal din …

ONOR. BEPPE FENECH ADAMI:  Taħsbu li kellkom tiġu infurmati minn whoever fl-Enemalta b’dan il-fatt li l-materja telgħet fil-Parlament u ġie ppreżentat?  Jew huwa rrilevanti wkoll?  

IS-SUR KEITH MERCIECA:  Skużawni ftit.  Ejjew inpoġġu lilna nfusna fil-pożizzjoni tal-FPC.  L-FPC għandhom dan id-dokument, u jridu joperaw bħala Kumitat b’dan bħala policy.  Ma tistax topera bħala Kumitat b’dan bħala policy.  Ma naħsibx li l-Enemalta kienu żbaljati meta qalulna li m’hemm l-ebda policy, għax fil-verità, jekk jiena bħala kumitat u jagħtuni dan u jgħiduli li dan huwa l-policy tiegħi, ngħidilhom li dan mhu policy xejn.  Jiġifieri, fil-verità, ma naħsibx li kienu żbaljati l-Enemalta meta qalulna li m’hemm l-ebda policy, għax fil-verità dan mhuwiex policy.  Jiġifieri se nerġgħu niġu lura għad-dettal, and if we miss the detail inkunu qegħdin niżbaljaw, għax id-dettall huwa kollox f’dan il-każ.  Dan id-dokument ma jgħinx lill-FPC jevalwa t-tenders.  L-FPC ma jistabbilixxi l-ebda criteria.  

ONOR. BEPPE FENECH ADAMI:  Issa jwieġbu min għamel dak ir-rapport.  Imma taħseb li kien ikun rilevanti li tkunu tafu li dan ir-rapport ġie ppreżentat fil-Parlament, u kien hemm Ministerial Statement fuq li dan ir-rapport se jiġi addottat?  
IS-SUR KEITH MERCIECA:  L-importanza ta’ dan l-istatement li għadek kemm għamilt toħroġ minn kieku x’kien ikun l-impatt fuq il-findings tal-audit tagħna.  Jiġifieri, kieku konna nafu b’dan id-dokument, il-Minuti kienu se jiġu tajbin?  Il-findings tagħna kienu jinbidlu b’xi mod?  Ma kien hemm impatt ta’ xejn. 
 
ONOR. BEPPE FENECH ADAMI:  Jien naħseb li ġie stabbilit li l-Minuti, tajbin jew mhux tajbin ... 

IS-SUR KEITH MERCIECA:  Jiġifieri intom qed tgħidu li, għax ġie sottomess dokument fil-Parlament u ġie definit bħala policy, jfisser li wieħed m’għandux iħares lejn il-kontenut ta’ dak id-dokument u jieħdu verbatim li huwa policy.  

ONOR. BEPPE FENECH ADAMI:  Le, m’iniex qed ngħid hekk.  Jien qed ngħid kienx ikun aħjar għall-Awditur li xi ħadd qallu: hawn din il-biċċa karta li ma tiswa xejn ...

IS-SUR CHARLES DEGUARA:  Aħna m’għedniex hekk.

ONOR. BEPPE FENECH ADAMI:  Mhux intom, intom qagħadtu fuq li qalulkom. I’m not questioning you.  

IS-SUR KEITH MERCIECA:  Aħna m’aħniex qed ngħidu hekk.  

ONOR. BEPPE FENECH ADAMI:  Inti qed tgħid li huma qalulek, u donnok qed taqbel magħhom li dan id-dokument mhuwiex suffiċjenti.  

IS-SUR CHARLES DEGUARA:  Mhuwiex policy statement. 
 
IS-SUR KEITH MERCIECA:  Mhuwiex policy. Nistedinkom taqrawh.  
ONOR. BEPPE FENECH ADAMI:  Nerġa’ ngħidlek li mhux jien irrid ngħid x’inhu, għax jien tliet kwarti mid-diction u l-jargon lanqas nifhmu, imma issa jiġi ċ-Chairman u jgħid iva, le jew whatever.  Imma l-fatt li dan ġie ppreżentat fil-Parlament, u addottat mill-Gvern u għamlu tiegħu bħala politika tal-Enemalta, naħseb li huwa rilevanti.  Kien ikun aħjar kieku qalulek jew le?  

IS-SUR KEITH MERCIECA:  Ejjew nieħdu dan l-eżempju to its extreme.  Dan il-policy document fih seba’, għaxar paragrafi.  Kieku kien fih paragrafu wieħed, jitqies bħala policy?  Jiġifieri l-istatement tiegħi huwa validu; it is a policy vacuum.  Dan id-dokument ma jolqotx il-policy considerations tal-FPC assolutament.  It is a policy vacuum.  Hemm dokument li qed jiddefenixxuh bħala policy imma mhuwiex policy.  

ONOR. OWEN BONNICI:  Jista’ l-Onor. Fenech Adami jgħidilna x’inhi l-policy skont hu ħalli nifhem?  

ONOR. BEPPE FENECH ADAMI:  Onor. Bonnici, mela jien qiegħed hawn biex nirrispondi l-mistoqsijiet tiegħek?  

ONOR. OWEN BONNICI:  Għax int qed tgħidlu li kien hemm policy.  Issa jien, biex nifhem id-domanda tiegħek u għax m’iniex espert, ladarba għedt li kien hemm policy, qed nitolbok ġentilment tgħidli x’inhi l-policy ħalli nifhem.  

ONOR. BEPPE FENECH ADAMI:  Peress li jien m’iniex xhud quddiem dan il-Kumitat, m’iniex se nwieġeb il-mistoqsija tal-Onor. Owen Bonnici, però inġibu l-esperti li għamlu dan ir-rapport u jgħidu huma.  

ONOR. LUCIANO BUSUTTIL:  Imma għamilt statement!  

ONOR. OWEN BONNICI:  Inti għamilt statement, u għedt li kien hemm policy.  Issa jien qed nitolbok tkun tant ġentili li tfehemni x’inhi din il-policy li qed tgħid li kien hemm għax, safejn naf jien, fejn jidħol fuel procurement ma kienx hemm policy. 
 
ONOR. BEPPE FENECH ADAMI:  Inwieġbek meta inti tagħtini x’inhi l-policy tal-Gvern tiegħek meta jmur il-Ministru Konrad Mizzi jinnegozja l-gass il-Qatar u l-Libja, x’inhuma l-parametri tan-negozju, x’inhi l-policy tal-Gvern u x’inhi l-policy tal-Gvern tiegħek fuq il-gass u l-fuel eċċ.  

ONOR. OWEN BONNICI:  Onor. Fenech Adami, naf li tħossok daharek mal-ħajt, imma weġibni.  Ladarba inti għedt li hija policy, tista’ tkun ġentili li tgħidli x’inhi din il-policy li l-Gvern li int kont tagħmel parti minnu kellu fejn jidħol fuel procurement?  Qed nistaqsi biex nifhem.  

ONOR. BEPPE FENECH ADAMI:  Diġà spjegajt il-pożizzjoni tiegħi; jien m’iniex qiegħed hawn biex nirrispondi l-mistoqsijiet tal-Onor. Bonnici.  

ONOR. OWEN BONNICI:  Mr Chairman, kjarifika.  L-Onor. Fenech Adami qal stat ta’ fatt, li kien hemm policy.  Issa jien, biex nifhem id-domanda li għamilt inti, qed nitolbok tkun ġentili li tgħidli x’kienet din il-policy.  

ONOR. BEPPE FENECH ADAMI:  Lill-Onor. Owen Bonnici, biex niċċaralu din id-dilemma li għandu, qed ngħid li hawn dokument li jirreferi bħala t-terms of reference tiegħu li kellu dan il-Kumitat li jfassal policy, effettivament tfasslet.  (Interruzzjonijiet) Jagħmel recommendations għal policy.  Kien hemm kumitat, l-FPAC, li ngħata nkarigu sabiex jipprepara rapport biex jistabbilixxi fost affarijiet oħra policy għall-Enemalta, dan ir-rapport ġie ppreparat, ġie ppreżentat lill-Ministru, il-Ministru addotta r-rakkomandazzjonijiet li fih dan ir-rapport, u allura dan ir-rapport ġie adopted mill-Enemalta.  Issa fuq it-teknikalitajiet li fih dan ir-rapport, u fuq x’inhi l-policy addottata dak iż-żmien, ma naħsibx li jiena l-persuna li għandi nwieġeb dawn l-affarijiet, u naturalment għax m’iniex xhud.  

ONOR. OWEN BONNICI:  Mela apparti li mhux dak il-metodu kif taddotta policy –  policy ma tiġix addottata billi jmur il-Ministru u jgħid li qed jippreżentaha fuq il-Mejda tal-Kamra – imma ninsew dak il-punt, dak huwa punt legalistiku u ma nidħolx fiha.  Jien qed nistaqsik, jekk kien hemm policy – għax jien qed ngħidlek li ma kienx hemm policy – is-Sur Mercieca għandu raġun, fejn jidħol fuel procurement, jekk jien se niġi biex nagħti l-procurement tal-fuel u naqra dan il-paragrafu, lili dan il-paragrafu mhu qed jgħidli xejn.  Issa jien qed ngħidlek – forsi qed nifhem ħażin jien għax jien ma nifhimx – li ladarba int qed tgħid li  kien hemm policy, tgħidli x’inhi l-policy.  

ONOR. BEPPE FENECH ADAMI:  Jien diġà weġibtu.  Issa jkun hawn il-membri li ppreparaw dan ir-rapport u jistgħu jwieġbu huma.

THE CHAIRMAN:  Sur Mercieca, waqt li kont qed titkellem, għedt li dan mhuwiex policy u rriferejt għall-esperti li jifhmu fuq policies.  Għal liema esperti qed tirreferi?  

IS-SUR KEITH MERCIECA:  L-esperti interni tagħna, il-konsulenti tagħna.  

THE CHAIRMAN:  F’dan il-każ, Sur Mifsud, ikolli nistaqsi min huma dawn l-esperti, mhumiex staff qualsiasi.  Għall-Prof. Girlando qed tirreferi?  Min huma u x’kompetenzi għandhom?  

IS-SUR KEITH MERCIECA:  Skont fuq xiex qegħdin nitkellmu.  Qegħdin nitkellmu fuq hedging jew fuq fuel procurement?  

THE CHAIRMAN:  Fuel procurement.  

IS-SUR KEITH MERCIECA:  Staff intern tagħna.  

THE CHAIRMAN:  Imma inti m’għadekx kemm għedt li skont esperti …?

IS-SUR KEITH MERCIECA:  Imma kont qed nitkellem fil-kuntest tal-hedging.  

THE CHAIRMAN:  Mela, fil-kuntest tal-hedging, l-esperti tal-NAO fil-fehma tagħhom dan ma jammontax għal policy? 

IS-SUR KEITH MERCIECA:  Żgur.  

THE CHAIRMAN:  U l-esperti tal-NAO li għalihom dan ma jammontax għal policy, xtaqt nistaqsi lilek, Sur Mifsud, m’għandix għalfejn inkun naf l-ismijiet, xi kwalifiċi u  x’kompetenzi għandhom biex jgħidu li dan huwa policy jew li dan mhuwiex policy?

IS-SUR ANTHONY C MIFSUD:  Dawn huma senior members ta’ PwC.

THE CHAIRMAN:  Li allura nimmaġina li għandhom background ta’ accounts u audit.

IS-SUR ANTHONY C. MIFSUD:  Mhux biss, management consultancy u anke hedging b’mod partikolari.

IS-SUR KEITH MERCIECA:  Biex nippreċiża d-diskors, il-konsulenti tagħna qalulna x’wieħed jistenna li jsib f’policy tajba.  Imbagħad, aħna qabbilna dak li wieħed jistenna li jsib f’policy tajba ma’ policy tal-Enemalta.  Jiġifieri l-konklużjoni finali hija tagħna.  

THE CHAIRMAN:  Fair enough.  Aħna qegħdin nifhmu, hux, li l-liġi li twaqqaf l-NAO tgħid ċar u tond li l-Auditor General cannot go into the merits of any policy?  

IS-SUR CHARLES DEGUARA:  M’għandux x’jaqsam imma.  

THE CHAIRMAN:  Le?  

IS-SUR CHARLES DEGUARA:  Le, għax aħna m’aħniex qed ngħidu li “din” hija policy tajba jew policy ħażina, qed ngħidu li din mhijiex policy. 

IS-SUR KEITH MERCIECA:  Aħna qed ngħidu li there should be a policy.

THE CHAIRMAN:  Mela għandna Advisory Committee, ppresjedut minn Roderick Charlmers, li qabel kien Chairman ta’ bank, ekonomista ta’ esperjenza  …  

IS-SUR CHARLES DEGUARA:  Jien diġà għedt li huwa bniedem kompetentissimu.  

THE CHAIRMAN:  ...  Saviour Briffa, Gordon Cordina jifhem xi ħaġa fl-economics, Dr. Godwin Debono, Prof. Joe Falzon jifhem xi ħaġa wkoll.  In attendance kien hemm Philip Borg mill-Petroleum Division, Pippo Pandolfino, CFO Enemalta u Godfrey Scicluna, Segretarju.  Skont l-NAO, li l-liġi żżommu milli it goes into the merits of any policy or objective, dawn is-sinjuri, li ovvjament jiena nixtieq li nisma’ u nistaqsu u, jekk ikun hemm bżonn, nagħmlu konfront ħalli naraw x’jaħsbu huma u x’qed tgħid in-naħa tal-NAO, fil-fehma tiegħek – u bl-ebda mod ma rrid innaqqas mill-kompetenza tiegħek, tidher persuna luċida ħafna u qed tispjega b’mod ċar – tħoss li tarmi barra mit-tieqa x-xogħol ta’ dawn is-sinjuri li għamlu dan id-dokument, jgħid il-Ministru responsabbli li għalih din hija policy, jgħidha fil-Parlament u mhux fi qualsiasi post, jgħid li hija approvata mill-Board of Directors, imma l-NAO, jekk fhimt sew, ma staqsietx lill-Ministru konċernat jekk kienx ikkommunika din id-deċiżjoni.  Għax inti għadek kemm għedt, fuq domanda tal-Onor. Fenech Adami li ma tafx jekk ikkomunikahiex, li taf huwa li tkellem fil-Parlament.  Il-Ministru għamel statement importanti fejn qal ċar u tond li għalih dik hija policy kif approvata mill-Bord.  Staqsejtu lill-Ministru jekk ikkomunikahiex bil-kitba kif suppost jagħmel bil-liġi?  Ikkomunikajtu mal-Bord biex taraw il-Ministru  x’qalilhom?  Dan għamiltuh?  

IS-SUR CHARLES DEGUARA:  Jien nispera li qed nixhed u li m’iniex taħt att ta’ akkuża.  Jien nista’ nwieġeb fuq dak li diġà ntqal.  Diġà ntqal li aħna, l-NAO, għandna l-ikbar rispett lejn dawn is-sinjuri, u bħala NAO inħossu li bla dubju dak id-dokument huwa sett tajjeb ħafna ta’ rakkomandazzjonijiet.  Fil-fatt, aħna għamilna riferenza għalih fir-rapport.  Kif tista’ tinjora rapport bħal dak?  Jiġifieri assolutament ma tfajnihx barra mit-tieqa!  Però, bl-ikbar umiltà, inħossu li l-iskop ta’ dak id-dokument kien biss ta’ sett ta’ rakkmandazzjonijiet.  U jekk se tagħmlulhom xi domandi, nixtieq li tistaqsuhom x’kien l-iskop ta’ dak id-dokument, jekk kienx policy document jew kienx sett ta’ rakkomandazzjonijiet.  

ONOR. BEPPE FENECH ADAMI:  Tagħmlu distinzjoni bejn policy u proċedura?
  
ONOR. OWEN BONNICI:  Onor. Beppe Fenech Adami, ippermettili għax għandi punt ta’ proċedura dwar dak li qal iċ-Chairman li jixtieq jagħmel konfront.  Ħalli nispjega għall-benefiċċju ta’ min qed isegwi xi jfisser konfront.  Konfront huwa dak li nużaw aħna l-avukati fil-Qorti meta jkun hemm xi ħadd qed jgħid “A” u xi ħadd qed jgħid “B”; lil min ikun qed jgħid “A” u “B” iġġibhom fl-istess ħin fuq il-pedana u tistaqsihom dak il-ħin.  Issa jien naħseb – u m’iniex qed ngħid li din il-ħaġa għandna niddeċiduha issa, imma għandna anke nieħdu parir jekk hemm bżonn – li jekk għandna Uffiċċju tal-Awditur Ġenerali li huwa uffiċjal tal-Parlament, jien l-ewwel wieħed li ili nistaqsih ma nafx kemm-il siegħa, u nistaqsih biex jgħinna noħorġu l-fatti u qal l-fatti tiegħu.  Issa jekk se jkun hemm ħaddieħor li qed jgħid li dak li qal l-Awditur mhux korrett, naturalment irrid inkun naf x’qed jingħad, imma li nġibuhom hawn f’konfront qishom qegħdin on the same footing, meta aħna qegħdin nitkellmu fuq Awditur Ġenerali li eleġġejnih aħna flimkien biż-żewġ terzi tal-Kamra, naħseb li rridu noqogħdu ftit attenti, we are treading on very thin ice.  Ejjew niddiskutuha iktar tard jekk fil-prinċipju għandux ikun hemm konfront.  Jien jidhirli li m’għandux ikun hemm konfront.  

IS-SUR ANTHONY C. MIFSUD:  Mr Chairman, it-tip ta’ konfront li qed jissemma huwa attakk fuq l-indipendenza tal-Uffiċċju tagħna.  

THE CHAIRMAN:  Sur Mifsud, ma naqbilx.  Jien antiċipajt dan il-mument, u l-ġimgħa li għaddiet tkellimt mal-iSpeaker personalment.  Il-proċedura addottata f’dan il-Kumitat qed tagħmel tagħha l-proċedura regolata mill-Kodiċi ta’ Proċedura Ċivili, u l-iSpeaker – qed nikkwotah – qalli li iva, huwa permess konfront.  Issa meta jsir u kif, narawh darb’oħra; però l-punt huwa  li l-Kumitat huwa ffaċċjat …  Inkella nagħmlu biċċa xogħol oħra.  L-espert li s-Sur Mercieca qed jirreferi għalih li jifhem fil-fuel procurement, u li għalih din mhijiex policy jew whoever they are, jiġu huma; imbagħad inġibu lis-sinjuri tal-FPAC.  Però, għandna dritt inkunu nafu, għax dan fl-aħħar mill-aħħar huwa ġudizzju.  Sur Mifsud, is-Sur Mercieca, għan-nom tal-Uffiċċju tiegħek, qed jesprimi ġudizzju, m’għandix dubju li b’mod ġenwin, imma jista’ jkun, fil-fehma tiegħi, b’mod skorrett.  Jiena mgħallem li fil-ħajja ħadd m’għandu monopolju tal-verità u ħadd mhu infallibbli, nibda l-ewwel wieħed bija.  Mela, jekk għandna teżi fejn naħa qed tgħid li l-espert tagħna qallha hekk, u n-naħa l-oħra għandna nies ta’ ċerta stoffa li huma rispettati minn kulħadd, inkluż minnkom ...  Aħna qegħdin nistaqsu jekk din hijiex policy jew le, jekk il-Ministru kkomunikax dan u jekk informahomx bil-kitba li dak huwa policy.  

PROF. IAN REFALO (Legal Adviser, NAO):  Mr Chairman, se nintervjeni jiena bħala avukat tal-NAO.  Aħna m’għandna l-ebda problema u l-ebda dubju li, fis-smigħ tax-xhieda, dan il-Kumitat jista’ jagħmel konfronti.  Jien li qed ngħid huwa li, jekk inti tipparifika l-ispjegazzjonijiet li qed jagħmel l-Awditur u l-impjegati tiegħu dwar kif waslu għall-konklużjonijiet tiegħu bħala xhieda kwalunkwe, mod ieħor.  Għalhekk kienet l-insistenza tagħna li l-Awditur ma jixhedx taħt ġurament, mhux għax mhux qed jgħid il-verità, imma għax hu qed jassisti lill-Kumitat fir-rapport tiegħu, hija fl-essenza tal-awtonomija tiegħu.  Inti m’għandekx għalfejn tagħmel konfront; isma’ x-xhud u asal għall-konklużjonijiet tiegħek.  Inti tista’ tasal għall-konklużjonijiet tiegħek li r-rapport li għamillek l-Awditur Ġenerali kien żbaljat, ma ġara xejn; imma l-Awditur tiegħek li qed jagħtik il-parir ma tpoġġihx f’sitwazzjonijiet ta’ konfronti.  Inkella l-awtonomija tiegħu fejn qiegħda?  

THE CHAIRMAN:  Grazzi, Prof. Refalo.  L-awtonomija mhijiex immunità minn domandi, ħalli nkunu ċari.  L-awtonomija għandha tkun rispettata u allaħares le; imma aħna hawnhekk qegħdin għar-riċerka tal-verità u rridu noħorġu l-verità.  L-isbaħ mod li toħroġ il-verità, meta “X” ikun qed jgħid mod u “Y” ikun qed jgħid mod ieħor, huwa li jkun hemm dan id-dibattitu biex naraw jekk din id-diverġenza hijiex waħda kapriċċjuża jew raġunata.  Wara kollox, x’inhi din id-diffikultà biex toħroġ it-trasparenza?  Jiena għamiltha ċara għal ma nafx kemm-il darba li jien ma niddubitax mill-ġenwinità li biha s-Sur Mercieca esprima dak il-ġudizzju, però għandi dritt li I beg to differ, naħseb li naslu s’hemmhekk.  Hawnhekk is-Sur Mercieca qed jgħaddi ġudizzju għan-nom ta’ dan l-Uffiċċju, iktar u iktar meta nafu x’tgħid il-liġi.  Issa lanqas qed nidħol f’dak l-aspett, għax forsi huwa punt ta’ sofiżmu, ta’ akkademja, imma l-liġi tgħid li you cannot go into the merits of any policy.  Mela, meta mhux talli you don’t go into the merits of any policy imma you express an explicit judgement that this does not constitute policy, kif jien m’għandix dritt nikkonfronta, f’sens pożittiv u mhux negattiv tal-kelma, kif dak il-ġudizzju huwiex frott ir-raġuni jew frott in-nuqqas ta’ kompetenza?  

PROF. IAN REFALO:  Dak il-ġudizzju mhuwiex tal-impjegat tal-Awditur, imma huwa tal-Awditur.  L-Awditur qed jagħmlu …  (Interruzzjonijiet)  Le, imma s-Sur Mercieca kien qed iforni materjal lill-Awditur.  L-opinjoni espress hawnhekk mhijiex tas-Sur Mercieca, imma hija tal-Awditur u tad-Deputat tiegħu, għax dawk huma l-persuni li ffirmawh.  Is-Sur Mercieca tahom il-materjal, kien impjegat tagħhom.  

IS-SUR KEITH MERCIECA:  Naħseb li qed inħaltu żewġ settijiet ta’ esperti – l-esperti tal-hedging u l-esperti tal-fuel procurement.  

ONOR. OWEN BONNICI:  Tal-hedging esterni u tal-fuel procurement interni.

THE CHAIRMAN:  Mela allura mhux staff!
  
PROF. IAN REFALO:  Onorevoli, din il-kwestjoni diġà qamet quddiem il-Kumitat drabi oħra, u aħna dejjem irreżistejna li dan l-Uffiċċju jagħti informazzjonijiet oltre dak li għażel li jagħti fir-rapport.  Dan ma jfissirx li l-Kumitat ma jistax jagħmel l-investigazzjonijiet u l-indaġini kollha tiegħu biex jistabbilixxi l-verità, u bl-ebda mod mhu l-Uffiċċju qed jippretendi li r-rapport tiegħu huwa xi verità sagrosanta li ma tistax titmera.  Ifisser li l-Kumitat jista’ jasal għall-konklużjoni li, nonostante l-evalwazzjoni li għamel, kienet evalwazzjoni żbaljata u fil-fatt kien hemm policy.  Imma mhemmx għalfejn tagħmel konfront biex tasal għal dik il-konklużjoni.  Tella’ x-xhieda tiegħek u agħmel il-konklużjonijiet tiegħek inti!  

IS-SUR KEITH MERCIECA:  Punt importanti f’dan il-kuntest huwa li, fil-verità, we steer away from policy.  Aħna ma dħalniex fil-merti jekk għandhiex tkun policy A, policy B jew policy C, imma ħarisna lejn l-eżistenza tal-policy.  Aħna rridu nkunu ftit kritiċi fl-eżistenza tal-policy; mhux imbilli jagħtuna dokument u jgħidulna li huwa policy, irridu ngħidu li mela huwa policy.  Aħna li jinteressana huwa fir-riżultat tal-policy, jiġifieri kieku l-Minuti tal-Enemalta kienu miżmumin kollox sew u kollox kien kif suppost, lanqas biss konna nagħmlu l-punt dwar l-assenza tal-fuel procurement policy, għax il-fuel procurement policy f’dak il-kuntest hija rrilevanti.  Il-fuel procurement policy hija importanti fil-kuntest li l-assenza tagħha jaffetwa l-mod kif jopera l-FPC.  U hemmhekk nidħlu aħna mbagħad fl-operat tal-FPC.  Jiġifieri l-policy hija biss background għall-FPC, u li jinteressana mhux fuq il-policy per se imma fl-operat tal-Kumitat.  

ONOR. BEPPE FENECH ADAMI:  Tagħmel distinzjoni bejn policy u procedure?  

IS-SUR CHARLES DEGUARA:  Dażgur, hemm distinzjoni qawwija.  

ONOR. BEPPE FENECH ADAMI:  Tista’, jekk jogħġbok, tagħmilli din id-distinzjoni?   Fil-fehma tiegħi, dak li qed titlob inti, jiġifieri d-dettalji, huwa procedure.  There is a policy and there is a procedure.  Meta qed tgħid li dan id-dokument mhuwiex a policy document, fil-fehma tiegħi, inti qed tgħid li this is not a procedure document.  But there is a distinction between a policy and a procedure, u filwaqt li nista’ naqbel miegħek li dan ma fihx il-proċedura, jien ma nistax naqbel miegħek li dan ma fihx il-policy.  Policy u proċedura huma differenti.  Id-dokument tal-2011 jitkellem fuq proċedura, fuq policy u iktar detall fuq proċedura, imma li tgħid dan mhux policy għax ma fihx il-proċedura m’intix korrett, għax procedure and policy are two different things.  

IS-SUR KEITH MERCIECA:  Naqbel mija fil-mija li policy and procedure are two different things, imma aħna bħala awdituri, meta nħarsu lejn din il-policy u nħarsu lejn il-mod kif jopera l-Kumitat, din il-policy ma tagħtix il-parameters li fih jista’ jopera l-Kumitat.  Il-mod kif għandhom jiġu evalwati t-tenders naħseb li huwa punt prinċipali.  X’inhuma l-criteria importanti, mhux il-quantum, mhux kemm għandu jiġi weighted ‘l hemm u ‘l hawn, imma l-policy, jiġifieri l-qafas ta’ kif għandu jopera l-Kumitat, dan id-dokument ma jipprovdihx.  

THE CHAIRMAN:  Qabel ma ngħaddi għan-naħa l-oħra, coming back għall-konsulenti u esperti, sinċerament għadni ma nistax nifhem.  Huma staff jew le?  Inti semmejt il-kelma esperti interni, jiġifieri jew huma staff interni jew huma esperti.  L-esperti huma staff interni wkoll?  

IS-SUR CHARLES DEGUARA:  Kif tistgħu timmaġinaw, aħna jkollna l-findings u meta tiġi biex tikteb ikollok diskussjonijiet qawwija, u kultant ikunu heated anke bejnietna, bejn in-nies tagħna li jkunu daħlu fis-suġġett b’ruħhom u b’ġisimhom, u l-esperti tagħna.  Frott ta’ dawn id-diskussjonijiet, tinstab imbagħad a common position fejn insibu consensus, u nimxu.  

THE CHAIRMAN:  Imma dawn l-esperti huma staff tal-NAO?  

IS-SUR CHARLES DEGUARA:  F’dan il-kuntest, kienu staff.  

IS-SUR KEITH MERCIECA:  Ħalli nispjega ftit aktar ċar.  Ejjew inqisuhom bħala żewġ audits magħqudin f’wieħed.  Ħalli nibdew bl-ewwel wieħed: fuel procurement.   Fil-fuel procurement, l-evalwazzjoni tat-tenders saret minn nies interni.  L-uniku punt  – u importanti ħafna hawnhekk – fejn daħal konsulent estern huwa l-analisi tal-kwalità.  Fl-analisi tal-kwalità, kellna input minn konsulent estern, altrimenti l-proċess kollu ta’ analisi ta’ tender sar minn nies interni.  Imbagħad fil-każ tal-hedging, l-analisi kollha saret minn nies interni tagħna, imma biex inkunu ċerti mill-analisi tagħna, użajna konsulenza esterna biex tivvalida dak li sibna aħna, biex inkunu ċerti minn dak li sibna, peress li s-suġġett huwa tekniku immens.  

THE CHAIRMAN:  Onor. Bonnici, għandkom sa tmiem is-seduta, jiġifieri baqa’ bejn wieħed u ieħor 20 minuta.  

ONOR. BEPPE FENECH ADAMI:  Sadanittant nista’ nagħmel rikjesta?  Għandi bżonn kopja tal-policy document tal-2011.  Nistgħu forsi norganizzawh sakemm inlestu?  

IS-SUR KEITH MERCIECA:  Li għandna f’idejna huwa working document; però nistgħu nibagħtulkom kopja tiegħu wara nofsinhar.  

THE CHAIRMAN:  Grazzi.  F’idejkom.

ONOR. LUCIANO BUSUTTIL:  Fuq din il-kwestjoni ta’ policy u mhux policy.  Jiġifieri qed ngħidu li din hija policy għax il-Ministru konċernat mar il-Parlament u qal li se jaddotaha bħala policy.  Meta intom kellimtu lill-Enemalta, ma kellhom ebda record li din ġiet il-policy tagħhom.  Forsi nesa jibgħat l-email kif forsi nesa jiddikjara affarijiet oħra l-Ministru?  Imma jekk din hija policy, ma taħsibx li hija agħar is-sitwazzjoni li allura hemm policy u l-Enemalta injorat kompletament din il-policy, filwaqt li l-Ministru, li huwa politikament responsabbli, lanqas kien jaf x’inhu għaddej taħt imnieħru li ħadd mhu qed isegwi din is-suppost policy?  

IS-SUR KEITH MERCIECA:  M’għedniex eżattament hekk.  Aħna għedna li mhemmx policy li tkopri …

ONOR. LUCIANO BUSUTTIL:  Jien qed ngħidlek din is-sitwazzjoni.  

IS-SUR KEITH MERCIECA:  Imma dik m’aħniex qed ngħiduha aħna.  

ONOR. LUCIANO BUSUTTIL:  Imma jekk din kienet ikkunsidrata bħala policy, is-sitwazzjoni hija ħafna agħar, għax ifisser li marru kontra l-policy.  

IS-SUR ANTHONY C. MIFSUD:  Dak inti qed tgħidu; aħna m’għedniex hekk.  

ONOR. OWEN BONNICI:  Qabel dan il-break, konna wasalna għall-kwestjoni ta’ Totsa fejn għedna li fl-2008 u fl-2009, meta kien hemm l-FPC li l-Minuti tiegħu lanqas tista’ ssejħilhom Minuti, inti għedtilna li, f’dawn is-sentejn, disgħa minn dawn il-11-il kuntratt kienu ħaduhom Totsa.  Issa jien nixtieq li niffukaw ftit fuq dawn is-sentejn, 2008 u 2009.  Totsa, biex min qed jismagħna jkun jista’ jsegwi, hija dik is-soċjetà li l-aġent tagħha huwa s-Sur George Farrugia.  Kif kulħadd jaf, is-Sur George Farrugia ngħata proklama biex jixhed fil-proċeduri kriminali li fihom qed jissemma li kien involut f’mill-inqas tliet każijiet a’ korruzzjoni; waħda l-kwestjoni tal-għoti tal-kuntratti lil Trafigura; it-tieni l-kwestjoni tal-kuntratti lil Totsa biex ikun hemm il-fuel oil li jingħata lill-Mediterranean Offshore Bunkering Co. Ltd. (MOBC), u t-tielet waħda l-kwestjoni fejn allegatament kien involut f’attentat ta’ korruzzjoni sabiex kuntratt tal-privatizzazzjoni tal-Petroleum Division jingħata lis-soċjetà tiegħu Power Plan Limited.  Dan biex nagħtu retroxena.  Issa, f’paragrafu 2.1.19, qed tgħidu li:  

“Figure 3 presents an overview of the selected bids by the FPC with respect to the audit period 2008 to 2011.”

Issa jien nixtieq li niffukaw għall-ewwel sentejn 2008 u 2009, imbagħad at a later stage niffukaw fuq l-2010 u l-2011, meta l-Minuti tjiebu.  Hawnhekk tgħidu hekk:  

“Immediately apparent is the fact that Totsa and BB Energy were awarded tenders the highest number of times …”

Imbagħad tispjegaw kemm ġew awarded.  Imma l-iktar waħda li tinkwetani hija meta naqra f’diversi partijiet tar-rapport, 2.1.20, 2.1.21 eċċ., li Totsa ngħatat il-kuntratt anke jekk ma kienitx l-irħas offerta.  Hemm diversi każijiet bħal dawn, u nixtieq li nidħlu fihom waħda waħda.  F’paragrafu 2.1.20, qed tgħidu li:  

“Nonetheless, NAO noted one instance, relating to the FPC meeting dated 22 January 2009, where the original bid submitted by Totsa with respect to the supply of gasoline, was extremely close, in terms of premium, to the bid submitted by Fairdeal S.A. (Table 6 refers).  Although the bid submitted by Fairdeal appears to have initially been more favourable, the FPC chose to negotiate  with Totsa, eventually closing at a rate close to Fairdeal’s original submission.” 

Qed nifhem sew li hawnhekk l-NAO qed jgħid li mill-ftit informazzjoni li seta’ jiġbor, kien hemm numru ta’ ċirkostanzi – u issa nelenkawhom waħda waħda – fejn l-FPC, dan iż-żmien li ma kienx jieħu Minuti eċċ., ħa d-deċiżjoni li jagħti l-kuntratt lil Totsa,  anke jekk premium wise ma kienitx l-irħas offerta?  

IS-SUR KEITH MERCIECA:  Fil-verità kif għedt inti, l-iktar punt importanti huwa l-informazzjoni limitata li kellna.  Aħna kellna r-ritratt ta’ x’daħal u r-ritratt ta’ kif spiċċajna, imma li ġara fin-nofs l-informazzjoni kienet limitata immens.  Fil-verità, aħna r-rapport kollu bgħatnih lill-Enemalta b’dan il-paragrafu kif inhu, ħlief għall-aħħar sentenza jew tnejn li mbagħad żiedu bħala kjarifika l-Enemalta, jiġifieri li spjegawlna li d-deċiżjoni kienet waqgħet abbażi tal-credit period.  Mill-analisi tal-Minuti qatt ma stajna naslu għal dan il-fattur, mhuwiex indikat fil-Minuti, għallinqas b’mod ċar, u din hija l-ispjegazzjoni tal-Enemalta.  

ONOR. OWEN BONNICI:  Kemm huma ċ-ċirkostanzi fl-2008 u fl-2009 li fihom Totsa, għalkemm ma kienitx l-irħas, ħadet il-kuntratt hi?  Tista’ tgħidilna kemm kienu?  B’kollox, f’sentejn, Totsa ħadet disa’ kuntratti minn 11.  Minn dawn id-disa’ kuntratti, ħadet anke jekk ma kienitxkienitx l-irħas offerta?  

IS-SUR KEITH MERCIECA:  Ma nistax ngħidlek off hand għax wieħed irid janalizza dawn il-paragrafi li ktibna hawnhekk.  

ONOR. OWEN BONNICI:  Mela nibdew ftit ftit?  

IS-SUR KEITH MERCIECA:  Kif jogħġbok.  

ONOR. OWEN BONNICI:  Nibdew waħda waħda.  Għandna paragrafi 2.1.20, 2.1.21, 2.1.22, 2.1.23 u 2.1.24.  Hemm mill-inqas dawn il-ħames istanzi, għax imbagħad nitkellmu fuq BB.  Tista’ tispjegalna waħda waħda dawn iċ-ċirkostanzi, u x’sibtu intom dwar il-kwestjoni li Totsa ħadet il-kuntratti meta ma kienitxkienitx l-irħas bidder f’dan il-perijodu tal-2008 u l-2009.  
IS-SUR KEITH MERCIECA:  Jekk taqra dawn il-paragrafi jidher li hemm tlieta jew erba’ istanzi meta Totsa ħadet kuntratt.  

ONOR. OWEN BONNICI:  Tlieta jew erbgħa?  

IS-SUR KEITH MERCIECA:  Hekk hu, imma ġrejt il-paragrafi malajr issa.

ONOR. OWEN BONNICI:  Għandek raġun, jekk trid tieqaf ftit ħalli tikkonstata dan il-fatt, m’għandix diffikultà.  

IS-SUR KEITH MERCIECA:  Importanti li wieħed jikkonsidra li, kif għedna ċarament fir-rapport u kif semmejt inti wkoll, Onor. Bonnici, li kien hemm limitazzjonijiet serji fl-analisi tagħna, mhux minħabba nuqqasijiet tagħna imma minħabba nuqqas ta’ informazzjoni, jiġifieri ppruvajna naslu għal konklużjoni.  

ONOR. OWEN BONNICI:  Anzi, hawnhekk għamiltu l-mirakli, jiġifieri kumplimenti għax mill-ftit taħżiż li kien hemm u qagħadtu taraw it-tendering bids, ikkonkludejtu dawn l-affarijiet li ġenwinament nifirħilkom għalihom.  

IS-SUR KEITH MERCIECA:  Fuq il-kwantu se nagħtukom risposta ftit minuti oħra.  

ONOR. OWEN BONNICI:  Nieqfu ftit jew inkomplu?  

THE CHAIRMAN:  Ħalli jitkellem ftit is-Sur Mifsud.  

IS-SUR ANTHONY C. MIFSUD:  Mr Chairman, xtaqt nitolbok tikkonsidra jekk nistgħux naġġornaw għal wara nofsinhar bħalma għamilna nhar it-Tnejn.  

THE CHAIRMAN:  Għalija mhijiex problema, ma nsibx diffikultà.  

ONOR. OWEN BONNICI:  Tant ħarġet informazzjoni li nkun irrid ...  Aħna ma niġux hawnhekk ...  (Interruzzjonijiet) U s-Sur Mercieca huwa bżonnjuż.  

IS-SUR KEITH MERCIECA:  Jiena t-Tnejn filgħaxija nkun hawnhekk.  

ONOR. OWEN BONNICI:  Nixtieq li s-Sur Mercieca jagħtina r-risposta.  

IS-SUR KEITH MERCIECA:  Però se nbiddel ftit ir-risposta tiegħi, għax il-proċess huwa iktar ikkumplikat milli għall-ewwel ħsibt.  

ONOR. OWEN BONNICI:  Spjega kemm hemm bżonn.  

IS-SUR KEITH MERCIECA:  Jekk tħarsu lejn tabelli 5 u 6, taraw li l-proċess huwa iktar ikkumplikat għax wieħed irid jidħol fid-dettall fil-każ ta’ kull figura, jiġifieri llum ma naħsibx li jkun possibbli, almenu f’din is-seduta li nagħtukom risposta.  

ONOR. OWEN BONNICI:  Allura dawn il-każijiet ...  Jien mill-inqas rajt erbgħa fejn Totsa ngħatat l-kuntratt, għalkemm ma kienitxkienitx l-irħas offerta fejn jidħol il-premium.  

IS-SUR KEITH MERCIECA:  Eżatt, hekk hu.  

ONOR. OWEN BONNICI:  Jiġifieri aħna qegħdin nitkellmu fuq il-premium.  Intom għamiltuha ċara li l-analisi li għamiltu hija fuq liema hi l-irħas.  L-ewwel waħda, 25 June 2008.  Hawnhekk il-fuel tender ingħatat lil Totsa anke jekk BP Oil u MOCH S.A. kienu ssottomettew bid li prima facie tidher li hija irħas minn dik ta’ Totsa.  F’paragrafu 2.1.22, intom qed tgħidu li staqsejtuhom għalfejn ingħatat lil Totsa u mhux lill-BP Oil u l-MOCH S.A., u fl-aħħar sentenza tgħidu:  

“a possible explanation as to why the FPC considered the Totsa offer as more attractive than the other received bids.” 

Din tirrelata dwar il-price differential, però imma mbagħad ikkummentajtu li:  

“However, NAO’s review of relevant documents did not indicate any workings or calculations in line with the above justifications put forward by Enemalta.” 

Mela ara jekk iniex qed nifhem sew.  Dan huwa wieħed minn erbgħa li  kellkom sitwazzjoni fejn Totsa tingħata l-kuntratt anke jekk ma kienitxkienitx l-irħas offerta – fil-fatt kien hemm tnejn irħas minnha – u meta staqsejtu għaliex, l-Enemalta tatkom raġuni relatata mal-price differential.  Issa xi tfisser price differential trid tgħidli inti.  L-NAO qalu kollox sew, imma staqsew kif jistgħu jserrħu rashom meta dokumentazzjoni ma kienx hemm.  Jien qed nifhem li hekk huwa s-sentiment ta’ dan il-paragrafu?  Din hija xi ħaġa qawwija ħafna. 
 
IS-SUR KEITH MERCIECA:  Le, li ġara hawnhekk f’dan il-punt huwa li aħna bgħatna r-rapport lill-Enemalta nieqes dan il-paragrafu – li hija l-ispjegazzjoni tal-Enemalta – u kif tistgħu taraw f’dak id-dokument li għaddejnielkom fejn irċevejna l-feedback tal-Enemalta, l-Enemalta bagħtitilna dawn il-kummenti.  Aħna, at that stage, ma konniex se nerġgħu nidħlu fil-każijiet, jiġifieri at that stage għedna li se nagħlqu billi ngħidu li l-Enemalta qed jagħtu din ġustifikazzjoni, imma ma pprovdewlniex iktar dokumentazzjoni biex jissostanzjaw dak li qalu, però ma jfissirx li m’għandhomx, imma li m’għaddewhielniex f’dak il-proċess tal-audit.  

ONOR. OWEN BONNICI:  Xi tfisser price differential?  

IS-SUR KEITH MERCIECA:  Hemm modi differenti ta’ kif wieħed jista’ jistabbilixxi l-prezz taż-żejt.  Pereżempju, hawnhekk nagħmlu riferenza għall-cost insurance freight (CIF).  Hemm modi oħrajn ta’ kif wieħed jista’ jikkwota l-prezz taż-żejt.  

ONOR. OWEN BONNICI:  CIF jew le.

IS-SUR KEITH MERCIECA:  Eżatt, u mill-Minuti ma kienitxkienitx ċara kif ġiet aġġudikata din id-differenza, u anke fit-tender ma ħarġitx ċara din id-diskrepanza.  

ONOR. OWEN BONNICI:  Il-fatt li mhemm ebda mod kif inti tgħid għax ingħatat offerta ogħla minn tnejn oħra fih innifsu huwa xi ħaġa serjissima.  

IS-SUR KEITH MERCIECA:  Il-Minuti huma l-qofol ta’ kollox.  Il-Minuti nużawhom biex jiggwidawna.  

ONOR. OWEN BONNICI:  Bid-dovut rispett, l-aġent ta’ Totsa mhux xi wieħed ...  Nafu x’ġara wara, nafu x’rajna fil-ġurnali.  Dan huwa li jinkwieta the man in the street meta jara dawn l-affarijiet.  

IS-SUR KEITH MERCIECA:  Il-Minuti, f’dan il-każ, ma setgħux jgħinuna nifhmu kif qed jiġu evalwati t-tenders, dik hi d-diffikultà tagħna.

ONOR. OWEN BONNICI:  Jiġifieri, per konsegwenza tal-fatt li ma tteħdux Minuti suret in-nies, kif kienu jittieħdu sat-18 ta’ Diċembru 2003, imbagħad wara ma baqgħux, wassal biex issa hemm dubju jekk dan il-kuntratt ta’ Totsa, semmejna wieħed minn erbgħa, ingħatax lilu meta ma kienx l-irħas offerta għal raġunijiet integri jew le.  

IS-SUR KEITH MERCIECA:  Jista’ jkun li l-ispjegazzjonijiet li pprovdew l-Enemalta huma minnhom, huma validi u jiġġustifikaw kollox, imma aħna, l-analisi li għamilna, ma nistgħux ngħidu b’ċertezza li kollox huwa …

ONOR. OWEN BONNICI:  Dan il-kuntratt, ladarba ngħata lil Totsa u mhux lit-tnejn l-oħra, id-differenza in pounds, shillings and pence x’kienet f’dan il-każ?  

IS-SUR KEITH MERCIECA:  Id-differenza ma nistax ngħidlek.  

ONOR. OWEN BONNICI:  Tista’ tinħadem f’dawn l-erba’ każijiet?  

IS-SUR KEITH MERCIECA:  Diffiċli ħafna.  Biex tistabbilixxi d-differenza huwa proċess tekniku immens li proprju jrid jagħmel l-FPC.  Fil-verità, ma naħsibx li aħna kapaċi nagħmlu d-differenza.  Dan mhux sempliċement tagħmel unit price times units għaliex hemm ħafna fatturi bħal density u oħrajn li trid tinkorporahom biex tistabbilixxi l-prezz.  

ONOR. OWEN BONNICI:  F’kuntratt bħal dan – m’iniex qed ngħidlek id-differenza, għax nifhem li trid eżerċizzju akkurat – fuq kemm qegħdin nitkellmu?  

IS-SUR KEITH MERCIECA:  Ma nistax ngħidlek off hand, imma normalment miljuni.  

ONOR. OWEN BONNICI:  Jekk fhimt sew normalment kienu jagħmluhom għal sitt xhur.

IS-SUR KEITH MERCIECA:  Jekk wieħed iħares lejn l-imports in euro tal-Enemalta, u jħares lejn in-numru ta’ meetings li kien hemm, tista’ tasal għal kwantu approssimattiv.  

ONOR. OWEN BONNICI:  Tista’ tgħidilna kemm?  

IS-SUR KEITH MERCIECA:  Tens of millions.  

IS-SUR CHARLES DEGUARA:  Fl-2008 kien hemm €467 miljun.  Qegħdin f’paġna 47.

IS-SUR KEITH MERCIECA:  Fit-tender innifsu ma jkunx hemm miktub l-ammont finali, imma jkun hemm biss stipulat il-kwantità, jiġifieri l-ammont finali jrid jinħadem u, kif għedtilkom, il-proċess huwa wieħed tekniku u diffiċli ħafna għax ma jkunx hemm an absolute figure.  Ma jkunx hemm pereżempju €10 miljun, imma jkun hemm a rate per metric ton u l-metric tonnage li huwa miftiehem.  Imbagħad, biex tasal għal figura finali, il-proċess huwa tekniku u diffiċli, hemm numru ta’ fatturi li jinfluwenzaw il-prezz finali, imma li aħna rajnihom ukoll fil-case studies li rajna, mhux f’kollox, u li ma kellna l-ebda concern dwarhom, jiġifieri l-Enemalta għamlet xogħolha sew f’dak is-sens.  Il-payment process, kif għedna fil-laqgħa ta’ nhar it-Tnejn, kien tajjeb ħafna, jiġifieri r-rikonċiljazzjoni tal-Enemalta kienet tajba ħafna.  

ONOR. JUSTYNE CARUANA:  Jiġifieri biex tasal għal dan it-tip ta’ figuri ma jsirx fil-mument li jkun hemm l-FPC qed jara l-offerti, imma jsir fi stadju sussegwenti?  

IS-SUR KEITH MERCIECA:  Diffiċli nirrispondik vis-à-vis dawn il-meetings għax il-Minuti huma tant ħżiena, imma aħna assumejna, din assumption li għedna fir-rapport li l-premium huwa l-iktar kriterju importanti, u qed nassumu li l-FPC qed jopera bil-premessa tal-premium bħala l-iktar kriterju importanti.  

ONOR. OWEN BONNICI:  Però l-fatt li ma nistgħux nivverifikaw ir-raġuni li tat l-Enemalta – fil-verità raġuni tista’ dejjem issib – fih innifsu huwa xokkanti; miljuni ta’ ewro u ma jkollokx Minuti.  Imbagħad bilfors ikun hemm dan it-tip ta’ domandi.  

IS-SUR KEITH MERCIECA:  L-Enemalta tatna raġuni li hija “X” imma aħna l-“X” ma kkonfermajnihiex.  

ONOR. JUSTYNE CARUANA:  It’s not verifiable.  

ONOR. OWEN BONNICI:  Fit-18 ta’ Diċembru 2003, meta l-FPC ta kuntratt lil Trafigura, li wara rriżulta li dak il-kuntratt ingħata frott il-korruzzjoni għax kien hemm żewġ persuni li qalu hekk lill-Pulizija, dakinhar ukoll inġiebet raġuni, u kien hemm il-Minuti pinna u kien hemm kollox in order, aħseb u ara meta ma jkunx hemm Minuti suret in-nies, meta tista’ tingħata elf raġuni teknika, meta the end result hija l-pajjiż kemm se jonfoq.  U naħseb li għamiltu biċċa xogħol tajba ħafna li r-riga li wżajtu hija dik tal-premium għax, at the end of the day, it is kemm jonfoq il-pajjiż which counts.  Hawnhekk għandna erba’ każijiet ta’ Totsa, li l-aġent tagħhom huwa l-istess wieħed ta’ Trafigura tal-2003, li ma nistgħux ngħidu x’kienet ir-raġuni għalfejn marru għall-bid li ma kienitxkienitx l-orħas waħda.  Naħseb li x-xogħol li għamiltu nneħħilkom il-kappell għax importantissimu.  

ONOR. JUSTYNE CARUANA:  Mhux tal-premium biss.  Pereżempju, f’każ minnhom tal-FPC tat-22 January 2009 ma kienx il-premium il-fattur determinanti imma l-credit terms.  Qed nara paġna 87 l-ewwel paragrafu.  Hemm 30 day credit period, imbagħad għandek l-imgħax.  Apparti l-credit period, jiġifieri l-pagament seta’ jsir wara, imma at an interest rate, jiġifieri, għalkemm jidher li kien hemm il-benefiċċju taż-żmien, ma kienx b’xejn, imma at an interest rate.  Issa din l-interest rate nafu kemm hi?  Għax meta tikkalkula r-rata tal-imgħax u l-perijodu taż-żmien tal-kumpanija l-oħra, stajtu tivverifikaw jekk waħda kienitx favorevoli iktar mill-oħra?  

IS-SUR ANTHONY C. MIFSUD:  Jista’ jkollok sitwazzjoni fejn ikollok perijodu li l-Enemalta jkollha cash flow problems, u allura tkun trid iktar żmien.  

IS-SUR KEITH MERCIECA:  F’dan il-każ partikolari li ġara kien, kif għedt lill-Onor. Bonnici ftit qabel, li aħna bgħatna din il-finding tagħna li l-tender ma jagħmilx sens li ma ngħatax lill-iktar offerta rħisa, u r-raġuni tal-credit period ingħatat wara.  Issa aħna, at that stage, konna qed nagħlqu l-audit, jiġifieri kieku ridna u kieku kellna ċ-ċans u ma kellniex deadlines, stajna nerġgħu nindagaw iktar, imma aħna waqafna s’hemmhekk, waqafna sar-risposta tal-Enemalta.  Għandkom id-dokumenti bir-risposta tal-Enemalta.  Din hija r-risposta tal-Enemalta, ma dħalniex iktar fid-dettall; plus, żomm f’moħħok ukoll il-fatt li l-Minuti huma tant limitati.  Ma kellna l-ebda bażi fuq xiex naħdmu, wasalna għal differenza fil-premium u identifikajniha, imbagħad l-Enemalta bħala raġuni għalfejn iddeċidew li jmorru għall-offerta li ma kienitx l-irħas premium kienet din.  

ONOR. LUCIANO BUSUTTIL:  Bla ma pprovdew ir-rata tal-imgħax.  

IS-SUR KEITH MERCIECA:  Din ma dħalna fl-ebda dettall iktar milli qed taraw hawnhekk, jiġifieri tistgħu taraw is-source document li tajnikom, il-feedback tal-Enemalta.  Aħna ħassejna li biex inkunu fair mal-Enemalta kellna ninkorporaw il-feedback tagħhom, ma ħallejnihiex just li dak kien irħas.  

ONOR. JUSTYNE CARUANA:  Però f’parti aktar qabel tar-rapport, dawn l-affarijiet, jiġifieri n-nuqqas ta’ Minuti eċċ. xeħtu dubju min-naħa tagħkom dwar l-integrità tal-bids.

IS-SUR KEITH MERCIECA:  Dwar l-integrità tal-bids hemmhekk nagħmlu riferenza għas-sistema tal-emails li m’għandux x’jaqsam, għax f’dan iż-żmien ma kienx hemm in operation dik il-policy.  

ONOR. JUSTYNE CARUANA:  All in all, il-fatt hu li l-Enemalta tatkom din l-ispjegazzjoni mingħajr ma nfurmatkom dwar ir-rata ta’ imgħax.  

IS-SUR KEITH MERCIECA:  Fil-verità ma tlabniex lill-Enemalta r-rata ta’ imgħax.  

ONOR. JUSTYNE CARUANA:  Imma mhux mill-Enemalta ried jiġi?  Jekk l-Enemalta qed tispjega lilkom …

IS-SUR CHARLES DEGUARA:  Aħna r-risposta tal-Enemalta ħadniha at face value.  

IS-SUR KEITH MERCIECA:  Qed ngħidu li dan kien fl-aħħar tal-audit, jiġifieri f’Lulju meta ppubblikajna r-rapport.  L-Enemalta meta tajnihom dan id-dokument, ir-risposta tagħhom kienet din.  F’xi punt kellna nieqfu.  

IS-SUR CHARLES DEGUARA:  Issa meta jiġu tal-Enemalta tistgħu tistaqsu lilhom.  

ONOR. JUSTYNE CARUANA:  Nifhem, imma as you went along lill-Enemalta kontu qed tagħtuhom il-Minuti ta’ wara kull laqgħa li kien ikollkom, jiġifieri at a certain stage naħseb li din qamet.  

IS-SUR ANTHONY C. MIFSUD:  Aħna tajnihom il-final report, imbagħad huma kkummentaw fuqu.  

ONOR. JUSTYNE CARUANA:  Imma dak f’Lulju 2013.  

IS-SUR KEITH MERCIECA:  Jekk qam dan il-każ speċifiku qabel ma nistax ngħidlek bl-amment, imma li żgur hu li raw il-każ fl-aħħar tal-proċess u setgħu jipprovdulna d-dokumentazzjoni kollha li kieku riedu u li kieku kellhom biex jiġġustifikaw din id-differenza, il-workings kollha.  Huma qegħdin f’pożizzjoni li jridu jiġġustifikaw il-pożizzjoni tagħhom magħna.  

ONOR. JUSTYNE CARUANA:  Riedu jiddefendu rwieħhom.  

IS-SUR KEITH MERCIECA:  Eżatt, u tajnihom l-opportunità, u li tawna kien dan li tistgħu taraw is-source document li diġà pprovdejnihulkom.  Huma ddefendew il-pożizzjoni tagħhom permezz ta’ dak id-dokument.  

[bookmark: _GoBack]ONOR. LUCIANO BUSUTTIL:  Jiġifieri, meta fetħu t-tenders, m’hemmx dokumenti li juru li ltaqgħu “dakinhar”, “dawn” kienu preżenti, offerti kien hemm “A” “B” “C” “D” ta’ tant u tant ammont.  Jiġifieri, m’hemm l-ebda mod kif wieħed jista’ jivverifika u jneħħi d-dubju dwar l-integrità ta’ dawn il-bids humiex tajbin jew le.  

IS-SUR KEITH MERCIECA:  F’dan il-perijodu partikolari, nagħmel riferenza għal appendix A(1) fejn hemm in-notamenti bl-idejn, jiġifieri dan kien il-bażi tal-analisi tagħna.  

ONOR. CHRIS AGIUS: Nixtieq nagħmel mistoqsija għal min forsi mhux tekniku bħali u forsi għan-nies li qed jisimgħuna.  Taħseb li l-proċess kif ingħataw tenders lil min ma kienx l-orħos nistgħu naslu għal konklużjoni li dan il-proċess ma kienx bl-iktar mod integru li seta’ sar u kif titlob il-good governance u t-trasparenza?  Nistgħu naslu għal dik il-konklużjoni meta qed tagħti tender lil xi ħadd li għamel bidding b’mod iktar milli offra ħaddieħor, u r-raġunijiet li ngħataw mill-Enemalta meta staqsejtuhom għaliex sar hekk u ma sarx hekk, mhumiex daqshekk trasparenti kif titlob il-good governance?  

IS-SUR ANTHONY C. MIFSUD:  Le, ma nistgħux nagħtu tweġiba għax ma nkunux nafu x’sar f’dawk in-negozjar li aħna qed nixtiequ li jkun recorded.  

ONOR. CHRIS AGIUS:  Imma r-risposta li ngħatat mill-Enemalta meta m’hemmx abjad fuq l-iswed għaliex ingħata lil “dak”, skont ir-raġuni li tawkom huma, naħseb mhuwiex il-mod kif titlob it-trasparenza.  

ONOR. LUCIANO BUSUTTIL:  Bl-informazzjoni li ġbartu nistgħu nassiguraw ruħna li huwa integru?  

IS-SUR CHARLES DEGUARA:  Aħna għedna li ma nistgħux, la nistgħu ngħidu abjad u lanqas iswed.  

ONOR. OWEN BONNICI:  Naħseb li nistgħu nieqfu hawnhekk u nkomplu l-Ġimgħa.  Nawguraw buon viaggio lis-Sur Mercieca.  

THE CHAIRMAN:  Tajjeb ħafna.  Ix-xiehda tal-uffiċjali tal-NAO tkompli l-Ġimgħa filgħodu fid-9:00, u nibqgħu sejrin sas-1:00 p.m.  Nirringrazzjakom.  

Fis-1:08p.m. il-Kumitat aġġorna.

